
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Кино сонирхогчид болон кино бүтээгчдэд зориулав.


Эхлэл

	 

	Миний номыг уншихаар шимтэн сууж байгаа эрхэм танд баярлалаа.

	“Айлтгал”, “Өмнөтгөл үг”, “Мялаалга” зэрэг сүртэй нэрийн дор хэн нэгэн алдартнаар өөрийгөө магтуулсан магтаалын үгээр номоо эхлүүлэхийг хүссэнгүй.

	Энэхүү нийтлэл, шүүмжийн номоор би нийгмийг бүхэлд нь эргүүлж, Монголын кино урлагийг шуудхан өөд нь татаж чадахгүй ч чухам л өнөөдөр бичиж үлдээхгүй бол хожим Ардын хувьсгалын түүх баларч, барьцгүй болсон шиг улам бүдгэрэн замхрах вий гэж сэрэмжлэн бодитой, дан үнэнийг бичсэн тул зарим хүний дургүйг хүргэж ч магадгүй. Юм үнэнээрээ сайхан.

	Би агуу ихийг бус, бодсон мэдэрснээ л бичлээ. Хэвлэн нийтлэх эрх чөлөөгөө эдэлж байгаа нь энэ. Чадан ядан бичлээ гэж ч манжлахгүй ээ. Харин магадгүй хожим надад өөрт минь өнөөгийн бичсэн зүйл маань гэнэн мэт санагдаж болох юм. Хэзээ эврээ ургаж гүйцэхийг хүлээж суух вэ дээ.

	Би номоо кино, нийгэм гэсэн хоёр хэсэгт хуваасан юм. Уран бүтээлч, найруулагч хүний хувьд сэтгэл эмзэглүүлсэн зүйлс нийгэмд маань маш их байна.

	Хүссэн хүсээгүй нийгэм биднийг оролдож байна. Уран бүтээл бол нийгмийн тусгал байдаг. Тиймээс нийгмээс ангид урлаг гэж үгүй. Нийгмийн амьдрал нийгмийн ухамсрыг төрүүлнэ. Нийгмийн ухамсраас урлаг бүрдэнэ. Ихэнх уран бүтээлчид нийгэмтэйгээ мөр зэрэгцэн алхаж явдаг бөгөөд зарим суут нэг нь нийгэмтэйгээ тэрсэлдэн, түүнээс түрүүнд гишгэж явдаг юм гэнэ билээ. Харин миний ажигласнаар зарим уран бүтээлчид нуухаа авах гээд нүдээ сохлов гэгчээр нийгмээс түрүүлдэг хүн болох гээд бүр хоцрогдох явдал байх юм.

	Кино найруулагч, оператор ер нь л камерын арын фронт дахь хүмүүс нийт үзэгчдэд танил бус байдаг тул нийгэмд шууд нөлөөлөх нөлөөгөөр жүжигчдээс дутмаг байдаг. Монголын Кино Урлагт тулгамдсан асуудлуудыг өөр юм хийж чаддаггүй эдгээр далд фронтынхон л ил гаргаж, төр засаг, ард түмэндээ танилцуулж байхгүй бол олны танил болсон жүжигчдэд өөр хийх ажил их байдаг бололтой. Нэрд гарсан буюу нэрт найруулагч гэж өөрийгөө нэрлэх эрхмүүд байдаг ч орчин үеийн дэлхийн кино урлаг, мөн монголын киноны өнөөгийн байдлыг бодитойгоор мэдэрдэггүй нь нотлогдлоо. Энэ бүхнийг та бүхэн миний нийтлэлүүдээс уншиж мэдэх болно.

	Кино найруулагч хүн зөвхөн л кино хийдэггүйг гаднын жишээнүүдээс харж болно. Маш нарийн мэдрэмжийн мэргэжил тул бусад урлаг, бусад салбарт нөлөөлөх нөлөө ихтэй нь ажиглагддаг. Олимпын тоглолтыг зохион байгуулах, сурталчлах, ерөнхийлөгчийн болон парламентын сонгуулийн сурталчилгаа, имижийг бүрдүүлэхэд тухайн улсын урдаа барьдаг кино найруулагч, продюсеруудын зөвлөгөө, туслалцаа их үүрэгтэй байдаг. Учир нь нарийн мэдрэмжтэйн дээр бусад урлагаас илүү бодитой сэтгэлгээтэй байхыг шаарддагаас тэр биз ээ.

	Сумо бөхийн барилдааны ёс жаяг, телевизээр дамжуулах хэлбэрийг ч маш нарийн төлөвлөж чаддаг нь чухам л найруулагчийн мэргэжлийн өндөр ур чадварын үр дүн юм. Манай үндэсний бөхийг өвөг дээдэс минь сайхан дэг жаягтайгаар бидэнд үлдээсэн боловч бид япончууд шиг орчин үетэйгээ зохицуулан хөгжүүлж, сурталчилж чадаж байгаа бил үү! Хөл бөмбөгийн тэмцээнийг зохион байгуулж байгаагаас ч үзэгчдийн сэтгэл зүйг хэрхэн бэлдэж, хөтөлж байгааг харж болно.

	Энэхүү анхны номдоо би нийгмийн болон Монголын Кино урлагт тулгамдсан асуудлуудыг товч бөгөөд тодорхой, энгийн үгээр бичихийг оролдсон маань мөн л найруулагчийн мэргэжилтэй минь холбоотой.

	Өнөөгийн бодит байдлыг социализмын үетэй болон өндөр хөгжилтэй орны туршлагатай мэдэхийн хэрээр жишиж тайлбарлахыг оролдсоныг минь болгооно уу.

	Нийтлэл, шүүмжүүдээс минь ихийг ойлгож, шинийг бүтээх болтугай.


КИНО

	 

	Киног үзсэн хүн хэдэн төгрөгөөр, ямар хугацаанд хийсэн бэ гэж бус, хэр бүтээл болж вэ гэж л дүгнэдэг.

	ШОУ БИЗНЕСИЙН ХААН - КИНО

	 

	Урлаг бидэнд ус агаар шиг хэрэгтэй юу?

	Усгүй бол хүн арав хонож чадахгүй.

	Агааргүй бол арван минут болж чадахгүй. Амьтад ч ялгаагүй.

	Харин урлаггүйгээр хүн хэр удаан амьдарч чадах вэ?

	Робинзон Крузо ганц ч дуу сонсолгүй, ганц ч жүжиг үзэлгүй олон жил амьдарсан тухай зохиол байдаг. Манай хөдөөгийн малчид соёлын хувьсгалгүйгээр, бүр зарим нь радио ч үгүй амьдарсаар л байна...

	Хөдөлмөр хүнийг бий болгосон гэдэг. Тэгвэл амьтад ч хөдөлмөрлөдөг бус уу? Шоргоолж, зөгий, минж, шувууд гэх мэт.

	Хүн төрөлхтөн галыг эзэмшээд мах шарж суухдаа орилж хашхичин, дэвхцэн цовхчиж байсан гэнэ билээ. Чухам эндээс л урлаг үүссэн гэдэг бөгөөд урлаг нь ус, агаараас илүү хүнийг амьтнаас өөр байлгах гол хэрэглээ болжээ.

	Амьтдад ийм хэрэгцээ бий юу? Зарим нэг амьтад сайхан донгодох, бүжиглэх боловч ухамсартайгаар сайхныг бүтээх гэж хийдэггүй ба тухайн нэг амьтны авьяас зүтгэлийн үр дүнд бус тэр төрөл зүйлийн нийтлэг шинж байдаг ба ороо ороход нэгнээ дуудах, эсвэл бусдыгаа айлгахаар хийж буй тэдгээр үйлдлүүд нь төрөлх рефлексийн шинжтэй байдаг. Харин хүн энэ өвөрмөц хэрэгцээгээ авьяас хөдөлмөрийнхөө үр дүнд үүссэн бүтээлээрээ хангадаг бөгөөд хамгийн гол нь уг бүтээлээ өвлүүлэн уламжилж, цааш хөгжүүлэн, баяжуулдгаараа амьтнаас эрс ялгарч байна.

	Түрүүн дурдсан хөдөөгийн малчид маань радиогүй байгаа ч өөрсдөө дуулж хуурдан, үлгэр домгоо ярьсаар урлагийн хэрэгцээгээ нөхөж байдаг билээ. Тэдэнд кино эсвэл концерт аваачиж үзүүлбэл уухайн тас сонирхоно оо. Харин яагаад малчид идэвхтэйгээр өөрсдөө хотоос кино, концертыг аваачиж сонирхохгүй байна аа? Хүмүүс гурил, мах тасарвал хаа байгаа газраас нь олоод л ямар ч үнээр хамаагүй худалдан авах шаардлагатай болдог.

	Хүний шинэ сонин зүйлийг эрж хайх, танин мэдэх хэрэгцээг урлаг хангаж байдаг юм. Хүн өөрөө хангаж чаддаггүй энэ хэрэгцээг хүнд хүргэдэг аргыг шоу-бизнес гэнэ.

	Ус агаар шиг алхам тутамд шаардагддаггүй боловч байнга дутагдаж байдаг энэ хэрэгцээг зохиомлоор дэвэргэн хөөрөл бий болгох явдал бол шоу-бизнесийн гол онцлог юм.

	“Титаник” киног үзэлгүйгээр хүн төрөлхтөн хэдэн мянган жил амьдарсаар байсан, амьдрах ч болно. Гэтэл уг киноны уран бүтээлчид, продюсерууд нь хүмүүсийг заавал үзэх шаардлага, сонирхлыг зохиомлоор бий болгосноор хоёр тэрбум доллар олтлоо хүмүүст үзүүлж чаджээ. Их мөнгө олсон мөртөө их шагнал буюу 11 Оскар авсан нь энэ киног бизнесийн том төсөл төдийгүй урлагийн гайхамшигт бүтээл болохыг баталж байна. Ганцхан энэ жишээ л киног шоу-бизнесийн хаан болохыг нотлоход хангалттай.

	Кино бол өөртөө бүх урлагийг багтааж чаддагаараа хамгийн өргөн цар хүрээтэй урлаг юм. Уран зураг, уран зохиол, уран баримал, уран барилга, дуу, хөгжим, бүжгийг кинонд үзүүлж, сонсгож болдог бөгөөд амьтныг тоглуулж болдгоороо циркийг ч өөртөө нэгтгэж чаддаг урлаг юм.

	Харах сонсох мэдрэхүйгээр хүнд хүрдэг бөгөөд орон зай, цаг хугацааны хязгааргүй боломжтойгоороо гайхамшигтай.

	Хүн төрөлхтөн хэдэн мянган жилийн түүхийнхээ сүүлийн 100 жилд л киноны буянаар бөөрөнхий дэлхийгээ бүхэлд нь харж мэдэрч эхэлсэн шүү дээ. Дэлхийн дээвэр дэх Төвөд орон, Хойд мөсөн далай, Африкийн шугуйн ан амьтдыг аль ч орны, хаанаасаа харц нь хүртэл үзэж мэдэж байсан бил үү, урьд нь. Бид ч дөрвөн уулын дундаас гарч үзээгүй ч бүх дэлхийг харж биширсээр суугаа билээ.

	20-р зууны шинжлэх ухаан техникийн үсрэнгүй хөгжлийн дүнд кино үүссэн бус харин ч кино л хөгжлийг түргэтгэсэн биш үү. Киноноос телевиз, компьютер, интернэт төрсөн. Телевизүүдийн хамаг цагийг кино л дүүргэж байдаг.

	Глобалчлагдаж буй өнөөгийн түвшинд дээрх орчин үеийн мэдээллийн хэрэгслүүд хөгжиж буй ч тухайн цаг үеийн тусгал байдаг бол кино урлаг нь төрснөөсөө хойших бүхий л цагийг эзлэн хуучирдаггүй ба өөрөө түүх болон үлддэг онцлогтой.

	Кино бол нийлмэл урлаг хэмээн багш нар маань анхныхаа хичээл дээр сургаж эхэлсэн билээ. Дээр дурдсанаар урлагийн бүх төрлүүдийг багтаадгаас гадна киноны гэсэн тодотголтой олон мэргэжлийн уран бүтээлчдийн ур ухаан, авьяас чадварын нэгдлээс бүтдэг тул нийлмэл урлаг юм.

	Кино найруулна гэдэг бол жүжиг, концерт, телевизийн шоу найруулдаг хүний хийх ажил биш. Тусдаа мэргэжил.

	Киноны хэллэг, хийцийг мэддэг, үйл явдлыг дүрслэлийн логикоор нүдэндээ төсөөлж, хийх гэж буй киногоо бүхэлд нь харж чаддаг, нарийн мэдрэмжийн мэргэжил юм.

	Кино зохиолч гэдэг шил архинд онгод нь ордог зарим яруу найрагчдаас ч нарийн мэдрэмжтэй, өргөн цар хүрээтэй мэргэжилтэн байхыг шаарддаг мэргэжил юм. Учир юу гэвэл кино зохиол нь үйл явдлын өрнөл, зөрчил, тайллаас гадна дүрүүдийн зан төрх, үг хэллэг, үйл хөдлөл, түүх, нийгмийн сэтгэл зүй зэргийг уран сайхнаар дүрслэн бичсэнээр киноны суурь болдог билээ.

	Кино оператор больё гэвэл кадрын зохиомж, дурангийн өнцгийг мэдэрч гэрэл сүүдрээр уран зураг зурдаг уран бүтээлчээс гадна техникийн мэдлэгтэй, нягт нямбай байхыг шаарддаг хянуур мэргэжил гэдгийг ойлгох ёстой.

	Кино зураач бол хүн ойлгох нь бүү хэл өөрөө ч ойлгохгүй абстракт зураг зурдаг хүнээс тэс өөр мэргэжил юм. Энэ мэргэжил нь дотроо тайзны зураач, хувцасны зураач, жижиг хэрэглэлийн, зэвсгийн, раскадровкийн, эскизийн гэх мэт төрлүүдэд хуваагдан нүүр хувиргагч, мужаан, дархан, оёдлын, компьютер графикийн цехүүдийг удирдан зохион байгуулдаг.

	Энэ мэтчилэн хөгжмийн зохиолч, эвлүүлэгч, дуу авиа зохион бүтээгч, орлон тоглогч зэрэг киноны онцлогтой холбогдсон мэргэжлүүдийг тоолоод баршгүй. Тэр ч бүү хэл зөвхөн кинонд ажилладаг эмч, тогооч хүртэл байдаг юм байна билээ.

	Жүжигчин л бол кинонд тоглодог гэж хүмүүс, зарим жүжигчид ч боддог. Жүжиг шиг шууд үргэлжлүүлэн тоглодоггүй, хэсэг хэсгээр нь олон давталттайгаар зураг авалт явагддаг тул кино жүжигчнээс контеньюти буюу залгамж чанарыг алдахгүй байх анхаарлыг шаарддаг.

	Close up буюу том өрөг, манайхны хэлж заншсанаар крупный планд жүжигчин нүд хөмсөгний өчүүхэн хөдлөлөөр ч санаагаа илэрхийлж болдог боломжтой ба энэ боломж нь эргээд жүжигчнээс өндөр ур чадвар шаарддаг.

	Орчин үеийн кинонд үг яриаг шууд зураг авалтын үед авдаг болсон нь жүжигчинд дээрх шаардлагууд дээр хоолойны өнгө, үгийн өрөлт, үсгийн өргөлт, амьсгаа зэргийг тухайн зураг авалт бүрдээ анхаарах хариуцлага нэмэгдсэн. Дутуу эсвэл сулхан тогловол хожим засагдахын аргагүй алдаа болдгоороо жүжигчнээс хариуцлагын мэдрэмжийг өндөр түвшинд шаарддаг болж байна.

	Энэ бүхнээс харахад кино бол мэргэжлийн урлаг юм.

	Шоу бизнесийн хаан гэгддэгийн хувьд кинонд хамгийн гол мэргэжилтэн бол продюсер. Яг киног гардан хийдэггүй ч продюсерын мэдрэмж, зохион байгуулалтаас киноны хувь заяа хамаардаг.

	Киног өмчийн хувьд эзэмшдэг продюсерын асуудал Монголын кино урлагт цоо шинэ тулгамдсан асуудал болоод байна.

	Кино нь найруулагчаас авьяас, мэргэжлийн өндөр ур чадвар шаарддагаас гадна амьдралын болон урлах эрдмийн дадлага туршлагыг байнга шаардаж байдаг. Өөрөөр хэлбэл кино бол насны хязгаартай бус насны босготой урлаг гэж хэлж болно. Энэ нь ганц кино найруулагчид бус киноны бусад мэргэжлийн уран бүтээлчдэд хамаарна.

	18, 20 тастай залуу дэлхийг шуугиулсан кино хийлээ гэж та дуулсан уу? Гадаадын зарим Кино Урлагийн Дээд Сургуулийн (КУДС) кино найруулагчийн ангид заавал дээд боловсролтой, эсвэл цэргийн алба хаасан хүнийг шалгаруулалтад оруулдаг бол манайд...

	Харин кинонд жүжигчний мэргэжилд насны хязгаар байдаггүй билээ. Найман настай балчраас наян настай буурлын дүр кинонд байдаг тул жүжигчдийн дунд “Авьяас тэтгэвэрт гардаггүй” гэсэн яриа гарсан биз.

	Орчин үеийн Холливуудын кино найруулагчдын ихэнх нь 50-60 насны хүмүүс байдаг билээ.

	Стивен Спилберг 47

	Жеймс Камерун 43

	Клинт Иствуд 62

	Милош Форман 43 насандаа анх Оскар авч байсан нь үүнийг нотолж байна.

	Насны босготой урлаг гэхээр насны намраа хүлээгээд сууна гэсэн үг биш. Анхны кинонд алдаа байдаг учир боломж л олдвол кинонд ажиллан, кино хийж туршлага хуримтлуулах явдал бол сайн киночин болоход их ач холбогдолтой.

	Би видеомакеруудын анхдагч болох кино хийхийг мөрөөдөгч найз нартаа “Хэзээ нэгэн цагт, хэн нэгэн Хорацио Гонзалис гарч ирээд их мөнгө өгөхөөр л супер кино хийнэ гэж хүлээх бус бага мөнгөөр ч болов кино хийж байвал шатсан ч бага шатна. Хамгийн гол нь туршлагатай болно” гэж хэлдэг байсан юм. Гэтэл өнгөрсөн арван жилд би арваад кино хийж багагүй туршлага хуримтлуулсан бол нөхөд маань тасралтгүй клип, реклам, нэвтрүүлэг хийж байгаа ч кино хийх туршлагаар балчир хэвээрээ л байна. Бүрэн хэмжээний уран сайхны кино хийх арга барил нь реклам, клип хийхээс өөр өргөн хүрээтэй байдаг юм шүү.

	Мэргэжлийн гэх энэ урлаг чухам юунд хэрэгтэй, ямар ач холбогдолтой вэ?

	Зөвхөн хүмүүсийн стрессийг тайлж, цагийг зугаатай өнгөрөөдөг хэрэгсэл үү?

	Юуны түрүүн кино бол танин мэдэхүйн ач холбогдолтой урлаг юм. Шинжлэх ухааны хялбаршуулсан кино гэдэг тусдаа киноны төрөл зүйл байдаг боловч энэ удаа зөвхөн уран сайхны кинон дээр тайлбарлахыг хүсэж байна.

	Хүн уран сайхны киноны үйл явдал, зөрчил тэмцлийг нь шимтэн үздэг боловч уг киног хийсэн улс үндэстний түүх, зан заншил, ахуй амьдрал, байгаль цаг уур, улс төрийн нөхцөл байдлыг ухамсартайгаар танин мэдэж байдаг билээ.

	Хүүхэд хэлд орохдоо л “Ну погоди, Том Жерри, Шрек” гэж хэлд орж байгааг та харж байгаа биз дээ?

	Балчир хүүхдээс арслангийн зулзагыг юу гэж нэрлэдэг вэ? гэж асуутал “Симба” гэж хариулжээ.

	Орчин үеийн мэдээллийн өндөр хурдтай эрин үед тав зургаан зуун хуудастай номыг цаг гучин минутын хугацаатай кино болгон шахаж байгаа нь цаг үетэйгээ зэрэгцсэн алхам боловч ном битгий унш гэсэн үг биш ээ.

	Мөн кино нь хүнд үндэсний бахархлыг төрүүлж, эрч хүч өгдөг урлаг юм. Бүх улс үндэстнүүдэд үндэсний баатруудын тухай кинонууд байдаг билээ. Манайд ч ялгаагүй. Америкийн “Цэрэг Райныг аварсан нь” кинонд нэг гэр бүлийн дөрвөн хүү алагдаад тав дахь буюу хамгийн сүүлчийн хүү нь бүслэлтэд орсон байхад Америкийн Ерөнхийлөгч:

	— Америк эх ийм их зовлон амсаж болохгүй гээд бүтэн салаа цэргийг Райныг авруулахаар явуулж байгаа нь Америк хүн Америк орноороо бахархах, төр засагтаа итгэх итгэлийг төрүүлж байна. Гэтэл Оросууд тэр л хоёрдугаар дайны үед нэг гэр бүлээс дөрөв таван хүн алагдах нь бүү хэл овог удмаараа сүйрч байсан шүү дээ.

	Кино нь улс үндэстний бахархлыг төрүүлэхээс гадна тэр үндэстэн ард түмнийг бусдад сурталчлан таниулж байдаг. “Нохойн орон” хэмээх Бельгийн найруулагч Петер Бронсоны кино гарснаас хойш барууныхан монголыг хог новшиндоо дарагдсан золбин нохойн орон гэж ойлгосон бол "Ингэн нулимс" кино гарсны дараа монголын говь, тэмээг амьдаар нь үзэхийг хүссэн жуулчдын тоо эрс нэмэгдэж байгаа нь үнэн.

	Өмнөговь аймгийн Булган суман дахь Жуулчны баазын захирал залуу надад “Манайд ирсэн жуулчид “Ингэн нулимс”-ын зургийг авсан айлд заавал очъё гэдэг. 50, 60 км зам муруйн Амгаабазар гуайн хотонд очиход маш их баярлалдан гэрийнхэнтэй, Герман цагаантай (Уг кинонд төрж байгаа нь гардаг ботго. Одоо том тэмээ болсон) хамт зургаа авхуулан тэр айлд өөрсдөө мөнгө, доллар өгдөг” гэж ярьж байсан нь баярламаар ч, бахармаар ч...

	Киноны сурталчилгааны шинж чанарыг агуулсан ойрын жишээ татахад “Хүргэн хүү” кинонд Жамц баян их хэмжээний мөнгөө хулганад идүүлчихсэнийг үзээд хүмүүс банканд мөнгөө хадгалуулж эхэлсэн, улсаас үнэгүй байр өгөхөд нь авахгүй гэдэг хүн олон байсан бол “Аман хуур” кино гарснаас хойш монголчууд байр байшинд амьдрахын ашиг тусыг ойлгон, хотжилт эрчимтэй явагдсан бол Холливуудад Мерилин Монрогийн шар үсийг хүүхнүүд дуурайснаар үсний шар будгийн хэрэгцээ эрс өссөн, “101 гөлөг” кино гарснаар далматин үүлдрийн нохойн эрэлт, үнэ өссөн гэх мэт жишээг тоочоод барахгүй. 

	Сурталчлахаас гадна киног үзэл суртлын зэвсэг болгон ашиглаж болдог байна. Гитлерийн тухай “3-р Рейх” баримтат кино нь фашист германыг дэлхий нийтэд харуулан, хүмүүсийн зүрхийг үхүүлж байжээ. Мөн дайны үед оросууд Зоя Космедянскагийн тухай уран сайхны кино хийж ард түмэндээ үзүүлсэн нь орос хүмүүст эх орноо хамгаалах зориг, үзэл бодлыг төлөвшүүлэхэд их нэмэр болсон. Дайтахын хажуугаар орос ах нар маань бидэнд “Сүхбаатар”, “Цогт тайж” кинонуудыг хийж өгсөн нь бас л үзэл сурталтай холбоотой.

	Кино урлаг нь олон хүний хөдөлмөрөөс бүтдэг уран бүтээлээс гадна үйлдвэрлэлийн шинжтэй байдаг тул маш олон хүнийг ажлын байраар хангаж, цалинжуулан тэжээж байдгаараа бодитой, буянтай урлаг юм.

	Холливуудад нэг кинонд 300 гаруй мэргэжилтэн ажилладаг гэдэг. Зөвхөн киноны мэргэжилтнүүд шүү.

	Кино урлаг сөнөсөн гээд байгаа өнөө үед манайд нэг кинонд 20-40 хүн ажиллаж хэсэг хугацаанд цалинждаг төдийгүй гарсан хойно нь кино театрууд, аймаг, сумдын соёлын төвүүд ажиллан хувь хүртдэг билээ. Тэр бүү хэл хожим нь телевизүүд киног эфирээрээ гаргаж цагаа дүүргэдэг шүү дээ. 60, 70, 100 жилийн өмнө хийгдсэн кинонууд одоо ч дэлхийн телевизүүдийг тэжээсээр л байдаг.

	Орчин үед киног прокатлах буюу VHS, VCD, DVD форматад хувиргаж зарах, түрээслэх үйлчилгээ бий болсноор зөвхөн энэ төрлийн бизнес хийдэг дэлгүүр, лангууны сүлжээнүүд ч олноор буй болж байна.

	Мөн кино бизнест дээрх үйл ажиллагаануудаас гадна шууд бус орлого олдог хоёрдугаар зах зээл хэмээх бизнес бий болжээ. Оддын системийг бий болгож, тэр одууд, киноны дүрүүдийг бишрэн шүтэгчдэд нь хүргэх буюу сонин, сэтгүүл гаргах, хувцас, тоглоом, бусад эд зүйлс дээр зургийг нь хэвлэн худалдах, брэнд бүтээгдэхүүний шошго дээр киногоо сурталчлах, киноны үйл явдалтай ижил компьютер тоглоом зохион бүтээх, sound track буюу киноны хөгжмийг тусад нь CD болгон худалдах гэх мэт 2-р бизнесийн жишээг тоочоод баршгүй.

	Кино үүсэхээс өмнө хүмүүсийн танин мэдэх, шинэ сонин зүйлийг эрж хайх хэрэгцээг үлгэр туульс хангадаг байсан буюу киночдын уг гарал нь өвгөн хуурч, туульч байсан гэхэд буруудахгүй биз ээ.

	Хүүхэд бүр үлгэрт дуртай байдаг шиг хүн бүр кинонд дуртай. Одоо цагт нэг хүн өдөрт хэд хэдэн кино үзэх боломжтой болсон. Телевизийн олон сувгуудаар байнга л кино гарч байдаг. Гэсэн ч хүмүүсийн кино үзэх хэрэгцээ ханашгүй юм. Тиймдээ ч шинэ кинонууд мянга мянгаараа төрсөөр байна.

	Зөвхөн тодорхой түвшний хүмүүст бус нийт хүн төрөлхтөнд арьс өнгө, хэл соёл харгалзахгүй бүгдэд нь зориулагддагаараа кино нь нийтийн урлаг бөгөөд глобалчлалын хүчирхэг зэвсэг юм. Улс үндэстэн бүрд ардын дуу, ардын үлгэр байдаг шиг тэр улс үндэстний хэв шинжийг тусгаж бахархал нь болсон кино байдаг. Өөрөөр хэлбэл кино бол орчин үеийн ардын урлаг. Монголчууд бид ч үндэсний киногоороо бахархдаг. Монголын ард түмэнтэй кино урлаг салшгүй холбоотой болохыг хэдэн жишээгээр тайлбарлахыг оролдъё.

	Шинэ төрсөн хүүхдэдээ киноны дүрүүдийн нэр өгөх нь элбэг байдаг бол эрхэлж буй пүүс компаниа ч киноны нэрээр нэрлэдэг байна. “Мандухай цэцэн”, “Тунгалаг Тамир”, “Цахиур Төмөр”, “Гарьд Магнай”, “Женко”, “Симба", "Хатан хаан Си Си”, “Мятаршгүй Жулиа”, “Crazy English" гэх мэтээр компаниа нэрлэсэн нь эдгээр кинонууд сэтгэл зүрхэнд нь хоногшсоны гэрч юм.

	Мөн “Энэ хүүхнүүд үү”, “Итгэлт” зэрэг сонин байдаг.

	"Гол гаргах”, “Ичмээр дамшиг” гэх мэт киноны текст нь монгол хэлний үгсийн санд ортлоо нийтийн хэллэг болжээ.

	Энэ мэтээс харахад Монголын ард түмэн үнэхээр л кинонд дуртай ард түмэн юм.

	2 сая 500 мянган хүнд 2 сая 500 мянган киноны санаа байгаа гэдэгт надтай маргах хүн байна уу?

	Кино хөгжвөл бүх урлаг хөгжинө.

	Бүх урлагийн дотроос хамгийн чухал нь кино гэж кино үүсэж эхлэх тэр цаг үед л хэн нэг нь хэлжээ.


ҮНДЭСТНҮҮДИЙН КИНОНЫ ХЭВ ШИНЖ БУЮУ СТЕРЕОТИП

	 

	Японы кино урлагийг самуурайгүйгээр төсөөлөхийн аргагүй. Самуурайн киног хэн анх үндэслэснийг би сайн мэдэхгүй. Магадгүй Акира Курасавагийн “Долоон самуурай” киноноос эхтэй ч байж магад. Ямар ч байсан япон, кино, самуурай гэдэг гурван үг холбогджээ.

	Самуурайн киног үзэхэд японы түүх, зан заншил, үзэл бодол буюу философи, ахуй амьдрал, байр сууц, хувцас хэрэгсэл, байгаль цаг уур бүгд харагддагаараа япон үндэстний кино урлагийн хэв шинжийг харуулж чаддаг юм. Хувцас, үс, хэрэгсэл нь хүртэл жүжигчинд япон хүний дүр төрх, хөдөлгөөнийг тодотгож өгдгөөрөө япон үндэстний киноны хэв шинжийг нарийн харуулахад дөхөм болдог.

	Америк кино мөн ялгаагүй. Ковбой гардаг вестерн кинонууд мөн л бүх хэлбэр, агуулгаараа америкийн үндэсний киноны хэв шинжийг бүрдүүлж байдаг.

	Америк болон японд ч өөр төрөл жанрын кинонууд байдаг боловч би зөвхөн үндэстний үндэсний хэв шинжийг хадгалсан киноны тухай ярьж байна.

	Хятад кинонд ушу, итали кинонд шпагети вестерн буюу мафийн гэр бүлсэг ахуй, хөгжилтэй үглээ хүмүүс, орос кинонд рубашка өмссөн сахалтай, хромтой эр, хусан ой гэх мэт улс бүрийн өөр өөрийн нэрийн хуудас болсон хэв шинжүүд нь үндэсний киног нь бүрдүүлж байна.

	Тэгвэл монгол кинонд үндэстний хэв шинж бүрдсэн үү? Чухам л энэ асуултын хариу нь миний насан туршийн эрэл хайгуулын объектив тал юм. Мэдээж монголын киноны хэв шинжийг түүх, байгаль, ахуйн соёлоос л хайх нь дамжиггүй. Бид чухам яг юугаар хэв шинжээ тодорхойлох вэ?

	Өвөг дээдэс маань бидэнд маш сайхан түүх, зан заншил, байгаль, соёлыг өвлүүлэн үлдээсэн боловч далан жил киног хөгжүүлэхдээ бид бүгд дэлхий нийтэд хүлээн зөвшөөрөгдөх кино урлагтай болсон бил үү?

	Хэрэв тийм биш бол хаанаас хайх вэ?

	Хүннүгийн үе, Их хааны үе, манжийн үе, хувьсгал, хэлмэгдэл, социализм, ардчилал. Алинаас нь хайх вэ!

	Бид чинь морь унасан монголчууд мөртөө “Мандухай цэцэн хатан”, “Мөнх тэнгэрийн хүчин дор” киноны хаад ноёд шиг хэт намбалаг, хөмсгөө зангидсан, алхам тутамдаа алгуурхан бөхийж ёсолсон хүмүүс бил үү? Эсвэл “Цогт тайж” киноны дүрүүд шиг хөнгөн шаламгай, баатарлаг боловч хэт сүржин тоглолттой дүрүүдтэй байх уу? Үндэсний бөхийн тухай “Гарьд магнай” киног хийсэн боловч А. Курасавагийн зохиол “Сугатэ Сансэро” буюу “Бөхийн гайхамшиг” (Гени дзю-до) кино жүдо бөхийг дэлхийд сурталчилсан шиг монгол бөхийг зарлан тунхаглаж чадсан бил үү?

	Найруулагчид, зохиолчид, жүжигчид, хөгжмийн зохиолчид, зураачид ер нь л бүх уран бүтээлчид энэ асуудлыг дор бүрнээ тунгаан туурвиж байхыг санал болгож байна.

	Би түрүүчийн жишээнүүд болон монголын бүх кинонуудыг үгүйсгэсэн юм биш ээ. Чухам л тэндээс бид хэв шинжээ олно оо. Харин алиныг нь илүү түлхүү авбал үнэнд ойр, өвөрмөц хэв шинж болохыг нь тунгаах хэрэгтэй байна.

	Биднийг алгуурласаар сууж байх хооронд бидний гэх хэв шинжүүд гаднынхны нэрэн дээр данслагдаж байна шүү!

	Хятадын найруулагч Хэ Пингийн “Тэнгэр газрын дайчид” кинонд хятадууд тэмээг хэрхэн эдэлж, тэмээний ачилга, жингийн цувааг хэрхэн гарын дор ашиглаж байгааг харж болно. Энэ мэт киноны дараа бид тэмээний тухай кино хийвэл хятадуудыг дуурайсан мэт сэтгэгдлийг биднийг мэдэхгүй хүмүүст төрүүлэх болно.

	Дэлхийг байлдан дагуулсан эзэн Чингис хааны тухай кино хийхэд тун хэцүү болж байна. Учир нь тэр үед бидэнтэй байлдаж ч чадахгүй хядуулж байсан улсууд одоо өөрсдийн тухай баатарлаг кинонууд ихээр хийдэг болсон тул тэднээс илүү байснаа тэднээс илүү харуулах ёстой болоод байна.

	Хятадын кунг-фугийн кино туйлдаа хүртэл хөгжсөн нь бид тэднийг айлгаж цагаан хэрмийг бариулахад хүргэж байсан улс чинь түүнээс ч илүү зодолддог, байлддаг байхгүй бол үнэмшихэд бэрхтэй болоод байна.

	Ганц уран бүтээлчид бус төр засаг маань соёлдоо анхаарал тавихгүй бол улам ихийг алдах нь байна шүү!

	Анхаарч болгооно уу.

	Италийн найруулагч Бернардо Бертоллучи “Сүүлчийн эзэн хаан” киногоо хийснээр хятадын киноны (ушутэй кино биш) хэв шинжийг гаргаж өгсөн болов уу гэж би боддог юм. Буруу ч байж магад. Би судлаач биш гэж өөрийгөө өмгөөлье. Чухам тэр киноноос хойш л Чан Кай Гэ “Баяртай, хайрт минь”, Жан Э Моу “Улаан тутарга”, “Жуи Доу”, “Улаан дэнлүүгээ өргөөрэй” зэрэг хятад хүний мөн чанарыг харуулсан дэлхийд алдартай кинонуудаа хийсэн билээ. Францчууд “Гималай”, “Сансар” зэрэг кинонуудаар өндөр уулс, лам, сарлаг, халтар царайтай боловч өвөрмөц сэтгэлгээтэй үндэстний хэв шинжтэй Төвөд, Балба орныг дэлхийд харуулж өгсөн.

	Дээрээсээ дугариг, дэргэдээсээ гурвалжин харагддаг монгол гэр, морь, тал, говь зэргийг бид кинондоо оруулдаг ч хэв шинжийг гүйцэд бүрдүүлж чадахгүй л байна. Яагаад чадахгүй байна гэсэн гэвэл вестерн кинонд халуун нар, цөл, ковбой гутлын цаана буудахад бэлэн алцайн зогсох ковбой эр, самуурайн кинонд бороо, дээрээс авсан дээврүүдийн дундах нарийн гудамж, хоёр гараараа сэлмээ барьсан самуурайн ард өрсөлдөгч нь унах гэх мэт дүрсүүд нүдэнд харагддаг бол монгол кино гэхэд хамгийн түрүүн юу нүдэнд харагддаг вэ?

	Кадрын зохиомж, гэрэл тавилт, жүжигчний тоглолт, хөдөлгөөн зэрэг нарийн мэргэжлийн хэмжээнд асуудлыг тавьж байгаа билээ. Би хувьдаа энэ бүхнийг монголын хуучин кинонууд, дамаа кино найруулагч Д. Жигжид агсны түүх хувьсгалын сэдэвтэй кинонууд, оросын бидэнд хийж өгсөн сонгодог тавилттай кинонууд, 21- р зууны эхэн үеийн хроник дүрснүүд, гаднынхны өөр нүдээр харж монголын тухай болон монгол туургатан улсуудын тухай хийсэн уран сайхны болон баримтат кинонууд, бидэнтэй төстэй ахуй амьдралтай улсуудын тухай буюу түрүүн дурдсан “Гималай”, “Сансар” гэх мэт кинонууд, фото зургууд, уран зургууд, мэдээж түүхийн болон угсаатны зүй, уран зохиолын номуудаас хайдаг билээ.

	Нэгэн малчин өвгөн “Мандухай цэцэн хатан” уран сайхны киног кино театрт найман удаа үзсэн гэнэ. Та чухам яагаад ингэж олон үзэв ээ гэж асуухад Өнөболд ван, Мандухайд тамгыг нь буцаан өгчхөөд мориндоо мордон цааш явдаг тэр кадрыг л харах дуртай, тэр морины алхаа, жүжигчний суудал зэрэг нь аргагүй л морь хүн хоёр нэг болж чадсан сайхан монгол киноны хэсэг гэсэн гэнэ.

	Намайг “Янаг дурлалын дууль” эротик уран сайхны киногоо Дундговь аймагт гаргаж явахад нэгэн халамцуу эр киног орхин гарч ирээд “та нар жинхэнэ монгол кино хийгээч, энэ орчин үеийн залуучуудын амьдралыг ойлгохгүй юм” гэв. Жинхэнэ монгол кино гэж ямар киног хэлдэг юм бэ гэж асуутал Ардын элч дээр морьтой хөөцөлддөг хэсгийг хар! Давхиут морь сэлгэж байгаа нь бахархмаар байдаг юм гэж хэлж билээ. Эдгээрээс харахад хуучны монгол киноноос сурах юм их бий бололтой.

	Саяхан би хэсэг япон киночидтой уулзав. Холливуудын “Сүүлчийн Самуурай”, “Гейшагийн дурсамж” кинонууд ямар санагдсан тухай тэднээс асуухад бүгд толгой сэгсэрч байлаа. Тэгээд хэсэг бодож байснаа надад “японы сэдвээр япон хүн, япон жүжигчид, уран бүтээлчид л сайн кино хийнэ. Чингис хааны тухай гаднын хүмүүс хийж, гаднын жүжигчид тоглосон кино монгол хүний санаанд яагаад ч таарахгүй юм байна” гэж хэлж билээ. Акира Курасавагийн “Долоон Самуурай” нь цэвэр япон кино бөгөөд дэлхийн бүх улсын хүмүүст одоо ч таалагдсаар, ойлгогдсоор байгаа нь япон үндэсний киноны хэв шинжийг тодорхой гаргаснаас тэр билээ.

	G intertainment-ийн бүтээл УГЖ Б. Ариунаагийн “Би” дууны клип, Logic film студийн бүтээл дуучин Т. Баясгалангийн “Ээжийгээ баярлуулж яваарай” дууны клип, HERO intertainmen-ийн бүтээл дуучин Б. Мягмарсүрэнгийн “Хөөрхөн халиун” дууны клип, LEMON студийн “МОНГОЛ ШУУДАН БАНК”-ны реклам, хийлч Дээгийгийн “Үлэмжийн чанар”-ын клип зэрэг орчин үеийн залуучуудын бүтээлүүдэд ч үндэсний хэв шинжийг зохих хэмжээнд тусгаж өгснийг сайшаалтай. Өөр санал бодолтой хүмүүс надтай түүнээсээ хуваалцвал маш их баярлах болно. Энэ ярилцах сэдэв маш чухал, том сэдэв боловч надад мэдэх зүйл ховор тул ингээд нээлттэй орхиё.

	Монголын киночид болон монгол ахан дүүс ээ! Бүгдээрээ өөрсдийгөө сайн судалж, үндэсний хэв шинжээ дэлхий нийтэд тунхаглаж чадвал өөрсдийгөө болон хойч үеэ ганц кино урлагаар бус аялал жуулчлал, соёл урлагийн гээд бүх л салбараар хэдэн үеэр нь тэжээх эрдэнэстэй болох бус уу.


КИНОНЫ ХИЙЦ ХЭЛЛЭГ, КИНО СУДЛАЛ, ШҮҮМЖИЙН ТУХАЙ

	 

	ТВ-8 хэмээх шинэ сувгаар Германы “Good bye LENIN” киног үзлээ. Урьд нь үзэж байсан боловч энэ удаа их сайн үзлээ. Сайхан ч кино байна. Тэгээд энэ киноноос төрсөн сэтгэгдлээ бичиж байна. Энэ киног хүмүүс социалист системийн задралын тухай кино гэдэг.

	Бас эхийгээ гэсэн хүүгийн сэтгэлийг сонирхолтой сайхнаар харуулсан гэлцдэг.

	Үнэхээр тийм ээ. Хэзээ ч бүтэшгүй гэмээр инээдмийн өнгө аястай, эмгэнэлтэй хөнгөхөн боловч маш сайн бодсон логиктой ийм киног сүүлийн үед гаднынхан их хийдэг болжээ. (Италийн Роберто Беннинигийн “Амьдрах сайхан” ч мөн ийм кино билээ.)

	“Good bye LENIN” киноны хамгийн гайхамшигтай нь минийхээр бол эхийн дүр юм. Хүүгийн зүгээс эхийнхээ эрүүл мэндийн төлөө бүхий л бололцоог ашиглан зохиомлоор хуучин орчныг бүрдүүлэн хуурсаар кино дуусдаг бол эх нь амьдралынхаа турш хүүхдүүдийнхээ сайн сайхны төлөө наашаа харж инээн, цаашаа харж уйлна гэдэг шиг хэчнээн үл хүсэвч нийгэмтэйгээ зохицон амьдарч ирсэн ба амьдралынхаа сүүлчийн мөчүүдэд ч өөрийнх нь төлөө хуурмаг ертөнц бүтээж буй хүүгийнхээ сэтгэлийг бодоод мэдсэн ч мэдээгүй дүр үзүүлэн төгсөж буй дүр юм.

	Хамгийн сонирхолтой нь энэ кинонд эсрэг дүр байхгүй бөгөөд коммунист системийн задрал, хоёр системийн зөрүү нь энэ киноны зөрчлийг хурцатгаж өгчээ...

	Орчин үед бидний киног ингэж шүүмжилдэг бол мөн сайхан аа. Сүүлийн үед кино судлаач, кино шүүмжлэгч гэдэг хүн улаан номд оржээ. Зөвхөн дээрх шиг магтах бус алдаа дутагдлыг нь зоригтой шүүмжилдэг шүүмжлэгч, судлаач Монголын Кино Урлагт ус агаар шиг хэрэгтэй байна. Ховордсон гол шалтгаан нь тэднийг хэн, хаанаас цалинжуулах вэ? гэдэг асуудал юм. Баруунд судлаач, шүүмжлэгчид нь сонин, сэтгүүл, телевизүүдэд кино хариуцсан редактораар ажиллан шүүмжлэлүүдээ нийтлүүлж, судалгаагаа тасралтгүй хийдэг юм байна.

	Америкийн GOLDEN GLOBE буюу “Алтан бөмбөрцөг” гэдэг нэр хүндтэй шагнал нь киноны тухай хэвлэн нийтэлдэг сонин, сэтгүүл, телевизүүдийн сэтгүүлчид, судлаачдын холбооноос өгдөг шагнал гэнэ.

	Манайх шиг жижиг зах зээлтэй, цөөн кино хийгддэг газар яг ингэж тасралтгүй ажиллах боломж судлаачдад байхгүй. Тэгвэл яах вэ? Аргаа бараад ажил ихтэй завгүйн хажуугаар бичих гэж оролдож суух вэ дээ би. Өөрөө кино хийдэг хүн байж бусдын киног шүүмжилнэ гэдэг зохисгүй зүйл боловч хэзээ болтол хойш тавих вэ. Бие биеийгээ шүүмжилье. Гэхдээ шүүмжилнэ гэхээр нэгнийхээ өөг хайх биш мэргэжлийн зүгээс алдаа дутагдлыг нь илрүүлж, ололттой талыг нь хөхиүлэн зарлах хэрэгтэй байна. Зөвхөн кино гэлтгүй дэлгэцийн урлаг болох клип, рекламыг хамруулан шүүмжилдэг байвал жижиг гэлтгүй зах зээл болно шүү. Учир нь реклам, клип макерүүд (бүтээгчид) маргаашийн киног хийх хүмүүс тул эртхэн зөв зүгт нь залж байхгүй бол алдаагаа харахгүй, мэдэхгүй, дахин давтаж алдах, буруу зөрүү ойлголтыг эхнээсээ тархиндаа суулгах зэрэг үзэгдэл ажиглагдаж байна. Энэ тухай олон жишээ дурдмаар байгаа боловч цаашид олон шүүмж бичих биз гээд цөөн зүйлийг хэлье.

	Кинонд диафрагм алдах буюу гэрэл сүүдрийн харьцааг алдахаас их болгоомжилдог бол видео макерүүдийн зарим нь энэ талыг ерөөсөө анхаарахгүй болжээ.

	Гэрэл ихдэх, нялах үзэгдэл клип, рекламд хэт ихэссэнээс дүрс нь сул өнгөтэй болох, маш хүйтэн уур амьсгалыг авчирч байгаа нь зарим бүтээлд нь нийцэж байвч ихэнхдээ материалын гологдол болж байна шүү!

	Цагаан хувцастай хүнийг цагаан фоны наана зогсоочхоод диафрагмаа нээгээд, гэрлийг нь ихдүүлж нялчихаар сайхан дүрс бус цаад хүн нь сүнс сүг мэт болсон клипүүдийг та STV-2 дээр сувгаа тавихад л үзэх болно. Энэ мэтийн алдаанаас болоод цаагуур чинь зарим хүмүүс видеог харааж байна шүү.

	Зураглаачийн ур чадвар нь кадрын зохиомж, гэрэл тавилт дээр тод харагддаг. Гэтэл сүүлийн үед гэрэл тавилтыг үл тоон компьютероор дүрсээ янзалдагтаа хэт найдан зураглаачийн мэргэжлийг уландаа гишгэж байна. Би л хувьдаа компьютер дээр монтаж л хийдэг болохоос өнгөнд нь гар хүрэхийг цээрлэдэг. Зургийг авахдаа л сайн авчихвал ядаж pixel өндөртэй байдаг юм шүү.

	Pixel өндөр гэснээс шинжлэх ухаан техникийн өндөр хурдтай эрин үед камер, техник маань өдөр ирэх тутам сайжран, шинэчлэгдэж сонирхогчийн гэх техник мэргэжлийн техникийн үзүүлэлт рүү дөхсөөр, үнэ ханш нь ч хямдран жирийн хүмүүсийн гарт мэргэжлийн техник очиж байгааг мэргэжилтнүүд минь анхаарна уу!

	Саяхан гайхал төрүүлж байсан miniDV формат гэрийн авгайн гарт орж, тэр ч бүү хэл DVD- Cam, HDV handycam (сонирхогчийн гар камер) худалдаанд гарчээ. Хэдхэн жилийн дараа одоогийн бидний мөрөөддөг техник хүүхдийн тоглоом болох биз. Тэр цагт мэргэжлийн гэх бид яах вэ?

	Видео макерүүд ээ! Мэргэжлийн ур чадвартаа эртнээс анхаарал тавихгүй бол сонирхогчдод шахагдах нь байна шүү!!!

	Киноны монтажийг монтажны ширээн дээр бус зураг авахаасаа өмнө толгойдоо хийдэг юм гэж миний багш Төрийн Соёрхолт, Урлагийн Гавьяат Зүтгэлтэн, кино найруулагч Б. Сумхүү хэлж өгч байж билээ. Гэтэл ажиглаж байхад зарим видео макерүүд маань (киночид ч хүртэл) хамаагүй л баахан зураг авч авчхаад сүүлд нь сууж монтажлан, тэндээсээ зохиомжоо гаргах юм. Энэ бол мастерство (ур чадвар) биш шүү. Дүрстэй зар хийхэд тэгдэг байж болох юм. Уран сайхны кино хийх гэж байгаа хүн бол энэ асуудлыг маш сайн анхаарууштай. Ядаж л хальс, цаг хугацаа их үрнэ шүү дээ.

	Сүүлийн үеийн гэлтгүй монголын кинонд нэн сонин зүйл бол монолог юм.

	Монолог нь театрын хэллэг бөгөөд орчин үеийн киночид кинондоо монолог хэрэглэхгүй байгааг гаднын бүх киноноос харж болно. Учир нь кино бол яруу найраг биш. Уран бүтээлчид нь өөрийн хэлэх гэсэн санаагаа илэрхийлэх маш олон төрлийн арга, хэллэг, хийцтэй урлагийн биеэ даасан төрөл билээ.

	1-р биеэс одоо цагт дүрийн бодож буй зүйлийг кадрын чанадаас унших нь өөр арга олоогүй найруулагчийн маш болхи арга юм. Хамгийн наад зах нь тэр дүр нь дотоод сэтгэлээ хэн нэгэнд нээн ярьж, харьцаж болно шүү дээ.

	Орчин үеийн кинонд закадр буюу кадрын чанадаас өгүүлдэг арга байдаг боловч монолог хэмээх 1-р биеэс одоо цагт бодож буйг нь хэлэх бус өнгөрсөн цагт дурсан ярих хэлбэрээр хийдэг нь зарчмын хувьд маш их ялгаатай юм.

	Монологийн хэсгийг хийхэд жүжигчний тоглолтын хувьд ч хэцүү, утгагүй шүү дээ. Ам нь хөдлөхгүй нүд нь л хөдлөн жүжиглэж буй жүжигчнийг харахад хэн бүхэнд инээдэмтэй харагддаг билээ. Ингэж элэг доог болж буй нь жүжигчний буруу бус киноны хэллэгийг дутуу мэддэг зохиолч, найруулагч нарын буруу юм.

	Найруулагч гэж хэн бэ?

	Энэ ойлголт манай урлагийнханд, тэр тусмаа кино хийж буй хүмүүст ихээхэн өрөөсгөл шинжтэй байна. Учир нь найруулагчийн ажлыг зохиолчийнхтой хутгах, мөн найруулагчийн зарим ажлыг операторт тохох үзэгдэл элбэг байна. Жишээ нь оператор хүн бол техникийн шаардлага, кадрын зохиомж, дурангийн өнцөг, гэрэл тавилтдаа л анхаарна уу гэхээс чиглэл, тэнхлэг, монтажны асуудлыг дангаараа шийдэх ёсгүй. Гэтэл зарим найруулагч нар эдгээрийг оператортаа найдаж өөрсдөө зөвхөн жүжигчдийн тоглолт, медсценээ л анхаардаг. Эндээс сайн оператортай л бол кино хийхэд амархан, сайн найруулагч больё гэвэл операторын ангид ор гэх мэт яриа гарсан нь юм мэддэггүй мухар сүсэгтэй хүнтэй адил юм.

	Киноны талаар юу ч мэддэггүй хүмүүсийн киног кино оператор Г. Маш гэх мэтийн авьяаслаг уран бүтээлчид чимээгүйхэн хийж өгөөд алдар гавьяа, ашиг орлогыг нь цаад улс нь авдаг болохоор аргагүй ч биз.

	Кино найруулагч хүн бол кино хийх бүх процесс, дамжлагыг нарийн мэддэг, тэр бүхэнд оролцон удирдаж байдаг хүн юм.

	Мөн кино хийх хийцээ ер анхаарахгүй ямар нэг агуу санаагаар хийх тухай л бодож явдаг найруулагч нар элбэг байна. Чухам тэд л зохиолчдыг ажилгүй болгодог. Тийм найруулагч нарын бүтээл нь хийц, хэллэг, хэв шинж, ахуй муутай болсноос агуу их биш гэнэн тэнэг болдог нь харамсалтай.

	Орчин үеийн америкийн киночид киног маш ойлгомжтой (логиктой), хөнгөн, хөгжилтэй (уйдаахгүй ритмлэг) боловч үл анзаарагдам гүнзгий утга, үзэл санааг агуулж бүтээдэг бөгөөд сая сая үзэгчдийг байлдан дагуулж тэднээр дамжуулан өөрсдийн зарчмыг дэлхий нийтэд түгээдэг билээ. Үүнийг ядуу буурай манай киночид анхаарууштай. Гэтэл ганц манайх гэлтгүй дэлхий нийтээрээ америк киноны хэллэг хийцийг дуурайн амжилт олж байна. Саяхныг хүртэл европын киночид америк хийцэд дургүйцэн өөрсдөө түүнээс л өөр байх гэж оролддог байсан билээ. Одоо ихэнх орнууд америк хийцтэй ч үндэсний хэв шинжээ агуулсан кино хийж бизнесийн хувьд амжилт олон, өөрсдийгөө сурталчилж, үндэснийхээ кино урлагийг хөгжүүлж байна.

	Америк маягийн л гэж нэрлээд байгаа боловч яг үнэндээ сонгодог хийц юм шүү дээ. Оросын дээр үеийн “Тосгоны багш”, “Тогоруун цуваа”, Гүржийн “Цэргийн эцэг” зэрэг кинонуудыг хар. Манай алтан үеийн кинонууд ч энэ хийцэд хамаарна. Оросуудын бидэнд хийж өгсөн “Монгол хүү”, “Сүхбаатар” зэрэг кинонууд бол сонгодог хийцийн кино шүү дээ.

	Classical style of shooting (5Cs) буюу зураг авалтын сонгодог хийцийн таван Си гэдэг зарчмыг одоо ч америкууд хэрэглэдэг юм.

	Америк кино “The end”

	Франц кино “Fin”

	Орос кино “Конец фильма”

	Монгол кино “Төгсөв” гэж дуусдаг байлаа. Гэтэл одоо бүгд (манайхаас бусад буюу манайд тогтсон хэлбэр алга) америк маягаар хар фон дээр гол дүрийн жүжигчдээс эхлэн уран бүтээлчдийн жагсаалт хөврөн дуусдаг болжээ. Энэ нь глобалчлагдаж байгаа киноны хэллэгийн нэг соёл юм.

	Кино судлал нь киноны хэллэг, хийцийг нарийн судлахаас гадна кино, киночдын эргэн тойрныг судалдаг билээ. Киноны нэр, дүрүүдийн нэр, студиүд, ашиг орлого, бүсчлэл, үечлэл, тодорхой нэг сцений түүх, адил төстэй шинжүүд, уран бүтээлчдийн зан авир, намтар, сонирхол, боловсрол гэх мэтээр, судлагдахуунд хязгаар үгүй.

	Уншигч та бүхэнд сонирхолтой болгох үүднээс нэг жишээ татъя.

	Америкийн Кино Академийн Оскарын шагнал гардуулах ёслол дээр хүмүүсийн хэлсэн үгнүүдэд олон нийт анхаарал тавьж, тэр жилийн дуулиан болдог байна. Хёли Берри 2001 онд Оскар авахдаа шууд уйлсан бол Дензел Вашингтон 2001 онд “Сургуулилтын өдөр” киногоороо Оскар авахдаа “Би хүүхдүүддээ энэ орой шагнал авсан ч, аваагүй ч тэмдэглэх болно гэж амласан. Тийм болохоор би явлаа” гээд танхимыг орхин явсан, 1996 онд Чехийн “Коля” кино шагнал авахад эцэг, хүү хоёр найруулагч гарч ирээд хүү нь “Хүндэт Оскар минь танилц. Энэ бол миний аав. Бид чамд хойтон дүү төрүүлж өгнө”. “Төгөлдөр хуурч” киноны Владислав Шпильманы дүрээр шилдэг эрэгтэй дүрийн шагнал хүртсэн жүжигчин Адриан Броди хойтон жил нь шилдэг эмэгтэй дүрийн жүжигчнийг тодруулах дугтуйг задлахын өмнө ам руугаа гаа цацсан. 2003 оны “Шилдэг гадаад хэл дээрх кино”-ны шагналыг Канад улсын найруулагч авахдаа “Энэ номинацид “Бөгжний эзэн” кино оролцоогүйд баярлаж байна” гэсэн гэх мэтчилэн яривал их юм байна. Сурах зүйл ч их байна.

	Киноны хэллэг, хийцийг шамдан суралцаж, киногоо судлан, бие биеэ шүүмжилж дутагдлыг нь засан хамтдаа кино урлагаа хөгжүүлье.

	 


ОРЧУУЛГЫН КИНОНЫ ТУХАЙ

	 

	4 сарын 1. Инээдмийн баярыг тохиолдуулан Монгол Телевизээр Зөвлөлт Холбоот Улсын кино найруулагч Эльдар Рязановын найруулсан “Ийм нэгэн явдал” кино гарч байна. Миний хүү 5 настай Хангай энэ киног харж сууснаа:

	— Аав аа. Энэ хүмүүс монголоор яриад байх юм. Монгол хүмүүс мөн үү? гэж асуув. Би хүүдээ социализмын үед ам барьж орчуулах гэж ийм урлаг байсан талаар тайлбарлан ойлгуулах, киногоо үзэхийг зэрэгцүүлэн уймрав.

	Р. Дамдинбазар, Ц. Цэнд-Аюуш нарын гол дүрүүдэд нь дуу оруулсан энэ орчуулгын кино нь орос хэл дээрх эх хувилбараасаа ч сайн болсон гэж монголын киночид бахархан ярьдаг юм. Монгол үзэгчдэд монгол кино мэт сэтгэгдэл төрүүлж чадсан болохоор тэр биз.

	Надад уг киноны Новосельцев урьд орой нь агсан тавьчхаад дарга Людмила Прокофевна Калугинатай өрөөнд нь “зөвлөгөөн” хийж буй хэсэг яг л хоёр хоолой салган дуулж байгаа мэт санагддаг.

	Аргагүй л мастеруудын бүтээл юм даа. 

	Би кино үзэхдээ далд утгатай үгс, подтекст, оновчтой үг, яриаг тэмдэглэн авдаг билээ. Энэ киног үзэхдээ дэвтрээ аван суутал бараг бүх яриа нь тэмдэглүүштэй санагдав. Орчуулагчаас эхлэн бүгд мэргэжлийн болохоор аргагүй л өөр байдаг, юм байна. Телевизээр кино үзэж байхдаа бүх текстийг нь бичиж авна гэж боломжгүй зүйл тул би цайрлаа. Учир нь энэ киног дэвтэртээ биш хальсан дээр заавал хуулж авна аа. Яг энэ орчуулгаар нь.

	Ганц “Ийм нэгэн явдал” кино бус “Амьдрал нулимсанд дургүй”, “Цэргийн эцэг” гэх мэт өөр олон сайхан кинонуудыг монголын алтан үеийн жүжигчид, найруулагчид, орчуулагчид, уран бүтээлчид орчуулсан билээ.

	Бидний үеийнхэн болон биднээс дээд үеийнхэн энэ л кинонуудаар хүмүүжиж ирсэн бөгөөд одоо үзэхээр бага нас дурсагддаг сан. Ингээд бодоход орчуулгын кино бол аргагүй л кино урлагийн бие даасан салбар юм.

	Сар орчмын өмнө Монгол Телевизээр “Амьдрал нулимсанд дургүй” кино гарахад нөгөө хуучны ам барьсан орчуулгаар бус сая шинээр дахин орчуулж уншсан байв. Монгол Телевизийн орчуулгын студийнхэн мэргэжилдээ сайн ч түрүүчийн хувилбарыг цээжээр мэдэх бид мэтийн хүмүүст гологдож байлаа.

	Хамгийн гол нь яагаад алтан үеийнхний хийсэн сайхан ажлыг дахин хөрөнгө мөнгө, хүч хөдөлмөр зарцуулан хийв ээ! Орчуулгын найруулагч Батцэцэгээс энэ тухай асуутал Монгол Телевиз “Амьдрал нулимсанд дургүй” киноны орчуулгатай хальсыг устгасан тул өөр хувилбар байхгүй. Монгол Кино Нэгтгэлээс авах гэтэл Ж. Солонго захирал өгөхгүй гэсэн гэнэ. Яг энэ үеэр надад Ж. Солонго дарга хуучны орчуулгын кинонуудын хальснаас мөнгө гаргаж авахаар устгасан гэсэн цуу үг сонсогдов. Үүнийг магадлахаар Монгол Кино Нэгтгэл болон Дуу Дүрс Бичлэгийн Төв Архив руу хүн явуултал Солонго дарга олдоогүй ба доод тушаалынхан нь дарга мэднэ гээд хавьтуулахгүй байна гэнэ. Харин Архив тийм кинонуудыг устгаж байгаа гэдгээ хүлээн зөвшөөрсөн байна. Гэхдээ мөнгө гаргахаар бус ашиглах боломжгүй болтлоо муудсан тул устгах шаардлагатай болсон хэмээн тайлбарласан байна. Нөгөө 100 жил хадгалагддаг гэх плёнк маань яагаад муудчихав аа! Мөнхийн ус байдаггүйтэй адил мөнхийн хальс гэж байхгүй ээ. Плёнк ч, видео ч арчилж, сэргээж байхгүй бол муудна шүү дээ.

	Гол сэдэв рүүгээ оръё. Үнэхээр л Солонго захирал хуучин кинонуудыг устгаж үгүй хийж байгаа нь үнэн бол энэ гэмт хэрэг. Нөхөж барагдуулахын аргагүй гэмт хэрэг. Бид энэ үед кино урлагийг хөгжүүлж, дэвжүүлдэггүй юм аа гэхэд урьд үеийнхнийхээ хийсэн бүтээснийг бүрэн бүтнээр нь хойч үедээ халуун чихийг нь атгуулах сан даа. Дамдинбазар, Чимид-Осор нарын дуу хоолойг компьютер хөгжөөд ч нөхөн сэргээж чадахгүй шүү!

	Өнгөрсөн үеийн орчуулгын киноны түүх ийм болжээ. Одоо болон ирээдүйн орчуулгын киноны тухай ярьж төсөөлье.

	Өнөөдөр 4 сарын 1-ны байдлаар Ийглээс бусад бүх телевизүүд (Монгол Телевиз, UBS, ТВ- 5, ТВ- 8, ТВ-9, 25-р суваг, Сансар ТВ, Magic TV, ТМ-ТВ, DOZ intertainment, хувийн кино орчуулгын студиүд) хулгайгаар бизнес хийгч пиратууд (Яг үнэндээ дээрх телевизүүд бүгд киног хулгайгаар гаргацгаадаг) зэрэг байгууллагууд бүгд дуу бичлэгийн студи буюу кино орчуулгын тасгуудтай болжээ. Олон болсон нь сайн боловч учир дутагдал байна аа. Дурдвал:

	НЭГДҮГЭЭРТ: Мэргэжлийн түвшин буюу орчуулгын болон найруулагчийн, уншигч жүжигчдийн ур чадвар, ажилдаа хандах хандлага харилцан адилгүй байна. Муухан оюутнаар орчуулуулах, жүжигчид хэт хашхичиж ярих, цаад хүнээсээ илүү тоглох гэж улайрах, хоёр хүний дүрд нэг хүн өөрөө өөртэйгөө ярих, эрэгтэй эмэгтэй хоёрхон хүн киноны бүх дүрд дуу оруулах зэргээс болж сайхан кино үзэж таашаал авах нь бүү хэл уур хүрэх явдал гарах болжээ. Өөрөөр хэлбэл сайхан киног гутааж байна. Ялангуяа ТВ-5, 25-р сувгийн киног хүмүүс үзэх дургүй болсныг дурдууштай.

	ХОЁРДУГААРТ: Нэг киног арав гаруй янзаар орчуулж байгаа нь зөв үү? Буруу юу?

	2, 5 сая хүнтэй улс гаднын ганц киног арван янзаар орчуулдгийг арван талаас нь харж байгаа судалгаа шинжилгээ гэж ойлгох уу?

	Эдийн засгийн үүднээс тооцвол нэг студи нэг киног орчуулахад ойролцоогоор 100 000 төгрөг зарцуулдаг гэнэ. Энд уг киноны хальс, эсвэл DVD-г худалдан авах, орчуулагчийн, орчуулгын найруулагчийн, жүжигчдийн цалин. Ердөө л энэ. Дуу бичлэгийн студийн зардал гэж гардаггүй. Учир нь зөвхөн кино орчуулахын тулд бүгд студинцрүүдтэй байдаг.

	ГУРАВДУГААРТ: Зөвхөн ганц л телевизэд гаргах зорилгоор киног орчуулдаг тул зохиогчийн эрхийн тухай боддог ч үгүй.

	Хуучны орчуулгын кинонуудыг албан ёсоор худалдаж авдаг байсан бөгөөд олон улсын фонограм, монтажны хуудастайгаа ирдэг байжээ.

	Шинэ шинэ Оскартай кинонуудыг Оскараас нь өмнө үзэж байгаа нь бидэнд завшаантай ч энд хууль ёс хэрэгжих нь бүхнээс эрхэм юм сан.

	Монгол Улс, улс л юм бол хууль хэрэгжих ёстой байх аа!

	Зохиогчийн эрх гэхээр маш их мөнгө төлөх тухай ойлгодог. Улсын хүн амын тоо, үүнээс үзэгчдийн тоо, хүн амын худалдан авах чадвараас хамааран зохих ёсны төлбөр л авахыг гаднын кино компаниуд хүсэж байна. Монгол Улсад хууль хэрэгжиж, өөрсдийнх нь киног заагдсан техникийн шаардлагын дагуу үзэгчдэд хүргэхийг л тэд урьтал болгож байгаа болохоос манайх шиг жижиг зах зээлээс мөнгө олох нь сонин биш. Бидний их гэж боддог мөнгө тэдний хувьд цайны мөнгө шүү дээ. Харин зохиогчийн эрх зөрчөөд торгуулбал тэр нь мөн ч их мөнгө байх байх даа.

	Тэгээд яах ёстой бэ? Ирээдүйн зөв голдирлын тухай би төсөөллөө хэлье.

	Монголд 2-3 ширхэг орчуулгын киноны мэргэжлийн компани байхад л болно. Орост VARIUS VIDEO гэх мэт хэдхэн л байдаг. Арван студи нэг киног нийтдээ сая орчим төгрөгөөр орчуулж байснаас нэг студи нэг киног нэг сая орчмоор орчуулбал чанарт өөрчлөлт орно. Тэнд ажиллаж буй хүмүүсийн нийгмийн асуудал ч сайжирна. Телевизүүд ч кино орчуулгад мөнгө зарцуулахгүйгээр бэлэн киног худалдан авч гаргана.

	Телевизүүдэд худалдан авах боломж бий. Гол телевизүүд нэг кино дундуур 30-50 реклам цацдаг. Нэг реклам 60-100 мянган төгрөг гээд бод доо. Бүрэн боломж байгаа биз?

	Ингээд цөөн чанартай студитэй, цөөхөн мэргэжлийн орчуулгын жүжигчидтэй болбол орчуулгын кино хөгжинө өө. Яг урьд үеийн ахмадуудтай дүйцэхүйц болно. Харин шүүлтүүрээр шүүрч унасан уран бүтээлчдийг эртхэн өөр ажил хайлгасан нь дээр.

	Урлагт өндөр шаардлага байх ёстой гэдгийг аль ч урлагийн сургуулийн хаалгаар шагайхад л сонсоно шүү.

	 


ЖИГЖИД ГУАЙН ТУХАЙ МИНИЙ БОДОЛ

	 

	Сүүлийн хоёр өдөр би “Монголын киноны тэргүүн жанжин” хэмээх Ардын жүжигчин, Төрийн шагналт, кино найруулагч Д. Жигжид гуайн тухай номыг уншлаа. Мөн би ойрын өдрүүдэд “Өвгөн бичээчийн өгүүлэл” гэдэг номыг уншиж байгаа билээ. Яагаад Д. Жигжид гуайн тухай бодлоо бичихдээ өнгөрсөн зууны дунд үед бичигдсэн ховор номын тухай дурсав аа гэвэл “Тэргүүн жанжин”- г бичсэн Хатанбаатар гуайн тухай нэгэн сонин сэтгэгдэл төрснөө хуваалцах гэсэн юм. Түүний энэ ном бичлэгийн хувьд маш сайхан ном болжээ. Аргагүй ч биз. 1974 онд Москва хотноо М. В. Ломоносовын нэрэмжит Улсын Их Сургуулийн сэтгүүлчийн ангийг дүүргэсэн юм чинь.

	“Өвгөн бичээч”-ийг анх уншиж эхлээд би гайхаж байлаа. Харин одоо энэ номыг (Тэргүүн жанжин) уншаад ойлгож эхэллээ.

	Маш бага фактыг ихэд дэлгэрүүлэн бичих чадварыг бичигч хүн эзэмших ёстой юм байна. Харин бид (киночид) маш их үйл явдлыг болохуйц бага тексттэйгээр хүнд ойлгомжтой илэрхийлэхийг хичээдгээрээ ялгаатай юм байна.

	1-р биеэс өөрийнхөө сэтгэгдлийг хэт их бичсэн нь надад сонин биш, 2, 3-р биеийг төлөөлж бичсэн факт, баримт, тодорхой үйл явдал, яриа, дурсамж л надад илүү сонин байлаа. Гэхдээ энэ бол зөвхөн миний хүсэл. Учир нь би уулзах нь байтугай амьдаар нь ч харж яваагүй Д. Жигжид хэмээх энэ хүнийг чухам ямар хүн байсныг нь, яаж киногоо хийдгийг нь мэдэхийг хүсэж байгаа болохоор тэр биз. Гэхдээ өнөөдрийг хүртэл Жигжид гуайн тухай хийсэн кинонуудаас нь өөр зүйл мэдэхгүй байсан бол одоо ихийг мэдүүлж өгсөнд Хатанбаатар ахад маш их баярлаж байна. Уг нь миний мэдэхийг хүсэж байсан зүйл бол Д. Жигжид гуайн тухай хамт ажиллаж байсан нөхөд, хамтрагчид, шавь нарынх нь яриа, ажиллах арга барилынх нь тухай дурсамж юм. Түүнээс магтаалын сайхан үг Жигжид гуайн амьдад нь ч, одоо ч хангалттай. Харин түүний үйл хэргийг залгамжлагчдад тус нэмэр болох тал нь хувь илүү байвал бидний ч, өвгөний ч хүсэл биелэх болно.

	Кино урлаг, сэтгүүлзүй хоёр өөр өөрийн онцлогтой тус тусдаа мэргэжил юм аа. Учир нь энэ хоёр мэргэжлийг өөр өөрийн замаар эзэмшсэн буюу ямар ч дипломгүй өвгөн, дэлхийн том сургуулийн төгсөгч хоёрын огтлолцлоос төрсөн энэ хоёр ном хэлээд байх шиг.

	Би Жигжид гуайн “улаан фен”. Хийсэн уран сайхны кинонуудыг нь бүгдийг (“Хүний төлөө”-гөөс бусад) цээжээр мэднэ. Тэр ч бүү хэл “Сэргээш-1” хэмээн мюзиклийнхээ “Ардын элч” хэсгийг хийхдээ түүний киног нь харалгүйгээр цээжээр хуулбарлахад л олонд хүрсэн бүтээл болж байсан билээ. Ялангуяа Дүлзэнг бууддаг хэсгийг нь план планаар нь хуулсан нь үнээн.

	Миний багш УГЗ, Төрийн соёрхолт, кино найруулагч Б. Сумхүү билээ. Би багшийгаа хүндэтгэн дээдэлж явдаг ч кино урлагт хутгалдахаасаа өмнө чухам Жигжид гэдэг хүний бүтээл гэж мэдэлгүйгээр түүний кинонуудыг шимтэн үзэж, бахархаж, зүрх сэтгэлдээ хоногшуулсан байж дээ. Ялангуяа “Өглөө”. Энэ киноны план, кадрын зохиомж, гэрэл тавилт, монтаж, дүр сонголт, жүжигчдийн тоглолт, массовка, зохиол, текст, хөгжим, хувцас, тайз декораци... ер нь бүх л юм нь сонгодог хэлбэрийн Монгол киноны ноён оргил, мөнхийн жишээ гэж боддог. 2000-аад оны үед “Зууны мэдээ” сониноос “Зууны шилдэг кино”-гоор “Цогт тайж” киног шалгаруулсан нь миний хувьд, мэргэжлийн хүний хувьд нүдээ олсон шалгаруулалт биш санагддаг.

	Зууны гэх нь юу юм бэ харин одоогоор монголын киноны түүхэнд хийгдсэн бүх киноноос хамгийн шилдэг нь “Өглөө” кино юм. Учир нь “Цогт тайж” кинонд Орос мэргэжилтнүүдийн тархи толгой гол үүрэг гүйцэтгэсэн бол “Өглөө" кино нь үзээд үзээд ханашгүй цэвэр МОНГОЛ КИНО шүү дээ.

	Мартсанаас мал мэнд үү гэдэг шиг монгол кино гэснээс Монголын кино урлагт нэгэн зүйлийг хийхийг эртнээс мөрөөддөг билээ би.

	Энэ бол хэзээ нэгэн цагт хэн нэг нь зайлшгүй хийх ёстой Монголын киноны алтан санг сэргээн шинэчлэх, DVD болгон олон түмэнд хүргэх ажил юм.

	Өнөөдөр “Өглөө” киног үгээ олохгүй магтаж байгаа миний бие энэ киногоо хүссэн цагтаа үзэх боломжгүй л байна. Гэтэл манайхаас бусад орон, дамаа ижил системд байсан Оросууд хуучин кинонуудаа дүрс, дууг нь цэвэрлэн заримыг нь бүр орчин үеийн dolby системд хувирган шинэчлээд DVD болгон ард түмэндээ хүргэн бас ч үгүй хэдэн зоос олж байгааг нь дуурайдгаараа дуурайх сан.

	Дэлхийн киноны жишгээр хуучин киноны плёнкийг технологийн дагуу угааж цэвэрлээд нэг нэг кадраар нь скайнердаж дижитал файл болгон компьютерт оруулдаг TELECINE systems хэмээх технологийн дагуу хуулаад компьютероор дүрс дууг нь сэргээдэг энэ л зарчмаар ганц “Өглөө” киног биш монголын уран сайхны кинонууд болон баримтат кино, хроник дүрсүүдийг сэргээвэл хадгалахад ч, ашиглахад ч, олон нийтэд түгээх, бизнес хийхэд ч ихээхэн ашигтай, буянтай үйл хэрэг болох билээ.

	Миний бие хуучин монгол кинонуудыг үзэж, түүнээс суралцах хүсэл байвч гар дор минь тэдгээр кинонууд олддоггүйг түрүүнд дурдсан билээ. Аргаа бараад телевизүүдээр гарахад нь VHS буюу приставкаар хуулан авч хувьдаа фондолдог боловч энэ нь дүрс дууны шаардлагыг үл хангахуйц байдгийг телевиз үзэгч хүн бүхэн мэднэ ээ.

	Манай телевизүүд дээрх технологийг мэдэх нь бүү хэл дуулаа ч үгүй байдаг бололтой. Киног зааланд гаргаад видео камераар дэлгэцээс нь татаж хуулах, эсвэл хуучин Монгол Телевизэд байсан THOMPSON хэмээх эртний аппаратаар муухан хуулсан (өнгөт кинон дээр чанар нь маш хэцүү) киног л хэд дахин дамжуулж хуулсан хэлбэрээр л монголчууд бид кинонуудаа үзсэн болж байна даа.

	Хэрэв TELECINE system-ээр монгол кинонуудыг хуулбал хуучин кинонууд маань орчин үеийн америк болон бусад орны кинонууд шиг маш тод, цэвэрхэн, өнгөлөг болж үзэхэд урамтайгаас гадна тэр үеийн уран бүтээлчдийн санааг бүрэн дүүрэн ойлгоход тус дөхөм болох юм.

	Сэдэв маань жаахан хазайсан боловч монголын киноны төлөө сэтгэл маань Д. Жигжид агсны хүсэл мөрөөдөлтэй ижил тул санаа хоёрдсонгүй.

	Биеэр уулзаж байгаагүй ч энэ их хүн надад нэг удаа нөлөөлсөн билээ. Энэ бол 2003 оны Улаанбаатарын Кино Наадмын үеэр тохиосон хэрэг юм. Уг наадамд Ж. Биндэр найруулагчийн “Үүлэн чөлөөний нар”, миний “Ээждээ л үнсүүлэх сэн”' хэмээх хоёр кино чухам л зуузай холбон бараг бүх номинацид нэр дэвшиж байсан боловч манай кино ганц шилдэг эмэгтэй дүрийн шагналыг авч Биндэр ахын кино 5-6 шагнал хүртсэн юм. Хоёр хоногийн дараа би Биндэр ахын шагналыг угаахаар нэг шил виски авч очин нэлээд ярьж суугаад л чухам одоо дурдах Д. Жигжид гуайтай холбогдсон түүхийг ухаарсан юм. Ж. Биндэр ах хэлэхдээ:

	— Ах нь энэ шувуутай шагналыг авахаа мэдэж байсан юм. (Хангарди буюу тэргүүн шагналыг хэлж байна). Балжинням над руу утасдаад “Дурак аа, чамд тэр шувуутай шагналыг нь өглөө шүү” гэж хэлсэн юм. Харин ингэж олноор нь авна гэж бодсонгүй. Ичмээр юм байна.

	Муу аавыг минь яасныг чи мэднэ биз дээ? Сая үүгээр түүнийгээ цайрууллаа даа гэв.

	Энэ үгийг сонсоод гомдмоор ч юм шиг, нэг бодлын өөрөөрөө бахархмаар ч юм шиг санагдаж байлаа. “Залуу хүн чи цаашдаа олон кино хийж, олон наадамд оролцоно. Сайн явж ахынхаа аваагүй шагналд хүрээрэй” гэж тэргүүн байрын шагналт ахынхаа сургаалыг сонсоод гомдохоос илүү ирээдүйд минь итгэл төрж, ахмадуудаараа бахархаж билээ.

	Сайхан, үр өгөөжтэй наадам шүү. УЛААНБААТАР-КИНО НААДАМ.

	Тархай бутархай байсан монгол нэгдэж тулгар төрт улсаа байгуулснаас хойш яг 800 жил тохиох энэ мөчөөс эхлэн Монголын киночид нэгдэн өвөг дээдсээс уламжилж үлдээсэн энэ их урлагаа улам хөгжүүлэх гэрэлт ирээдүй байгааг би харж байна.

	 

	Намайг таних болон танихгүй ч Монголын Киноны хэмээх халуун ам бүлийн өвөг болсон ахмадуудын маань сүнс амгалан нойрсох болтугай.

АЛТААР БИЧИХ ҮҮ? AREALMON-ООР БИЧИХ ҮҮ?

	 

	Саяхан би сониноос Монголын номер нэг хэмээн өөрийгөө өргөмжилдөг нэгэн эрхмийн ярилцлагаас видеогоор кино хийдэг хүмүүсээс ичиж байна гэсэн үгсийг уншлаа. Би өөрөө видеогоор кино хийдэг нэгэн билээ. Тэн үгсээс өөрийгөө тодорхойлбол би маш ичгэвтэр хүн болох нь ээ. Яагаад энэ үгэнд эмзэглэв ээ? Учир нь энэ хүнээс гадна хэсэг бүлэг хүмүүс видео кино гарч ирснээр монголын кино урлаг мөхсөн хэмээн видеочдыг хараадаг.

	Тэгвэл киног үзэх үзэгчгүй, киногоо гэх манатай төр засаг, бизнесменүүдтэй болчихсон цаг үед киночин болно гэсэн их хүсэлтэй орж ирсэн залуучууд бид яах вэ?

	— Юу хийх вэ?

	— Юугаар кино хийх вэ?

	— Хэрхэн мэргэжиж туршлагажих вэ?

	— Хэний мөнгөөр плёнк авч кино хийх вэ?

	Асуулт олон гарч ирж байна.

	Бас хамгийн гол нь өвөг дээдсийнхээ бидэнд өвлүүлж үлдээсэн 60, 70 жилийн түүхтэй монголын кино урлагийг хэрхэн цааш нь гал алдуулахгүйгээр залгуулж хөгжүүлэх вэ?

	Энэ олон асуудлаас гарахад бидэнд видео л тусалж байна. Видеог үзэн ядагч эрхмүүд маань ч өөрсдөө видеогоор кино хийгээд санхүүжүүлсэн хүмүүсээ шатаачхаад тэр киногоо уран бүтээлийнхээ жагсаалтдаа ч бичилгүй нуудаг хүмүүс шүү дээ.

	Уран бүтээл бол видеогоор уу? Плёнкоор уу гэдэгтээ биш. Хэрхэн яаж хийсэн байна вэ? гэдгээс чанар чансаа нь харагддаг юм. ИЧИМТГИЙ ХҮН ГУАЙ!!!

	Харин би өөрийгөө видеогоор ч бай, плёнкоор ч бай таны хийдэг кинонууд шиг л юм хийхгүй юм сан гэж айдаг юм.

	Видеогоор кино хийж туршлагажсаар амжилтад хүрсэн одоогийн жишээ бол Бямбасүрэн юм. Тэр бээр “Ингэн нулимс” киногоо Германд очоод л шууд хийгээгүй. Өнөөх л ичмээр видеогоор кино хийж Германы киноны сургуульд шалгуулаад, мөн сурч байхдаа ч хэд хэдэн “ичмээр” видео кино хийж туршлагажиж, мэргэжиж, санхүүжүүлэгчдийн итгэлийг олсны дараа “Ингэн нулимс” гэдэг киногоо плёнкоор хийсэн юм.

	Үүнээс үзэхэд “Ингэн нулимс” Оскарт нэр дэвшихэд хөөрхий муу видео гүүр болсон байх юм. Тэгэхээр видео гэдэг ичгүүр дагуулсан хэрэгсэл мөн байна уу?

	Би яагаад бичлэгээ хар хэл аманд эгдүүцсэнээр эхэлснээ одоо тайлбарлая.

	Монголын кино урлаг хөгжлийн шинэ шатанд гарч байна. Улаанбаатар хот дэлхийн жишигт нийцсэн анхны кино театртай боллоо. Монголын Кино Урлагийн өнгө төрхийг харуулах кино наадамтай боллоо. Монгол гэх нэрийн хуудас болсон кинотой боллоо. Тэр кино нь булган сүүлтэй байж гадаадын киночдын сонирхлыг монгол руу татлаа. Австри улс мөн ВВС телевизийн уран бүтээлчид Чингис хааны тухай кинонуудаа тус бүр видеогоор хийж дэлхий дахинд гаргалаа. Энэ бүхэнтэй өнөө муу ичмээр видео нэр холбогдчихсон л тууж явна.

	Монголын кино урлаг сөнөсөн хэмээн бархирах эрхмүүд минь нүдээ нээгээч.

	Ингэж хийсэн бүтээсэн бүхнээ арчуулж, арчуулахдаа жинхэнэ сөнөөсөн хүмүүс нь буруугаа бидэн рүү тохохоор завдаж, ард түмнийг хуурч байгаад нь эгдүүцэн дуугарахаас өөр аргагүй боллоо. Хар энергитэй улс холуур байх болтугай.

	Одоо монголд хөдөө орон нутгийн телевизүүдийг тооцохгүйгээр зөвхөн Улаанбаатарт 10-аад телевиз, 400 гаруй хувийн видео студиүд ажиллаж монголын телевиз, баримтат кино, нэвтрүүлэг, клип, реклам буюу дэлгэцийн урлагийг бүтээх ажлыг нугалж байгаа билээ. Тэдний уран бүтээлчид бүгд дотроо хэзээ нэгэн цагт уран сайхны кино хийнэ дээ хэмээн нэгийг бодож явдаг гэдэгтэй би мөрийцөхөд ч бэлэн байна. Эд бүгд л хараал идсэн видеогоор ажлаа нугалж, улсаа хаа нэг тийш нь алхуулж байгаа билээ. Тэгэхээр та мөн ч олон дайсантай болохоо мэдэрч байна уу?

	Монголын анхны хувийн студиүдийн нэг “Zaya-SH” студийн зөвлөх Төрийн соёрхолт, кино оператор Л. Шаравдорж гуай надад “Видеог эзэмшиж сурах хэрэгтэй. Видеоны боломжийг шавхартал нь эзэмшээдэхвэл их юм гарна даа. Ингэж гэмээ нь плёнкоор муухан ажилласнаас ч илүү чанартай технологи шүү” гэж хэлж байсан нь аргагүй л мэргэжлийн киночин хүний үг мэт санагдсан.

	Ичмээр хэмээх видео нь улам чанаржин сайжирч шинэ шинэ загварын камерууд гарч байгааг монголын мянга мянган видеочид гэрчилнэ. Видеоны боломжийг 100% эзэмшчихээд дараа нь муулах хэрэгтэй. Видеогоо ч гүйцэд эзэмшээгүй байж плёнк гэж том дуугарах нь ичмээр.

	Миний бие гэхэд л маш олон видео форматуудыг дамжин кино хийж явлаа. VHS, S-VHS, U-matic, Betacam, Hi8, Video8, DV, DVCAM, DVCPro, miniDV гэх мэт.

	Сүүлийн үед HDV, HDCAM зэрэг шинэ формат гарч ирэн дэлхийн кино үйлдвэрлэлд нэвтэрч байна. Энэ нь видео формат боловч зарим үзүүлэлтээрээ плёнктой эн зэрэгцэхүйц, мөн түүнээс ч илүү боломжтой тул Холливуудын болон дэлхийн киночид ирээдүйн киноны техник хэрэгсэл мөн хэмээн үзэж кинонуудынхаа зургийг бүхэлд нь буюу хэсэгчлэн энэ форматаар авч бүтээлээ туурвиж байна.

	Оросын нэрт найруулагч Александр А. Сокуров Эрмитажийн дотор буюу гадна талд SONY HDCAM "CINE ALT" хэмээх камераар 90 минут тасралтгүй кадр доторх монтаж буюу бүхэл киноны турш ганцхан планаар зураг авсан “Русский ковчег” киногоороо Гиннесийн номд бичигдсэн явдал нь видеоны плёнкоос илүү боломжтойг нотолж байна.

	Эцэст нь хэлэхэд та бүхэн (видеог хараагчид) муу кино хийж монголын киног унагачхаад, тэр унагасан урлагийг нь босгохоор чадан ядан тэмцэж байгаа видеочдыг хараахаа БОЛЬЁ ОО!!!

	Түүх киног плёнкийнх уу, видео юу гэдгээр нь бус сайн бүтээл үү, эсвэл! гэж шүүнэ ээ.

	Муу зохиолыг ном болгохдоо есөн эрдэнээр чимж, алтаар цутгаж хийгээд ч сайн зохиол болохгүй гэдэгтэй эрүүл ухаантай хүн маргахгүй биз ээ.

МОНГОЛ КИНОНЫ НЭВТЭРХИЙ ТОЛИЙГ ШҮҮМЖЛЭХ НЬ

	 

	Монгол ТВ-ийн "Гэрэлтэй цонх" шөнийн хөтөлбөрөөр УГЗ, кино найруулагч Г. Жигжидсүрэн зочноор оролцлоо. “Монгол Киноны Нэвтэрхий Толь” хэмээх номоо хэвлүүлэн худалдаанд гаргасныг нь би мэдэж авав. Маргааш нь би найруулагчийн гэргий Д. Цэцгээ эгч рүү залгаж баяр хүргэлээ. Та бүхэн Монголын Кинонд суварга босголоо гэж би хэлэв.

	Хариуд нь надад нэг ном дурсгая, “Тэнгис” кино театр дээр орхилоо гэнэ. Би ч маш их баярлав. Учир нь миний зайлшгүй зарцуулах ёстой болсон мөнгө хэмнэгдлээ.

	50000 төгрөг гэдэг бол их мөнгө шүү.

	70 жилийн түүхтэй Монголын Кино Урлаг урьд нь түүхэндээ холбоотой хоёр ч ном хэвлүүлж байсан боловч энэ ном шиг зузаан, мөн уран бүтээлчдийн жагсаалт, холбогдох байгууллагуудын мэдээлэлтэй нь үгүй билээ. Ингээд Монголын кино урлаг нэвтэрхий тольтой боллоо. Энэ бол Монголын кино урлаг мөхөөгүй харин ч хөгжин бадрахын нэг жишээ юм.

	Г. Жигжидсүрэн найруулагч, Д. Цэцгээ эгч хоёр кино урлагт олон жил ажилласан хүмүүсийн хувьд уйгагүй хөдөлмөрлөсний дүнд бидэнд ийм сайхан ном бүтээж өгсөн нь Монголын киноны түүхэнд гэрэлтэй сайхнаар тэмдэглэгдэн үлдэх болно. Энэ жишээнээс бусад ахмадууд маань үлгэр авч, биднээс улам бүр алслан холдож буй алтан үе, авьяастан буурлуудын тухай болон өөрсдийн ид бүтээж явсан залуу насныхаа дуртгалуудыг улам олныг үлдээгээсэй хэмээн хүсэж байна.

	Одоогийн бидэнд болон хойшдын киночдод үндэснийхээ киноны тухай үзэх харах номтой болгож өгсөн ах эгч хоёртоо баярлалаа.

	Сайхан номыг сөхөж суугаад саар ганц нэг алдаа гарсныг нь зориуд тэмдэглэн хэлбэл хожим хойшдын урлаг судлаачдад хоёрдугаар нэвтэрхий толийг сийрүүлэхэд нь нэмэр болж зам товчилно хэмээн бодож аймшиггүйгээр том номыг шүүмжилье. Түүхийг бичихгүй бол удах тутам замхардаг тул ингэж бичсэнээ бус бичихээ зөв гэж үзлээ. Бичсэн хүн шүүмжлэгддэг юм байна. Бичих гэж буй би ч шүүмжлүүлэх нь лавтай.

	Юуны түрүүн энэ ном хэт зузаан болжээ. Чухам яагаад зузаан гэсэн бэ гэвэл зузаан ном өндөр үнэтэй байдаг. Үнэтэй учир өнөөгийн сонирхсон хүмүүст хүрч чадахгүй байна. Зөвхөн хожмын түүхэнд зориулж бүтээл хийх бус, өнөө цагийн хүмүүст зориулан хаяглавал хожмын хүмүүст дамжин хүрч ирээдүйнхний анхаарлыг энэ цаг үе рүү татах мэт санагдана.

	Зузаан болгохын тулд бүх л их дээд сургуулиудын түүхэн товчоон, төгсөгчдийн нэрс, жүжгийн театруудын урын сан зэргийг оруулсан нь илүүц мэт. Учир нь энэ номын нэр Монгол Киноны Нэвтэрхий Толь шүү дээ.

	Мөн зарим зүйлийг хэт их давтжээ. Жишээ нь: номд дурдагдсан хүмүүсийн нэрс, уран сайхны кино бүтээсэн уран бүтээлчдийн тодруулга, дуутай киноны жагсаалт гэх мэт. Уг нь энэ жагсаалтуудын ард уг хүн эсвэл киноны тухай мэдээллийг олж болох хуудасны дугаар байсан бол зүгээр сэн.

	Зузаан гэж шүүмжилдэг маань нэвтэрхий толь гэдэг нэрээсээ томдсон мэт санагдсанаас үүдэлтэй. Хоёр зохиогч маань зөвхөн зохиогч бус эрдмийн ажил хийсэн байна.

	Кинонд оролцсон алдар цолтнууд, академич, эрдэмтэд, удам дамжсан уран бүтээлчид, түүхт хүмүүсийн дүрд тоглосон жүжигчдийн тодруулга, гол дүрд тоглосон багш, гоо бүсгүй, зохиолч, тамирчин, эмчийн нэрс зэрэг нь өнөө цагийн нэр нь үл мэдэгдэх эрдэмтдийн эрдмийн ажил болохуйц нарийн судлагджээ.

	Жүжигчдийн хувийн танилцуулгын уран бүтээлийн жагсаалтад зарим киноны дүрүүд нь ялангуяа туслах дүрүүд дутуу байна. Энэ нүсэр ажлын явцад энэ зэргийн алдаа байх биз. Хожмын судлаачдад хэрэг болог гээд би чадлынхаа хэрээр нэмж тэмдэглэж байна. Жишээ нь: Ардын жүжигчин Л. Жамсранжав агсны “Говь Хянганд тулалдсан нь” киноны Хятадын Ардын Чөлөөлөх Армийн офицерын дүр орхигджээ. Энэ мэт олон байгаа бөгөөд бурууг хоёр зохиогчдодоо тохох бус харин ч анхны толь бүтээсэнд нь баярлаад кинотой холбоотой бүх хүмүүс сэтгэлээсээ засаж залруулахгүй бол таны багш, хамтрагч, найз, нөхөр, хань, аав, ээж, хамаатан садны тань бүтээл түүхийн хуудаснаас орхигдох вий.

	“Алаг мэлхийн хонх” киноны зургийн оронд “Тэнгэрийн амьтан” киноны зургийг тавьжээ. Олон зургаас ганц нэг алдсаныг буруутгаад яах вэ. Хожмын судлаач л анхаарна биз. Харин зургийн тухайд нэг ноцтой алдаа байна. Энэ нь кадраа буруу харуулж эргүүлэн нийтэлсэн явдал бөгөөд кино урлагийн толь мөртөө плёнкоо буруу харуулсантай адил болжээ. Энэ ганц нэг тохиолдол байсан бол яах вэ. Зөвхөн киноны танилцуулгын хэсэг дээр 27 киноны зургийг буруу харуулжээ. Жүжигчид, уран бүтээлчдийн танилцуулгынхыг тоолж үзсэнгүй. Буруу харуулсан гэдгийг зөвхөн монгол дээлтэй зургуудаас мэдсэн юм. Бусад европ хувцастайд нь хэд эргэснийг бүү мэд. Хэвлэлийн эх бэлтгэсэн хүний алдаа биз. Гэхдээ л кино найруулагч хүн байж ах минь та сайн анзаарахгүй яав даа. Орчин үед компьютерын эх бэлтгэл дээр кадр буцааж эргүүлэх маш амархан л юм сан даа.

	“Тань руу нүүж явна” киноны зураг нь эх хүү хоёрын гэртээ байгаа хэсэг бөгөөд кадр эргэснээс болж эх нь гэрийнхээ баруун талд суусан мэт болжээ. Эм хүн гэрийн зүүн талд суудаг бус уу? Энэ жишээ нь биднээс алслан холдож байгаа ардын уламжлалт ёс заншил маань алдагдахад нэмэр болж байна уу даа. Хэвлэлийн эхийг тань бэлдсэн нөхөр шиг харанхуй залуус улам л элбэг болж байна шүү дээ.

	Киноны метражийг (үргэлжлэх хугацаа) бүлгээр тэмдэглэжээ. Энэ нь маш бүдүүлэг ойлголт юм. Учир нь нэг бүлэг кино 7-10 минут үргэлжилдэг тул 10 бүлэг кино хэдэн минут үргэлжлэх нь тодорхойгүй байна. Орчин үед метражийг минутаар хэмждэг гэдгийг ямар ч DVD-ний хавтасны ар дээрээс харж болно.

	Бас нэг анзаарсан зүйл маань хамтарсан киноны нэрс дутуу байна уу гэж бодлоо. Д. Сэдэд гуайн тоглож Францчуудын хийсэн “Молом”, Ч. Долгорсүрэн гуайн тоглосон Хятад Хонконгийн "Ганган хар”, Японы “Цагаан морь” гэх мэт киног би санаж байна. Өөр бас байдаг биз.

	Учир нь хөрөнгө нь цаанаасаа боловч монгол жүжигчид тоглож, монгол нутагт зураг авснаараа “Монгол хүү”, “Сүхбаатар” кинонуудтай агаар нэгэн билээ.

	Нэг зүйлийг би ерөөсөө ойлгосонгүй. Нэгэнт л маш олон сургуулийн төгсөгчдийг жагсааж (ихэнх нь кинонд ямар ч хамаагүй хүмүүс) бичсэн мөртөө яг ВГИК буюу Бүх Холбоотын Кино Урлагийн Дээд Сургуулийн төгсөгчдөөс олон хүнийг орхигдуулжээ. Жишээ нь: кино оператор Дуламжавын Сумхүү, кино телевизийн эдийн засагч Т. Сарантуяа болон Ц. Туяа, Д. Тунгалаг, М. Мөрөнгуа нарын телевизийн анхны мэргэжилтнүүд гэх мэт олон хүний нэр орхигджээ. 

	Мөн нэгэн зүйлийг шүүмжлэхэд Монгол Кино Нэвтэрхий Толь гэдэг нэртэй л бол зохиогчийн хувийн бүтээлийн тухай ном байх ёсгүй ээ! Киноны жагсаалтын хамгийн эхний кинонд өөрийнхөө киног тавьснаас эхлээд өөрсдийн зурагт л тайлбар хийх, өөрийнхөө киног танилцуулгаараа магтах, өөрийнхөө хийсэн төслийг нийтлэх зэрэг хувийн амбиц орсон нь хэрүүлийн үрийг тарих вий. Анхаарна уу!

	Ер нь нэвтэрхий толь гэдэг бол нэг хүн, нэг гэр бүлийн бүтээл байж болдоггүй, нэлээд олон судлаачдын тал талаас нь судалж боловсруулсан бүтээл байх ёстойг энэ ном бидэнд хэлээд байх шиг. 

	Хамгийн хурц шүүмжлэх зүйл бол видео нэрээр маш олон уран бүтээлч, уран бүтээлийг үгүйсгэсэн явдал юм. 

	Видео кино нь зураг авах техникийн хувьд л өөр болохоос адилхан л кино. Зохиолтой бол зохиолтой, жүжигчинтэй бол жүжигчинтэй, найруулагчтай, зураач, хөгжмийн зохиолч, монтажчин, зургийн дарга, нүүр хувиргагч, гэрэлтүүлэгч ер нь бүх мэргэжилтнүүдтэй кино урлаг. Таны номд орсон жирийн дэлгэцийн кино, өргөн дэлгэцийн, өнгөт, хар цагаан, 16 мм-ийн гээд олон форматын кинонуудын адил видео форматын л кино. 

	Хэрэв видео форматыг шаардлага хангах формат биш гэж үзэж байгаа бол монголын түүхэнд хийгдсэн бүх кино орчин үеийн киноны шаардлагыг хангаж чадахгүй. Дэлхийн жишгээр супер 35, супер 16 формат, PANAVISION камераар та бид хэн нь ч кино хийж үзээгүй л байгаа шүү дээ. 

	Ур чадварын хувьд кинонууд харилцан адилгүй, плёнкны кинонууд ч ялгаагүй. Сайн муу болсон гэдгээр нь нэвтэрхий толинд оруулахгүй гэсэн ойлголт мэдээж байж болохгүй. Учир нь “шилдэг” гэдэг үг ороогүй. “Монголын Киноны” гэдэг нэртэй зузаан нэвтэрхий толь тул... 

	Харин хүн бүрийн сайхны тухай ойлголт харилцан адилгүй байдаг тул өөрийн үзэмжээр “Монголын шилдэг 100 кино” (1, 10, 1000 хэд ч байж болно) гэсэн нэртэй ном гаргаад түүнд нь зохиогч өөрийнхөө бүх киног дэс дараалан нэрлэсэн ч таны дур.

	Дэлхийн шилдэг 100 кино гэдэг жагсаалт олон янз байдаг. Оросын судлаачдын жагсаалтад Орос киног түлхүү, Францын судлаачдынхад Франц кино олон гэх мэтээр. Гэхдээ нийтэд хүлээн зөвшөөрөгдөхүйц байх ёстой. 

	Видео киног энэ номд оруулаагүйгээр 70 жилийн түүхтэй Монголын Кино Урлагийн сүүлийн 10 гаруй жилийн уран бүтээлүүд, уран бүтээлчдийг үгүйсгэж, “хөгжлийн бэрхшээлтэй” түүх болгожээ. 

	Нэгэнт энэ номд видео кино ороогүй тул сонин гажууд зүйл их байна. Жишээ нь:

	Жүжигчид, зохиолчдын намтар дотор бичсэн жүжгийн зохиол, тоглосон жүжгүүдийнх нь дүр маш их дурдагдсан мөртөө видео киноных нь дүр бичигдээгүй орхигджээ. Энэ нь видео киног бүтээл бус гэж үзсэнтэй адил юм.

	Жүжигчид жүжиглэхдээ, зохиолчид зохиол бичихдээ видеогоор хийгдэх үү? Плёнкоор хийгдэх үү? гэж ялгаварлан бодолгүйгээр ур чадвар, оюун ухаанаа гаргаж ажилладаг. Тэдний бүтээл видео хальсанд буусан нь тэдний буруу биш, плёнконд буусан нь тэдний гавьяа биш шүү дээ.

	Монгол Киноны Нэвтэрхий Толинд видео кино ороогүйгээс видео кино бүтээл юм байна, миний уран бүтээлийн жагсаалтад бичигдэхгүй гэсэн ойлголт бусад уран бүтээлчдийн дунд төрвөл ёстой л монголын киноны мөхөл ирэх болно.

	70 жилийн түүхтэй Монголын Кино Урлагийг минь ингэж бүү хуваагаач!

	— Балетчин Б. Сэргэлэн “Яаралтай цахилгаан” Тунгалаг

	— Нисгэгч Т. Батжаргал “Өдрийн оддын зүгт”

	— Х. Сэнгэ-Очир “Банди-Зо” нууц эзэнтэн гэх мэт киноны бус мэргэжлийн хүмүүс ганц кинонд туслах дүрд тоглоод, тэр бүү хэл фото зурагчин Д. Оюун гэдэг хүн энэ номд ажилласны төлөө Монгол Киноны Нэвтэрхий Толинд бичигдсэн байтал, арав гаран жил кино урлагт зүтгэсэн мянга мянган киночид дурдагдаагүй өнгөрсөнд үнэхээр барьцмаар санагдаж байна шүү!

	Эцэст нь зохиогч нарт нэгэн зүйлийн учир хувиасаа гомдсоноо дурдахаас аргагүй боллоо. Хүнд хэлэхгүй дотроо бугшуулах, эсвэл хов жив ярих мэтээр ам дамжуулан ярьж байснаас бичиж дотроо онгойлгох нь зөв байхаа. Үнэн үнэнээрээ сайхан. 

	1998 оны сүүлээр Монгол ТВ-ийн буфетэд УДЭТ-ийн жүжигчин М. Түвшинхүү бид хоёр кофе ууж суухдаа өнгөрсөн 1998 онд гарсан кинонуудын тухай ярилцан нийт хэдэн кино хийгдсэнийг нь тоолж үзэв. Энэ ярианаас сүүлийн үеийн монголын киног бүртгэж судалдаггүй болсныг анзааран нэгэнт судлаачгүй болж байгаа бол би өөрөө чадах чинээгээрээ бүртгэн судалъя гэж санаа шулуудсан билээ. Ингээд тэр өдрөөс хойш нээлт хийсэн бүх киног он сар өдөр, нээлт хийсэн кино театр, киноны нэр, уран бүтээлчид, ивээн тэтгэсэн байгууллага, дууг нь дуулсан дуучин, хамтлаг, хийсэн студийн нэр, хийсэн форматыг мэдэж болохуйцаар нь тэмдэглэн, мөн 90-ээд оноос 98 он хүртэл кинонуудын нэр, бусад зүйлсийг нь нөхөн тэмдэглэсээр 2003 он гэхэд 300 гаруй киноны нэртэй болсон байлаа.

	Миний жагсаалтыг HERO энтертайментийн хөтлөгч, жүжигчин Ч. Ундрал дипломын ажилдаа ашиглан, кино нийгэмлэгийн тэргүүн Т. Сарантуяа өөрийн жагсаалттайгаа нэгтгэн, мөн гадаадын киночид Монголын Кино Урлагийг судлахдаа хэрэглэж байсан билээ. Үүнд нь би урамшин ажлаа үргэлжлүүлж байхдаа хожим өөрөө ямар нэгэн ном гаргах, зэрэг горилох зорилго агуулаагүй зөвхөн л хожмын судлаачдад тус дөхөм болоосой гэж хүсэж байсан билээ. 

	2003 оны намар Д. Цэцгээ эгч надаас тэр жагсаалтыг минь хүсэхэд би “Хэрэгтэй бол хуулж аваад буцаагаад өгөөрэй” гээд дэвтрээ өгсөн юм. Гэтэл шинэ шинэ кинонууд нээгдээд байдаг, дэвтрийг минь буцааж өгдөггүй ээ. Утасдаж нэхтэл “Чиний номоос чинь хуулж ч аваагүй. Чамд өгөхөөр Дү. Мийгаад өгсөн” гэв. Дү. Мягмарсүрэн ахаас асуутал “Надад өгөөгүй” гэнэ. Ингээд тэр дэвтэр надад буцаж ирээгүй юм. Гэхдээ надад ноорог хийж байсан дэвтэр одоо ч бий л дээ. Хамгийн гомдмоор нь миний дэвтрээс юу ч аваагүй гэсэн мөртөө одоо энэ номынх нь видео кино гэдэг хүснэгт нь яг миний нооргийн дарааллаар, уран бүтээлчдийн нэрс нь миний тэмдэглэснээр бичигдсэн байна. Бүр яг зарим уран бүтээлчдийг нь би мэдэж чадаагүй орхисон нь тэр хэвээрээ шүү. Жишээ нь 2000 онд “Хар өдөр” гэдэг кино хийгдээд би уран бүтээлчдийнх нь тухай юу ч олж мэдэж чадаагүйгээс Дарханы кино гэж бичигдсэн нь зөвхөн киноны нэр, бусад нь яг тэр чигээрээ. Түүний дараагийн кино нь 3 сарын 27 “Алганы хээ” кино плёнкоор хийгдэж нээгдсэн тул урагш (Их жагсаалт руу) оржээ. 4-р сарын 3-нд “Хазгар хадам хүргэмсэг” гэдэг кино Ард кино театрт нээгджээ. Энд “АГД” кино компани, найруулагч А. Ганхуяг, оператор Ж. Асалбай, дүрүүдэд С. Лхагвасүрэн, Ц. Цэнд-Аюуш гэдэг 4 хүний нэрийг би тэмдэглэсэн бол нэвтэрхий толинд мөн адил гэх мэт. 

	Видео кинонуудыг хүснэгтэд бөөндсөн тул миний жагсаалтын нээлт хийсэн өдөр, кино театр, формат гэх мэт мэдээллүүд орхигджээ. 

	Миний оюуны бүтээлийг хулгайллаа гэх гэж байгаа юм биш ээ. Харин ч ном болгож гаргахыг нь дэмжиж би өгсөн юм. Миний жагсаалтыг ашигласныхаа төлөө нэрийг минь яагаад дурдсангүй вэ? Дараагийн ном нь дан видео киноны тухай байх юм гэнэ билээ. Түүндээ муу дүүгээ дурдаарай. Харин та тэр номдоо киноны тухай миний цуглуулсан мэдээллүүдийг хасаж биш харин ч дэлгэрүүлж судлаад нийтлээрэй. Дараагийн судлах хүнд хэрэгтэй шүү. 

	Би та бүхний номыг үгүйсгээгүй ээ, шүүмжилж байна. Харин та нар биднийг шүүмжлэлгүй үгүйсгэжээ. 

	Энэ шүүмжийг бичсэн нь би боловч бичсэнтэй минь санал нийлэх маш олон хүн байгаа гэдэгт би итгэж байна. 

	Судлаач шүүмжлэгч байвал кинонуудаа бүртгэж цэгцлээрэй. Миний хувьд урд хийх ажил их тул дахин бүртгэл явуулахаас үнэндээ л залхаж, урам хугарсан шүү. 

	Нэг хүнээр төр бариулж болдоггүй шиг Нэг хүнээр түүх бичүүлж болдоггүй юм байна. 

МОНГОЛЫН КИНОНЫ НЭН ШИНЭ ТҮҮХ

	 

	Монголын кино урлаг сөнөсөн гэж Урлагийн Гавьяат Зүтгэлтэн, кино найруулагч Г. Жигжидсүрэн телевизээр ярилаа. Үнэхээр сөнөсөн юм болов уу?

	Социализмын үед төсвөөс санхүүжин 600 гаруй ажилтан бүхий кино үйлдвэртэй, нийслэл хотдоо 10-аад кино театр, кино гаргадаг соёлын орднуудтай, аймаг, сум бүр кино театр, клубтэй, 800 гаруй кино механикчтай байсан монголын киноны вант улс одоо бүгд байхгүй болсон. Тэгэхээр энэ хүний хэлсэн үнэн байна. Тэгвэл хэн сөнөөчихсөн юм бол?

	Мэдээж муу л бол хойд талын хар овоохой - ТӨР. 

	90-ээд онд социализмаас ангижирч байна гэж дээр дооргүй бужигналдаж байхдаа кинонд төсөв өгөхөө болин дээрх хүмүүсийг гудамжинд гаргаад хаалгыг нь хаачихсан. Түрүүлсэн нь хождог гэдэг зарчмыг мөрдлөг болгодог сүйхээтэй гэгдэх хүмүүс улсын өмчийг уралдан идэх дайрлагад 50, 60 жилийн түүхтэй кино үйлдвэр, үзвэрийн газрууд өртсөн. Энэ сүйрлийг сүүлийн 15 жилд зогсоох арга хэмжээг төр авах нь бүү хэл хялам ч хийж кино руу харсангүй. 

	Ажилгүй болсон олон киночид төр засаг маань киногоо харж үзэх болов уу гэж горьдсоор нэг нэгээрээ архив руу шилжсээр. 

	Тэтгэвэртээ гарлаа, амаръя гэж бодогддоггүй сэтгэл зүрхнээс уяатай байдаг урлаг бололтой, кино урлаг!

	Хоёр өөр системийн хооронд шилжих шилжилтийн үед төрд хийх ажил бишгүй л их байдаг биз ээ. 

	Олон кино хийсэн, мэргэжлийн киночид өөрсдөө маш их ашигтай энэ урлагийг хөгжүүлэх ёстой болов. Их ашигтай гэсний учир нь “Алтан үе”-ийн киночид тэдэнд монголын кинонд үнэнч үзэгчдийг өвлүүлж үлдээсэн байлаа. 

	Уймарсан, бас ч үгүй дээрээс үзэл суртлын шахалт, дарамтгүй боллоо гэж хөөрсөн киночид шинэ төрж буй бизнесменүүдэд ханджээ. Тэр үед шинэхэн байсан, одоо монголын лидер болсон компаниуд киног ашигтай бизнес гэж бодоод хөрөнгө мөнгөөр их спонсордсон нь сүйрлийн үеийн киночдын 1-р БОЛОМЖ байлаа. 

	Сүйрлийн хамгийн гол шалтгаан болох муу кинонууд төрж эхлэв. Мөнгө үзээгүй киночид спонсорын өгсөн мөнгөөр сайн кино хийхээ урьтал болгохгүй ёстой л тансаглаж өгсөн тул арга ч үгүй биз. Бизнесменүүд ухаантай улс тул кинонд мөнгө оруулахаа больж эхлэв. 

	1996 он гэхэд л намайг анхныхаа киног хийхээр спонсор хайж пүүс, компаниудаар ороход бүгд л “Киног ивээн тэтгэж байсаан. Амжилт хүсье. Бусдаараа л бууз хуушуур шиг явъя” гэдэг болчихсон байсан. Өөрөө биш ч найз нөхдөө кинонд шатаж байхыг нь харсан биз ээ.

	Сүйрлийн үеийн киночдын 2-р БОЛОМЖ нь гаднын хөрөнгө оруулалт байлаа. 

	Япон, Франц, Хятад зэрэг улсын киноны байгууллага, фондууд монголын киночдод гар сунгав. Ушу-гийн кино хүртэл хийгээд амжилт олсонгүй. Чухам яагаад гаднын хөрөнгө оруулалттай кинонууд дампуурсныг би сайн мэдэхгүй. Хийсэн хүмүүс нь тодорхой мэдэх биз. Мэдээж бас л муу бүтээл гарснаас тэр биз ээ. Ямар ч байсан түүнээс хойш өдий хүртэл кинонд гаднын хөрөнгө орж ирэхээ больсон юм даг. 

	3-р БОЛОМЖ нь аймгуудын ой байлаа. Монголын бүх нутаг, аймагт бахархал домог болсон алдар гавьяатнууд байдаг шүү дээ. 

	Аймгуудын Нутгийн Зөвлөлүүд нутгийнхаа алдартнуудыг мөнхлөхийг хүсэж байв. Үүн дээр нь сүйхээтэй киночид хэсэг тоглож хоол залгууллаа. Бас л дампуурав. Аймгууд хүн үздэггүй плёнкуудыг яахаа мэдэхээ болин сейфтээ хийж түгжив. 

	Алдартнуудын тухай сэтгэлд хоногшсон тэр үеийн кино байна уу? Энэ бол миний нотолгоо. 

	4-р БОЛОМЖ нь Улсын төсөвт байгууллагын ой. Түүхт 60, 70 жилийнхээ ойг тэмдэглэх нэрээр элдэв арга хэмжээ зохиож мөнгө идэх аргын нэг нь кино болов. 

	Татварын “Танихгүй сэтгэл”, МИАТ-ын “Тэнгэрийн түшиг” кинонуудын нээлтийг оюутан байхдаа үзэж байснаа санаж байна. Нээлтийн зочид нь байгууллагын ажилчдын дүрсийг гарахад хөөрөн баясацгааж байсан боловч нийт хүмүүс тэдгээр кинонуудыг үзээгүй юм. Нэгэнт л ойн арга хэмжээнд зарлагадсан тул шатлаа гэж киночдыг хэн ч хариуцлагад татаагүй ээ. 

	Дээрх дөрвөн боломжийг алдсанаас хойш монголын киночдод гараа сунгах ачтан үгүй боллоо.

	Хэн эдгээр боломжуудыг ашиглаж байсан бэ?

	Мэдээж тэр үед ажиллаж, ид бүтээж байсан алдар цолтой найруулагч нар. 

	Мэргэжлийн найруулагч нар муу кино хийх болсон шалтгаан нь шилжилтийн үед учраа олохгүй уймарсан, шаталтыг тооцдоггүй улсын гар харж сурсан, кинонд үнэн сэтгэлээсээ хандаагүй, бүр сүүлдээ “надад дахин ийм боломж олдохгүй биз” гээд хийхээ бус идэхээ урьтал болгосон, үүнээс үүдэн мэргэжлийн бус үр хүүхэд, хамаатан саднаа гол болон туслах дүрүүдэд тоглуулсан зэрэг болно.

	Мөн энэ үед урлагийн хүн л бол кино хийж болно гэж ойлгоод жүжигчид, театр, телевизийн найруулагчид, кинонд хаа хамаагүй яруу найрагчид, кино үйлдвэрт л ажиллаж байсан хэн хамаагүй мөнгө олсон нь кино найруулцгаасан ба энэ нь киног мэргэжлийн урлаг гэдгийг үгүйсгэсэн явдал юм. 

	Энэ бүхнээс ямар үр дүн гарав аа?

	Хойч үеийнхэндээ монголын киноны 3, 4-р үеийнхэн юу үлдээж өгөв өө?

	Балгас болсон кино үйлдвэрээс өөр юу байна?

	Техник тоног төхөөрөмж, хувцас, жижиг хэрэгсэл, үзвэрийн сүлжээ юу ч үгүй болсон. Хамгийн гол нь монгол киногоо үздэг үнэнч үзэгчдийг нь үргээчихлээ. 

	Үзэх үзэгчгүй, үзүүлэх театргүй, техник тоног төхөөрөмжгүй, дэмжих туслах төргүй болсон шинэ үеийн киночид бид яах вэ?

	Үлдэх хүнээр ачаа бүү татуул гэж үг байдаг. Яг үүнтэй адил киног хөгжүүлье гэсэн сэтгэл зүрхгүй хүмүүст кино үйлдвэр, кино театруудаа өгснөөс одоо ямар болгочхоод намайг ингэж бичихэд хүргэж байгааг хар!!!

	90-ээд оны үед кино театрууд ашиг орлого олдог байсан ч театрынхаа үйлчилгээ, орчин ахуйг сайжруулах, тоног төхөөрөмжөө шинэчлэх нь бүү хэл үзэгчдийн тоог нэмэгдүүлэх талаар юу ч хийлгүй зориуд унаган хожим нь ашиггүй объект болгоод өөрсдөө хувьчилж авахаар санаархаж байсан гэдэг яриа байдаг. Энэ үнэний хувьтай нь нотлогдож байна. Хөгжил дэвшлийн төлөө бус мөхөл сөнлийг хүсдэг манайхнаас өөр ийм хүмүүс дэлхий дээр ер нь байдаг болов уу! Ялалт кино театрын жишээгээр үүнийг баталж болно. Олон жилийн бугшсан идээ бээрийг нь цэвэрлээд, Солонгосын хөрөнгө оруулалттай “ТЭНГИС” кино театр болгон өөрчилсөн шиг, залуучуудын цагийг зөв боловсон өнгөрөөдөг цэвэрхэн, соёлтой үйлчилгээний газар одоо Улаанбаатар хотод өөр байна уу? Монголын киночдод хонгилын үзүүрт гэрэл гаргадаг ганц газар нь одоохондоо энэ.

	Алтан үеийнхний ач буянаар Монголын Кино Урлаг ард түмний дунд алдартай, ашиг орлоготой байсан нь алдар нэр, ашиг завшаан хайгч этгээдүүдийн сонирхлыг татаж, шүлсийг нь гоожуулж байв. Зарим хүмүүс улсын хөрөнгөөр мэргэжил эзэмшчихээд жүжиг, дууриа хөгжүүлэхгүй кино руу дайрч байлаа. Киног мэргэжил, мэргэшил, үнэн сэтгэлээсээ хийдэг гэдгийг ойлгоогүйгээс тэр хүмүүс шатаж байв. Түрүүн дурдсан дөрвөн боломжийн үед киногоор эрчимтэй “занималдаж” байгаад боломж шавхрахад нь хаяад өөр урлаг, бизнесийг шавхахаар явсан улс олон. Тийм дэндүү увайгүй загнасан хүмүүсийг энд нэрийг нь дурдаагүй ч Монголын Кино Урлагийн түүх ял асуух цаг ирнэ ээ.

	“Миний киног монголын ард түмэн ойлгох цаг нь болоогүй” гэж бардамнаж байсан хүнээс асуумаар байна.

	— Одоо монголчууд ойлгох цаг нь болсон уу?

	— Монголын ард түмэн ойлгохгүй тэнэг юм бол таны киног чухам аль улсын ямар ард түмэн ойлгов оо?

	— Шагналын тухай ярихаа больё. Та ямар кино наадамд оролцов оо?

	Нэг этгээд өөрийгөө Монголын нэг номерын кино найруулагч гэж өргөмжилсний дараа Б. Бадар- Ууган агсан надтай уулзаад “Би түүнд хэлнэ ээ. Гурил, хоригдол хоёрыг л дугаарладаг юм” гэж байсан нь эрүүл ухаантай, мэдрэмжтэй хүний үг байлаа. 

	Кино шүүмжлэл орхигдсоноос дээрх үл бүтэх этгээдүүдэд худалдагдах, долигонох, худлаа уран гоё үгээр киног нь магтсанаас ард түмэн монголын кино урлагт итгэхээ больж, бардамнагчид ч цаасан малгай өмсөж хоцорсноос Монголын Кино Урлаг унах, уналтад орох бас нэг шалтгаан болсон юм. 

	Монгол Улс боолын нийгэм, капиталист нийгмийг алгассанаас нийгмийн амьдралын төлөвшилд муу нөлөө үзүүлсэнтэй адил Монголын Кино Урлаг дэлхийн киноны хөгжлөөс 40 жил хоцорсны уршгаар дуугүй киноны үеийг туулалгүй алгассан билээ. “Норжмаагийн зам” хэмээх ганц дуугүй киног зөвлөлтийн мэргэжилтнүүдийн тусламжтайгаар хийсэн бөгөөд өөр дуугүй кино манай кино урлагийн түүхэнд байхгүй. 

	Дуугүй киноны үеийг дамжаагүйгээс кино урлагийн үндэс болсон монтаж, гэрэл тавилт, сюжет, зохиолын үүслийг биеэр туулаагүй бөгөөд энэ нь дүрслэн бодох чадвар, дүрсээр илэрхийлэх аргад туршилт хийн суралцах боломжийг Монголын киночдод олгоогүй буюу бэлэн хэллэг, хийцийг хуулбарлан дуурайхад хүргэсэн юм. Энэ алдсан боломжийг бид кино урлагийн түүхээр сайн судлах ёстой боловч киночид нь түүхээ судлах байтугай киноны бус хүмүүс кино хийж эхэлсэн нь онолын үндэслэлгүй алдаа байсан юм.

	Түүхээ мэдэхгүйгээр хөгжил дэвшлийг мэдэх боломжгүй юм. Үүний тод жишээ бол одоогийн киночид зураг авахдаа дууны асуудлыг хойш тавьдаг явдал юм. Зургаа дангаар нь тусад нь авчхаад дараа нь хаа хамаагүй хөгжим дэвсээд, тайлбар үгээ уянгалуулан уншчихсан манай баримтат киног үзээд гаднын киночид маш их гайхдаг. 

	Орчин үед дүрс гарч байгаа л бол түүний дуу нь сонсогдох ёстой, морь алхаж яваа л бол туурайн чимээ сонсогдох ёстой гэдэг зарчмыг бид мэддэггүйгээс тэр. 

	Кино урлаг үүсээд 110 гаруй жил болчхоод улам цааш хөгжиж байхад 100 жилийн өмнөх аргаар киногоо хийж байгааг, тэр бүү хэл киноноос хойно үүссэн гэх телевизийн бүтээлүүдээ ч одоо ийм аргаар хийж байгаагаа бид яаж тайлбарлах вэ?

	Дүрс, дууг зэрэг авахаас гадна TIME COD хэмээх гайхамшигтай зүйлийн тухай бид ямар ч төсөөлөлгүй байна. Орчин үеийн сонирхогчийн видео камерт ч байдаг TIME COD киноны монтажинд ямар их ач холбогдолтой гэж санана! Дүрс дууг зөрүүгүй тааруулахаас эхлэн орчин үед монтажны бүх процесс чухам л TIME COD-гүй бол хийгдэх ямар ч боломжгүй юм. Ядаж л өндөр үнэтэй студи хөлслөх өдөр, цагийг хэмнэж өгдөг ач тустай зүйл билээ. 

	Энэ мэтээс эхлэн орчин үеийн кино урлагийн хөгжил нь маш нарийсаж үлэг гүрвэлийг ч дэлгэцэд бодитойгоор бий болгож байгаа тул бидэнд сурах судлах зүйл их байна шүү. 

	Ийм нарийн ээдрээтэй зүйлүүд их байхад зарим хүмүүс кино зохиол бичих нь миний хобби, би зав чөлөөтэй цагтаа хоббигоороо кино хийдэг гэж сониноор ярьж байгаа нь их инээдтэй, эсвэл биднээс ч, америкийн киночдоос ч тасарсан улсын яриа гэлтэй. 

	90-ээд оны үед л муу кино хийж монголын кино мөхсөн гэвэл өрөөсгөл ойлголт болно. Социализмын төгсгөл үе буюу 80-аад оноос л монголын киноны ур чадвар, чанар муудан саарал үе болон үлдсэн юм. 

	Улсын төсвөөс санхүүжилт хийлгэн дутагдах гачигдах зүйлгүй байсан боловч саарал кино гарсан нь үзэл суртлын дарамтаас болсон гэж тайлбарлах үндэслэл хангалттай биш. Зөвлөлт Холбоот Улсад боловсон хүчнээ бэлдэж байсан боловч авьяас, сонирхол муутай хүмүүсээр эгнээгээ сэлбэж байсан нь нэг шалтгаан байлаа. 

	Саарал үед “Говийн зэрэглээ”, “Сүүдэр”, “Тань руу нүүж явна”, “Хүний сайхан сэтгэл” зэрэг олон сайхан кинонууд хийгдэж байсныг үгүйсгэх аргагүй. Яг үүнтэй адил 90-ээд оны сүйрлийн гэх үед ч “Шинэ үсгийн багш”, “Хүн алж тоглосон залуус”, “Зүрхэнд шивнэсэн үг” зэрэг үзэгчдийн сэтгэл зүрхийг эзэмдсэн сайн кинонууд төрж байсан билээ. 

	Монголын Кино Урлагийн түүхэнд 90-ээд оны үе гэрэлтэйгээр бичигдэх нэг зүйл бол үндэсний боловсон хүчнээ өөрсдөө бэлддэг болсон явдал юм. Одоо киноны мэргэжилтэн бэлддэг 5-6 дээд сургуультай болоод нийт 1000 гаруй оюутантай болсон нь 10 гаруй телевиз, 400 орчим жижиг студийг үүсгэж, дэлгэцийн урлагийг хөгжүүлэн мянга мянган мэргэжилтнүүдээр хүрээгээ тэлж буй нь мөхлийн үе гэж нэрлэх аргагүй болгож байна. 

	Мөн олон видео кино хийгдэж байгаа нь тооноос чанарт шилжих цаг болсныг сануулж байна. Одоо гагцхүү чанарын өөрчлөлт хийвэл л монголын киноны сэргэн мандалт болох нөхцөл бүрдээд байгаа бус уу?

	Зах зээлийн шуурганд ганц кино урлаг өртсөн биш шүү дээ. Бусад урлагийн төрлүүд ч гайхамшигтай хөгжчихөөгүй л байна. Урлагийн шинэ бүтээлүүд ихээр төрж байгаа ч социализмын үеийнх шиг хүмүүсийн зүрх сэтгэлд хоногшин үлдсэн жүжиг, найрал дуу, симфони, бүжиг, яруу найраг, дуурь, уран зураг, уран зохиол бүтээгдэж байгаа бил үү?

	Урлагийн бүх салбар сэргэн мандалтын төлөө дор бүрнээ бүтээн, хөдөлмөрлөцгөөж байгаа шүү дээ. Харин ч кино урлаг телевизийн салбараар улам бүр өргөжин сериал, реклам, клип зэрэг шинэ төрлүүдээр баяжиж байна. 

	Монголын кино урлагийн сэргэн мандалтын төлөө бид юу хийж, ямар бодлого баримтлах вэ?

	Олон кино хийгдэх шаардлагагүй гэж хорих бус, олон дотроос мэргэжлийн ур чадвараараа ялгаран гарч ирэх явдал бол мэргэжлийн киночдын гол зорилго байх ёстой. Мэргэжлийн өндөр түвшинд хийгдсэн киног мэргэжлийн бус үзэгч үзээд таашаадаг билээ. Чухам энд л мэргэжлийн ур чадварын нууц оршино. 

	Аль ч үндэстэнд үндэсний киногоо үзэх сонирхол байдаг. Социализмын үед манай ард түмэн Орос кино ихээр орж ирдэг байхад Монгол киногоо л түлхүү үздэг байсан, орчин үед Америк, Солонгосын кино хүчтэй түрэн орж ирж байгаа ч хааяа гарсан Монгол киногоо монголын үзэгчид үзэж л байна. Иймд дотоодын зах зээлээ гололгүй бүрэн эзэмшвэл муухан наймаанаас илүү ач холбогдолтой бизнес болно. 

	Кинонд хил хязгаар байдаггүй. Үүний жишээ бол монголын киноны зах зээлийг гадаадын кино эзэлсэн явдал юм. Тэгвэл эсрэгээр бид гадаадын зах зээл рүү шургах шаардлагатай болж байна. Нэг киногоор хэдэн зуун сая доллар олдог том бялууны зууны нэгийг нь эмтлэн авахад бидэнд хангалттай. Өөрөөр хэлбэл дэлхийг шуугиулсан Оскарын кино биш ч үндэсний хэв шинжээ хадгалан мэргэжлийн түвшинд хийгдсэн кино байхад л хангалттай гэсэн үг. 

	Өнөө үед гаднын киноны зах зээл дээр монголын тухай киноны эрэлт маш их байна. Д. Бямбасүрэнгийн “Ингэн нулимс”, “Шар нохойн там” кинонуудаас гадна Орос Францын “Уурга”, Хятадын “Монгол одон бөмбөг”, Хонконг Хятадын "Ганган хар" зэрэг монгол ахуй амьдралын тухай хийгдсэн кинонууд бүгд олон улсын кино наадмуудаас шагнал авч байгааг анхаарууштай. Гэтэл бид өөрсдөө ямар киногоор, ямар фестивалиас, ямар шагнал авсан билээ?!

	Мөн монголын түүх дэлхий дахинд хөндөгдөөгүйгээрээ дэлхийн киночдын сонирхлыг татсаар байна. Бидний тухай маш их баримтат кинонууд хийгддэг ч дорвитой уран сайхны кино хийгдээгүй л байгаа, Чингис хааны тухай олон кино хийгдсэн боловч дэлхийг шуугиулсан том кино хийгдээгүй л байгаа, Холливуудынхан манай хоёр хөрш Орос, Хятадад олон киноны зураг авч хөршүүдийн жүжигчдээс зарим нь Холливуудад данстай болсон бол одоохондоо манай руу дэлхийн киночид алхаагүй л байгаа гэх зэрэг олон асуудал хөндөгдөөгүй байгаа ч Чингисийн монголчуудын амьдрал ахуй, түүх, зан заншил, байгаль цаг уур маань алдартай киночдыг даллан дуудаж байгаа тул бид эдгээр зайлшгүй хийгдэх том төслүүдэд биеэ бэлдэж, боловсрох шаардлагатай байна. 

	Монголын Кино Урлагийн сэргэн мандалтыг гардан гүйцэтгэх МОНГОЛЫН КИНОЧИД гэж хэн бэ?

	Зөвхөн хуучин кино үйлдвэрт ажиллаж байсан буюу плёнкоор кино хийлцэж байсан хүмүүсийг л хамааруулах уу?

	Шинжлэх ухаан техникийн хөгжлийн өнөө үед төрөөс тэтгэлэг авдаггүй ч кинотой холбоотой, кинонд сэтгэл зүрхээ зориулан ажиллаж байгаа хүмүүс улам олшрон хүрээгээ тэлж байна. 

	Монголын киноны ахмад уран бүтээлчид, ажилтнууд, залуу киночид, жүжигчид, урлагийн сургуулиудын оюутнууд, багш нар, төгсөгчид, кино театрын ажилчид, хөдөөгийн театрын жүжигчид, Соёлын ордны ажилчид, кино механикчид, телевизүүдийн кино албууд, орчуулагчид, орчуулгын найруулагчид, жүжигчид, редакторууд, кастенг агентлаг буюу жүжигчид сонирхогчдын сан бүхий байгууллагууд, сонин, сэтгүүл, радиогийн кино хариуцсан редакторууд, киноны тухай телевизийн нэвтрүүлэг бэлддэг студи, редакцууд, видео макерүүд буюу реклам, клип бүтээгчид, компьютер графикчид, видео прокатын бизнес эрхлэгчид, кино худалдагч, нийлүүлэгч нар гэх мэт мянга мянган хүмүүс өөрсдийгөө кинонд хамаатуулан өнөөдрийн монголын кино урлагийн түүхийг бичилцэж яваа шүү дээ. 

	Киночин хүнд дотоодын цол гуншин, дипломын улаан ногоон огт хамаагүй байдаг бөгөөд хамгийн гол нь урьд нь ямар, кино хийсэн нь сонин байдгийг монголын кино бизнесийн сул орон зайд шинээр орж ирж байгаа продюсер хэмээх эрхэм мэргэжилтнүүдэд анхааруулан зөвлөе. 

	Монголын Кино Урлагийн түүх хүссэн ч, эс хүссэн ч бидний нуруун дээр ирлээ. Өвөг дээдсийнхээ өвлүүлэн үлдээсэн үнэт бүтээлийг хойч үедээ бүрэн бүтэн дамжуулан уламжилж, өөрсдөө хожим дурсагдах түүх дурсгалаа арвижуулан босгоцгооё. 

	Урлагийн бүтээл, үйлдвэрлэл, бизнесийг өөртөө агуулдаг кино урлагаа хөгжүүлэн амьдрал ахуйгаа дээшлүүлцгээе. 

	Үндэсний үйлдвэрлэлээ дэмжицгээе. 


НИЙГЭМ

	 

	Монголын ард түмний цорын ганц хүсэл бол цалингаараа л хүрэлцэхүйц амьдрах... 

	ӨНӨӨДӨР

	 

	— Манай улс улс шиг улс мөн үү?

	— Улс шиг улс байлгүй яах вэ:

	ДОХ-той бол ДОХ-той

	Мафитай бол мафитай

	Метротой бол метротой...

	 

	Үнэндээ үүнээс өөрөөр хариулах хариулт байхгүй гэж үү? Шинэлэг сайхан зүйлүүд ихээр нэмэгдэж байгаа ч саармаг муу зүйлүүд амьдралд саад болоод байгаагаас нийгэм бухимдаж байна.

	Ард түмэн юунд бухимдаж, юуг хүсэж байна вэ?

	Феодализм шиг давхар давхар мөлжлөг, татвар, нүдэн дээр нь улайн цайм хөлжиж, тасарч байгаа улс төрчдөд бухимдаж байна.

	Ард түмэн цагаан цаас боловч бас цоохортдог гэдгийг бүү март.

	Ард түмэн илүү дутуу элдэв тайлбар, тархи угаалтаас залхаж, цөхөрч байна. Тэд ганцхан зүйлийг л хүсдэг билээ. Энэ хүсэл бол ЦАЛИНГААРАА Л ХҮРЭЛЦЭХҮЙЦ амьдрах хүсэл юм.

	Хүссэн ажлаа хийж, хангалуун сайхан амьдрах хүсэл бол аль ч ард түмний мөнхийн хүсэл билээ. Өнөөдөр энэ хүсэл зарим ард түмэнд аль хэдийн биеллээ олсон бол манайд мөрөөдөл төдий байна. Ямартаа л цалингаас гадуур хэрэгцээгээ хэрхэн хангадаг нь бидэнд хамаагүй гэж Ерөнхий сайд маань хэлдэг хэмээн өөрсдөөрөө доог тохуу хийн онигоо зохиож байх вэ дээ.

	Үнэхээр цалин амьдралд хүрэхгүй гэж үү? Үүнийг дундаж цалинтай залуу гэр бүлийн нэг сарын амьдрал дээр жишин тооцож үзье.

	Цэцэрлэгийн насны хоёр хүүхэдтэй гэр бүлийн гишүүн тус бүр нь 150 000 төгрөгийн цалинтайгаар тооцъё.

	 

	1. Татварт 30 000 х 2 хүн = 60 000 төгрөг

	2. Байр (байрны түрээс, мөн давхар талбайн мөнгө, ус, цахилгаан, хог гэх мэт) = 150 000 төгрөг

	3. Утас (2 гар утасны сарын сунгалт, нэгж) = 20 000 төгрөг

	4. Унаа 1 хүн өдөрт 2 удаа автобусанд суухад 400 төгрөг, сарын 20 хоногоор тооцоход 8 000 х 2 хүн

	= 16 000 төгрөг (маш багаар)

	5. Хүнс: мах өдөрт 500г х 30 хоног = 15 кг х 2400 төг = 36 000 төгрөг

	гурил өдөрт 500 г х 30 хоног = 15 кг х 500 төг = 7500 төгрөг

	ногоо өдөрт (маш багаар бүх ногоо) 1000 төг х 30 хоног = 30 000 төгрөг

	талх 2 өдөрт 1 ш буюу сард 15 ш х 320 төг = 4800 төгрөг

	6. Хүүхдийн хоолны мөнгө 5000 төг х 2 хүүхэд = 10 000 төгрөг

	 

	Энэ тооцоогоор одоогийн байдлаар 334 300 төгрөг шаардлагатай боллоо. Цалингаас давсан 34 300 төгрөгийг хаанаас олох вэ?

	Дээрх хамгийн багаар бодсон бүдүүлэг тооцоонд хоол хүнсний бусад зүйлсийн үнэ, унаанд дахин суух, таксины хөлс, хувцас хунар, үзвэр үйлчилгээний төсөв, эм эмчилгээ, гоо сайхан, үс засалт, ном, сонин, боловсролдоо хийх хөрөнгө оруулалт, хүүхдийн цэцэрлэгийн элдэв татаас, дэвтэр үзгийн үнэ гэх мэт ороогүй.

	Дээр нь гэр бүлээ тохижуулах, машин тэрэг, байр савны мөнгө хуримтлуулах, гадаад, дотоодын аялал жуулчлал, хадгаламжийн тухай санахын ч хэрэггүй.

	Мөн эцэг эхдээ шөлний мах байтугай талхны мөнгө ч илүүчилж чадахгүй.

	Ийм амьдралтай хүн тайван амгалан байвал түүнийг эрүүл хүн гэж болох уу? Гэтэл дээрхээс ч ядуу, бага орлоготой хүмүүс их бий шүү дээ.

	Монгол Улсын Үндсэн Хуульд заагдсан амьд явах эрхээ Монгол Улсын иргэн эдэлж чадаж байна уу?

	Засгийн газарт хамаагүй бусад хэрэгцээгээ хангахын тулд хүмүүс хүн чанар, ёс суртахуун, ичих нүүрээ алдаж луйвар, ил далд хулгай, эрээ цээргүй үйлдлүүдийг хийх болжээ. Давхар ажил хийгээд ч нэмэргүй. Тийм ажил олдох ч үгүй. Бухимдлаа архи ууж, авгайгаа зодон тайлж байгаа ардыг арчаагүй новш гэх л байх даа.

	Ядуурсан хүмүүс Тужийн нарсыг үс хусаж байгаа мэт тэгшилж, машинд дайрагдах шахан урдуур давхидаг байсан зээрийг хядаж, шээсний газар ч бандганаж байдаг байсан тарвагыг УЛААН НОМ руу шидэж, алт, нүүрс рүү дайрснаар гол усаа ширгээж, хуурай саарьтай болж байгааг хожим хэдэн тэрбум доллароор сэргээх бол? Сэргэхгүй дахиад л тэр үеийн дарга нар өнөөх мөнгийг нь идэх биз ээ.

	Энэ бүхнийг би л ганцаараа харсан биш хэлсээр, ярьсаар, жагссаар байгаа боловч дарга нар ганц өдөр ч болов дүлий дүмбэ оргин өнжсөөр хэдэн саяыг залгих боломж олж байдаг нь тодорхойгүй.

	Улс төрчдөөс залхсан ард түмэн улс төрч, бизнесмен хоёрын ялгааны тухай бас нэгэн онигоо зохиожээ.

	 

	Бизнесменүүд татвар төлдөг бол

	Улс төрчид татварыг иддэг.

	Бизнесменүүд хүмүүсийг цалинжуулдаг бол

	Улс төрчид өөрсдөө цалин авдаг.

	 

	Данийн зураач Херлуф Бидструпийн “Уран шог” шог зургийн номыг харж суухад толинд харж байгаа мэт бид, өнөөгийн манай нийгэм харагдах юм.

	Цалин хүрэхгүйгээс хүмүүс олон жил суралцан эзэмшиж авсан мэргэжлээ орхин Солонгос явж хар ажил хийж байгаа нь Солонгост дээд боловсролтой ажилчин бэлдэн өгч байгаа Монголын эмгэнэл билээ.

	"Цалингаараа амьдрав" гэдэг онигоо гарсан нь Монголын өнөөгийн нийгмийг ганц өгүүлбэрээр илэрхийлсэн тодорхойлолт болж байна.

	Хоцрогдсон алс бөглүү газар, үнэтэй бараа хэрэглэж, ажилгүй сууснаас гээд хот руу нүүх нүүдэл ихэссээр Улаанбаатар хот ачааллаа даахгүй нийт хүн амын тал хувийг дангаараа шингээж байгаа нь борооны дараах мөөг адил олон их дээд сургууль төрөх үндэс болсон. Энэ олон сургуулийн төгсөгчид маш их байгаагаас ажилд орох гарах нь амархан болж, сая сургууль төгссөн төгсөгчийг дагалдан гэдэг нэр зүүн цалингүй хэдэн сар жилээр ажиллуулж хөдөлмөрийг нь сордог мөлжлөг газар авч байна. Үүнээс үүдэн сайн мэргэжилтнийг гол болгохгүй, цалин голдоггүй хүнийг л ажиллуулж дуртай үедээ солих сонирхолтой байгууллага, пүүс, компаниуд их болжээ.

	Цалин хүрэхгүйгээс гайгүй мэргэжилтнүүд бүгд өөрсдөө тус тусын компанийг байгуулан босс болохыг буюу цалин горьдогч биш бага цалин олгогч болгохыг хүсдэг болсноос чанаргүй олон компаниуд төрөн, Монголын хоёр хүн тутмын нэг нь дарга болж хийдэг нь цөөрч, хэлдэг нь ихсэж байна.

	Олон зуун мянган ядуучууд Засгийн газарт хамаагүй хэрэгцээгээ хэрхэн хангасан болж амь зууж байна вэ?

	Хамаатан садан дотроосоо гарч ирсэн ганц нэг ажилтай хүнээ тал талаас нь зулгааж байгаатай хэн ч маргахгүй биз. Том бизнесменүүд, улс төрчид ч мөн хамаатан саднуудаа өөд нь татах гэж үйлээ үзэж байгаа билээ.

	Ажлын таван хоногтой, өдрийн найман цаг хөдөлмөрлөх сайхан хуультай боловч үүнийгээ мөрддөггүй, цаг наргүй ажиллуулдаг (ялангуяа хувийн хэвшил, хэвлэл мэдээллийн ажилтнууд) мөртөө илүү цагийн мөнгө өгөх нь бүү хэл хоцорсон минут тутамд торгууль төлүүлэх нь хэвийн үзэгдэл болж байна.

	Энэ бүхний эсрэг хэн тэмцэх ёстой вэ? Мэдээж бүгд.

	Гэхдээ хэн голлон зохион байгуулж удирдах вэ?

	Хожим нь өөрөө дарга, сайд болох цаад зорилготой хоосон сүржигнэгч нар уу?

	Уг нь дэлхий нийтэд энэ бүхнийг хариуцан тэмцдэг Үйлдвэрчний Эвлэл гэдэг байгууллага байдаг гэнэ.

	Манайд 60, 70 жилийн түүхтэй Үйлдвэрчний Эвлэлийн байгууллага байдаг боловч гол лидерүүд нь өөрсдөө намын гишүүн, УИХ-ын гишүүн болчихсон өмч идэлцэн, хувийн компаниараа хүмүүсийн хөдөлмөрийг мөлжин, 2 том байшингийнхаа (МҮЭСТО, талбайн хажуугийн МҮЭ-ийн Төв байр) түрээсийг идээд л сууж байна. Социализмын үеэс л МҮЭ “Ийм нэгэн явдал” киноны Шура шиг амьд хүнийг ч үхсэн гэх нь холгүй мөнгө л татахаас өөр юу ч хийдэггүй байгууллага байсан.

	Тэд ажлаа хийхгүй болохоор элдэв хөдөлгөөн, холбоод үүсэн жагсаал, цуглаан хийх боловч төр засаг нь тоохгүй юм.

	Жагсаж, өлсгөлөн зарлаж тэмцэж байснаа өөрсдөө дээр гараад хувиа бодчихдог болохоор үнэндээ л одоогийн энэ хөдөлгөөнүүдэд (Эрс шинэчлэл, Иргэний нийгэм гэх мэт) итгэх арга алга.

	Төр засгийн эсрэг жагсахаасаа өмнө МҮЭ-ийг шинэчлэхийн төлөө тэмцвэл хожим чухам л таны төлөө ажиллах байгууллагатай болох бус уу?

	Мафитай кинонуудад ҮЭ-ийг гартаа оруулахын төлөө л тэмцэлддэгийг санаарай.

	Цалин хүрэхгүйгээс төрийн байгууллагын ажилтнууд хээл хахуулиар л амьдарч бүүр сүүлдээ тийм л байх ёстой мэт санадаг болжээ. Яаж ийгээд төрийн байгууллагад л орчихвол хөлждөг гэнэ. Нэг найз маань намайг байр сууцгүйд санаа нь зовоод ”Чи кино мино гэж явахаар түр орхиод төрийн байгууллагад ор. Хоёр гурван жил болоод л байртай болчихно” гэж зөвлөв. Чухам ямар ажил нь хамаагүй төрийн л нэртэй бол мөнгө идэж болдог гэнэ.

	Мэргэжил, мэдлэг амьдралд шууд нөлөөлөхгүй болохоор хүүхэд залуучууд ч амар хялбар аргаар мөнгө олдог мэргэжлийг сонирхох болжээ. Худлаа гэвэл хавар СУИС-ийн дуулаачийн ангийн конкурс өгөх хүүхдүүдийг хараарай. Бараг л мянга хүрэх байх шүү. Мөн загвар өмсөгч, телевизийн, FM-ийн хөтлөгчийн дамжаа пиг дүүрэн.

	Олигтойхон өгүүллэг биччих зохиолчгүй болсон мөртөө яруу найрагчийн нэг хүнд ноогдох тоогоор дэлхийд тэргүүлж байгаа нь бахархал мөн үү? Учир нь яруу найрагч болчихвол ном нь зарагддаг эсэх нь хамаагүй аль нэг Нутгийн Зөвлөлийн ивээлд орж, хожим нь тайлан тоглолт гэж дуучдыг цуглуулан их мөнгө олж болно гэж горьддог гажиг үзэгдлүүд их байна.

	Хэдэн жилийн өмнө өөрийгөө орчин үеийн монголын яруу найргийн лидер гэж тунхагладаг нэгэн ИХ МЭДЭХ бидний нүүрэн дээр “Монголын оюун ухааныг удирдаж явдгийн хувьд яруу найрагч нар бид ширээн дээр, харин кино шалан дээр байдаг” гэж бардамнаж байж билээ. Ийм давилуун этгээдүүдээр монголын оюун ухаан залуулж, чиглүүлүүлж байгаа юм бол бид ер нь хаана төөрөлдөж яваа сармагчнууд бол оо!

	Өнөөдөр улс төржин аль нэг намын гишүүн болж алсдаа сайд, ядаж хэлтсийн дарга болохын төлөө шал худлаа эх оронч царайлан хэлбэрдэх түшмэлүүд их болжээ.

	Биеэ засаад гэрээ зас, Гэрээ засаад төрөө зас гэж Чингис хаан хэлсэн нь үнэн ч юм уу, худлаа ч юм уу. Би л Монголын Нууц Товчоо дээрээс олохгүй юм. Улс төрчдийг бие, гэрээ засаж дуусахыг хүлээсээр төр, ард түмэн маань дампуурлаа шүү!

	Зүй нь Чингис хааны намтрыг судалж байхад түүний философи нь:

	— Би сайхан амьдрахын тулд гэр бүл маань сайхан амьдрах ёстой.

	— Гэр бүл маань сайхан амьдрахын тулд монголын ард түмэн сайхан амьдрах ёстой.

	— Монголын ард түмэн сайхан амьдрахын тулд дэлхий нийт амгалан байх ёстой, гэсэн гаргалгаатай байсан бус уу.

	Нугасанд хоол л байвал нуур ширгэсэн ч хамаагүй гэж бус: Нуур амгалан бол Нугас амгалан хэмээн манай ард түмэн ярьдаг нь Их хааныхаа үзэл бодол, сургаалыг хойч үе бидэндээ энгийн, товч, ойлгомжтойгоор уламжлан үлдээж буй ухаан юм.

	Улс төржилт хэт ихэссэнээс дуу хүртэл улс төржин зарим сайхан дууг сонсохоор Энхбаяр ерөнхийлөгч нүдэнд харагддаг болжээ. Ингэж их улс төржиж байгаа мөртөө үзэл суртал, бахархлыг төлөвшүүлэх талаар юу ч хийхгүй байна.

	 

	Улсын сүр цэрэгтээ

	Цэргийн сүр жагсаалдаа 

	 

	гэж намайг цэргийн сургуульд байхад сургадаг сан. Гэтэл цэрэг, цагдаагийн хувцсыг хар! Монголд маш олон сайн загвар зохион бүтээгчид бий. Эдний хүчийг зөв ашигладаггүй нь цаанаа лобби байдагтай холбоотой.

	Зураач Гитлерийн нацист намын лого, нацист германы цэргийн хувцсыг харахад сүрдмээр, аргагүй л мэдрэмжтэй хүн байсныг нотолно.

	Замын цагдаагийн гадуур хувцасны “ЗЦГ” гэдэг гурван үсгийг зүгээр л PageMaker дээр ажилладаг хүүхдээр бичүүлчихгүй хэн бичсэн юм бол оо! Амгаланбаяр багш минь (намайг ЦДС-д суралцаж байхад багшилж байсан) өөрөө бичсэн юм болов уу?

	Монгол Улс маань цалингаараа л хүрэлцэхүйц амьдралтай ард түмэнтэй болчихвол хоёрхон сая гэлтгүй боломжийн зах зээл болно доо. Худалдан авах чадвартай ард түмэн дотор ямар ч бизнес цэцэглэн хөгжинө өө.

	Хэл, хил, мал гурав л байвал монгол оршино гэж нэг яруу найрагч хэлсэн.

	Тэгвэл байгалийн баялаг, үндэсний бахархал, ирээдүйд итгэх итгэл монголд байна уу?

	Манай улс улс шиг улс мөн үү?

	Бид хүн шиг хүн мөн үү?

ҮХЭР МОНГОЛ БУЮУ БИДЭНД ЮУ СААД БОЛЖ БАЙНА?

	 

	Түүхэн сэдэвт кинон дээрээс хятадууд биднийг үхэр монгол гэж доромжлохыг олонтоо харсан билээ. Бага байхдаа би энэ үгэнд дургүйцэн хятадуудыг илжиг хэмээн дотроо хариу барьдаг байв. Гэтэл одоо энэ нэр хоч алхам тутамд минь надад шивнэгдэж байна. Гэхдээ хятад хүний амаар биш, монголчууд бидний өөрсдийн үйлдэл, зан авираар шүү.

	Нэг хүүхэн зам хөндлөн гарч явжээ. Түүнд нэг машин тулж зогсоод сигналдаж байх юм гэнэ. Хүүхэн шижим ч үгүй бөгсөө хаялан удаан алхсаар. Аргаа барсан жолооч цонхоор цээжээ цухуйлган “Хөж!" гэж хашхирчээ... Энэ бол онигоо биш болсон явдал.

	Энэ удаад би монголыгоо харааж зүхэх биш харин ч “Хүн хэлэхээс нааш ойлгодоггүй, цаас чичихээс нааш цоордоггүй” гэгчээр дутагдлаа засах асуудлыг дэвшүүлж байна. Би ид шидтэн, соён гэгээрүүлэгч биш тул энэ нийтлэлийн дараа монголчууд орвонгоороо өөрчлөгдөхгүй л дээ. Гэхдээ үүнийг уншсан хүн ганц ч удаа болов үхрээс өөр байж чадвал миний хүсэл биелж байгаа нь тэр.

	Социализмын үед “Халгай’’ хэмээх телевизийн шүүмжлэлт, хошин кино новел гардаг байлаа.

	“Санал гомдлын дэвтэр” хэмээх дарга нар нь уншиж хэрэгжүүлдэг эсэх нь тодорхойгүй ч дэвтэр ажиллуулдаг л байлаа. Харин одоо хэн дутагдлын хажуугаар дуугарч байна вэ? Энэ олон телевизүүд, сонинууд, төслүүд дуугарч байна уу? Бараг үгүй.

	Гэхдээ тэдэнд бурууг тохоод хэрэггүй биз. Учир нь тэдэнд хов живээс эхлээд төр засгийн тухай бичиж, ярих сэдэв бишгүй л бий.

	Үхэр монгол зан монголын нийгмийн бүхий л давхаргад байгаа бөгөөд дээрх мэдээллийн хэрэгслүүд дээд шатныхныг их бичдэг тул би зөвхөн ахуйн соёл, үйлчилгээний соёл, хүмүүсийн харилцааны анхан шатны хэлбэрт байгаа дутагдлыг л буюу монголын хоцрогдлыг микро түвшинд цөөн хэдэн жишээн дээр илрүүлэн тайлбарлахыг хичээе.

	Зам гарч буй хүмүүс ялангуяа охид, хүүхнүүд бушуухан гүйгээд гарахаас ичдэг бололтой. Эсвэл нэрэлхдэг. Үүнийг би ойлгодоггүй юм. Ичих, нэрэлхэх зангаасаа болж амиа ч алдаж болзошгүйг тооцдоггүй бололтой. Согтуу жолооч, тоормосгүй тэрэг аль нь ч байж болзошгүй. Муу үр дүнд хүрвэл өөрөө л хохирно гэхээс жолоочийг дараа нь мянга шийтгээд ч та босож ирэхгүй шүү дээ.

	Баахан сигналдуулж жолоочийн нервийг хөдөлгөж, хараалыг барчхаад аальгүйтэн инээлдэж байгаа охидыг харахад сайхан санагддаггүй. Эсвэл амьд гарсан аз завшаанаа тэмдэглэн инээлдэж байна гэж ойлгох уу.

	Цагаан толгойн номд гүүрэн дээр хоёр талаас уулзаж буй хоёр ямааны тухай зурагтай үлгэр байдаг. Багш үүнийг соёлгүй харилцааны талаар сургамжтай үлгэрийн жишээ болгон заадаг. Гэтэл яг энэ хоёр ямаа шиг үйл явдал өдөр бүр гудамжинд тохиолдож байна.

	Би саяхан IV хорооллын “Шинэ Дорно” зоогийн газрын арын (баруун талын) нарийхан машин замаар алхаж явтал нэг талаас хоёр машин ар араасаа гарч ирэн замын 2/3-ыг туулж байтал эсрэг талаас нь бас нэг машин гарч ирээд зай тавилгүй явсаар замын 1/3-д гурвуулаа туллаа. Хоёр машинд нэг нэг эрэгтэй жолооч, эсрэг машинд нэг эмэгтэй жолооч байв. Машинууд баахан сигналдав. Эрэгтэй жолооч нар гарч ирэн хүүхнийг зам тавьж өгөхийг шаардтал эсрэг машины шил онгойж ганган хүүхэн цухуйгаад:

	— Эмэгтэй хүнд зам тавьж өгөөч ээ. Ямар бүдүүлэг юм бэ! гээд ярвайсаар цонхоо хаав. Эрчүүд байдаг муу хараалын үгээ урсгасаар хоёрын хоёр машин нийт замын 2/3-ыг ар араараа ухарч явсаар хүүхэнд зай тавьж өглөө.

	Энэ үйл явдлыг хараад ганган хүүхний соёлыг гайхан би ч баахан бачуурав. Эмэгтэй хүнийг хүндлэх ёстой л доо!?...

	Та яагаад хоёрын хооронд хэн ч мэдэх жижиг сажиг зүйлийг нуршаад байна гэж гайхаж магад. Энэ миний мэргэжилтэй холбоотой ч байж болох юм. Кино найруулагч хүн бол жижиг гэлтгүй юмыг нарийн харж, анзаарч байх ёстой байдаг.

	Жижигхэн харьцаанаас том дайн үүсэж байсан түүх байдаг шүү дээ. Бас нэг жишээ дурдъя.

	Би зуслан явах гээд эхнэртэйгээ “Тэнгис” кино театрын урд автобусанд сууж байлаа. Халуун байсан тул би зайрмаг авахаар зайрмагийн ТҮЦ дээр очив. Нэг цагдаа залуу ТҮЦ-ээс торт авч байснаас өөр хүнгүй байлаа.

	— Морозко байна уу? гэж би худалдагч охиноос асуув. Дуугарсангүй. Гурван удаа тоть шиг давтав. Тортыг хайрцагт нь хийж буй худалдагч охин дуугарах нь бүү хэл над руу хялам ч хийсэнгүй. Уг нь би дуулаагүй байж магад гэж бодоод сүүлийн дублиүдээ сонсохуйц чанга хэлсэн юм сан. Цагдаа залуу ч гайхан над руу мөрөө хавчина. Худалдагчийг цагдаад үйлчлэх НҮСЭР ажлаа дууссаных нь дараа би дахин:

	— Морозко байна уу? гэв

	— Байна гэнэ. Миний гэдэн хөдөлж

	— Яасан олон асуулгадаг юм бэ! гэтэл

	— Хүн ажил хийж байхад чинь! гэж архирав.

	— Надад үйлчлэх чинь ч ажил шүү дээ. Тэгээд ч ам чинь сул л байсан даа гээд уур хүрч нэмээд, — Хүн түүртмээр нүсэр ажилтай хүн юм даа! гэтэл охин чавга шиг улайж уурлан:

	— Тэнэг, мангар, бүдүүлэг гэх мэтээр хараалаар намайг бөмбөгдөв. Би ч бушуухан холдож өөр ТҮЦ-ээс зайрмаг авлаа.

	Би бодлоо. Сая би бүдүүлэг зан гаргав уу гэж. Уг нь би түүнд орлого оруулах гэсэн юм. Орлогод дургүй шуналгүй хүн юм болов уу?

	Яг оллоо. Орлого нь түүнд хамаагүй болоод л хүний төлөө ажиллаж байгаадаа ялархаж байгаа юм байна. Ахынхаа эсвэл хамаатныхаа ТҮЦ-нд тогтмол хэдэн төгрөгийн цалин авч ажилладаг тул орлого их байх, харилцагчийг татах тухай бодох ч үгүй цаг нөхцөөн сууж буй хүн. Энэ бол өнөөгийн манай нийгмийн нийтлэг дүр юм.

	Ажлыг үнэн сэтгэлээсээ, шимтэж, сонирхож хийхгүй, ял мэт үзэж, цаг нөхцөөх, нүд хуурах, түүртэх, өөрөөсөө ангид тавьж тээршээх байдлаас болж өөрийгөө ч ядрааж, өрөөл бусдыг ч уурлуулж, бухимдуулан хоёр талдаа хохирч байгаа нь ялангуяа үйлчилгээний салбарт түгээмэл, ердийн үзэгдэл болсон гэдэгтэй гадаадад хэсэг боловч байж үзсэн хэн ч надтай санал нэг байх биз ээ.

	Энэ бүхэн нь капитализмыг алгасаж, социализмд хошхирсноос ажилчин анги үүсээгүй, сохор зоосны үнэ цэнийг мэддэггүй, нүүдэлчин сэтгэлгээнээс салж чадаагүй, хотжилт үүсээд 100 жил ч болоогүйтэй холбон тайлбарлаж болох юм.

	Бас дээр нь хүмүүсийн боловсрол сул дорой болсныг хамаатуулахаас аргагүй. Учир нь нүүдэлчин сэтгэлгээтэй гээд бүх хүмүүс дээр дурдсан шиг биш шүү дээ. Маш сайхан харьцаатай, ажлаа эвлэгхэн хийдэг хүмүүс элбэг байдаг. Би л хувьдаа тийм хүмүүсээр дахин дахин үйлчлүүлэхийг хүсдэг. Дахин үйлчлүүлэхэд үнэ нэгдүгээрт тавигддаггүй билээ.

	Сул дорой, арчаагүй, залхуугаас гадна ичдэггүй увайгүй зан бидэнд бий.

	Та супермаркетаар үйлчлүүлээд кассад тооцоо хийхэд 10, 20 заримдаа 30 төгрөгийн хариултаа авна гэж бүү горьд! Танд хариулт өгөх боломжгүй яах билээ гэж санаа зовох нь бүү хэл хээвнэг зогсож байгаа хүүхнүүдийг та яадаг вэ? Би л лав:

	— Та нар надаас ийм мөнгө дутсан бол заавал авах байсан даа гэж хэрүүл хийдэг юм. Хүмүүс хэрүүл хийхээсээ төвөгшөөн тэднийг улам давраадаг. Даврааж болохгүй. Бүх хүн шаардлага тавивал тэд өөрчлөгдөхөөс өөр аргагүй болно.

	Сүүлийн үед супермаркетад тор худалддаг болсныг би эсэргүүцдэг юм. Зах, гудамжнаас юм худалдан авахад үүргийн худалдаачид уутанд хийж өгдөг байхад том дэлгүүрүүд тороор хүртэл бизнес хийж биднийг доромжилж байгаад нь дургүйцсэндээ тэр. “Хэрэглэгчийг хаанд өргөмжилсөн байгууллага” гэсэн дарцаг өлгөчхөөд тэр шүү дээ.

	Миний аав, ээж хоёр 50-иад оны дундуур хотод орж ирсэн хөдөөгийн хүмүүс. Гэхдээ одоогийн эдгээр хотын хүн амыг өсгөж байгаа нүүдлийн залуус шиг соёлгүй, бүдүүлэг байгаагүй ээ. Учир нь тэр үед соёл боловсролын талаар байнга тархи угааж байсан юм. Хүүхэдтэй болон настай хүнд суудал тавьж өгөхгүй тас гөлийн сууж байгаа нүүдлийн залуусыг та автобус, троллейбусанд суудаг бол бэлхнээ харах болно. Тэдэнд хэн ч шаардлага тавьдаггүй тул тархи нь мөв мөлгөр болж байна. Ийм мэтийн жижиг зүйлээс л барууны гэх соёл эхэлдэг шүү дээ.

	Энэ мэтчилэн жишээ дурдвал дуусашгүй. Шууд хотожсон соёлтой болж чадахгүй ч нүүдэлчин соёлын сайхан хэв хуулиудаа судалж орчин үедээ тохирсон хэв шинжит харьцаа, үзэл бодлыг төлөвшүүлж хэвшүүлцгээе.

	Соёлтой харьцаа таны үйлчлүүлэгчийг, таныг ч нэг хэсэгтээ сэргээх болно.

	 

	Нэг үхрийн эвэр доргивол

	Мянган үхрийн эвэр доргино 

	 

	хэмээх өвгөдийн сургаалыг үйлчилгээний ажилтнууд минь дор бүрдээ тунгаацгаая.

	Ингэж гэмээ нь бид БАР УЛС болж чадахгүй ч ҮХЭР нэрээсээ салах болно.

	 

	2006.03.29


МИНИЙ НУТАГ

	 

	Би Улаанбаатар хотод төрж өссөн. Аав маань Говь-Алтай аймгийн Тонхил сумын харьяат, ээж маань Ховд аймгийн Буянт сумынх, эмээ маань Ховдоос хотоор дамжин шилжсээр Эрдэнэт хот, Улаантолгойн сангийн аж ахуй буюу Булган аймгийн Хангал сумын нутаг хавиар нутагладаг хэдэн үнээтэй хөгшин байв. Би зуныхаа амралтаар эмээ дээрээ очиж зусдаг байлаа. Мөн өвлийнхөө амралтаараа ч.

	Энэ бүхнээс үзэхэд надад дөрвөн нутаг байх нь ээ. Хоёр нь аав ээжийн минь нутаг буюу миний очиж үзээгүй газар, харин нөгөө хоёр нь миний тоглож өссөн газрууд. Ингэхлээр би аль нутгийн зөвлөлд хамаарах вэ? Мэдээж дөрвөн нутгийн зөвлөлийн дөрвүүлийнх нь гишүүн зэрэг байх зохимжгүй. Гэтэл миний төрсөн Улаанбаатар хотын нутгийн зөвлөл гэж байхгүй. Байсан ч нэг их нөлөөгүй зөвлөл байх. Яагаад гэвэл би л сонсоогүй байгаа болохоор тэр. Түүн дотроо бага тойргийнх гэж бүр байхгүй. Тэгвэл заавал нутгийн зөвлөлийн харьяат байх хэрэгтэй юу?

	— Бизнес хийх

	— Улс төрд орох (лобби, сонгууль)

	— Спонсор хайх

	— Бөх цол авах

	— Хандив цуглуулах

	— Гавьяа шагнал авах

	— Тушаал дэвших гэх мэт ажил, үйл ажиллагааг явуулахад нутгийн зөвлөлийн дэмжлэг, туслалцаа, татаас, түлхээс, лобби нөлөө зайлшгүй хэрэгтэй.

	Үүнээс харахад бүхнийг мөнгө бус төрсөн нутаг нь шийддэг ч юм шиг. Тэгэхээр амжилтад хүрэхийн тулд нэг нутгийн зөвлөлд харьяалагдах шаардлагатай болдог.

	Би өөрийгөө бодлоо. Дээрх дөрвөн нутгийн зөвлөлийн алийг нь түшвэл ашигтай вэ? гэж биш аль нь жинхэнэ нутаг вэ? гэж. Мэдээж эхний хоёрыг нь би үзээ ч үгүй болохоор худлаа. Булганд өссөн гэтэл бас хотод өссөн. Ацан шалаа!

	Тэгвэл эсрэгээр нь аль ашигтайг нь сонгоё л доо. Гурван аймаг бараг л ялгаагүй биз. Гэтэл хотын Бага тойргийн нутгийн зөвлөл гэж байхгүй. Бид төрөлх 5-р сургуулийнхаа 50, 60, 70 жилийн ойн баяр, нийллэг дээр л дутуу дулимаг цуглана. Бага тойргоос төрсөн алдартнууд, баячууд олон боловч биднийг ер тоохгүй. Нутгархдаггүй болохоор тэр биз. Зарим нь эцэг эхийнхээ аль нэгний нутгийн зөвлөлд урвасан бололтой. Тоохгүй гэснээс аль нутгийн хэн ч бай нутгийн зөвлөлдөө танилгүй, өөрөөр хэлбэл аав нь нөлөө бага л бол гүйцээ. Ямар ч найраагүй.

	Ингэхлээр ашигтайг нь сонгохын тулд нөлөөгөө үнэлэх хэрэгтэй юм байна. Гэтэл хэн нэгэн аавын хүү өөрийн хүч чадлаар амжилтад хүрч гарч ирвэл Нутгийн Зөвлөлүүд булаалцалдана. Зарим нь бүр аргаа барахаар манай нутгийн тэр танай нутагт үрээ тогтоож үлдээсэн гэж бахархана.

	Хэцүү бүхнийг даваад амжилтад хүрсэн хүмүүс Нутгийн зөвлөлдөө талархана, хариу барина.

	Гэтэл бас эсрэгээр доороос амжилтад хүрэх гэсэн хүмүүст биш, дээр амжилтад хүрсэн хүмүүст Нутгийн зөвлөл тус болдог ч бас гай болдог бололтой. Манай зарим бизнесменүүд цагаан сар, наадам, аймаг, сумдын ой дөхүүлээд гадаадад томилолтоор явдаг гэнэ. Учир нь Нутгийн зөвлөлийн шугамаар гуйх, тулгах, элдэв төрлийн хандиваас зугтаж байгаа нь тэр гэнэ ээ.

	Сониноос дээдийн дээд тавцан дээрх хүмүүс ямар нэгэн нутгийн зөвлөл, холбоо, олон нийтийн байгууллагын тэргүүн, ерөнхийлөгч, удирдагч л байхгүй бол тэр тавцан дээр зогсоход ичгэвтэр байдаг юм байх. Тэгэхээр тэр томчуул л Нутгийн зөвлөлийг санаачилдаг бололтой. Тэгвэл эдгээр Нутгийн зөвлөлүүд хэрэгтэй юу? Хэрэггүй юу?

	Мэдээж хэрэгтэй. Нутгийн зөвлөлийн ачаар сумын эмнэлэг машинтай боллоо, сургуулийн байрыг заслаа, начны найрааг зохион байгуулж сум начинтай боллоо, давааг засаж зам тавилаа, гүүр барилаа, тайлан тоглолт хийлээ, хөшөө дурсгал босголоо... Энэ бүхэн сайхан. Бас дэмжүүштэй. Гэтэл сайны хажуугаар саар гэж хандивын мөнгөнөөс идэх, Нутгийн зөвлөлийн зүгээс элдэв хүлээн авалт, тоглолтын урилга, билет шахах, тендерийн ажлуудыг лоббидох... гэх мэт элдэв зүйлүүд гарах юм аа. Зовлонтой юм.

	Хамгийн хортой нөлөө нь НУТГАРХАХ гэгчийг хурайлан дэмжиж байгаа явдал юм.

	Өнгөрсөн жил Ховдын түүхий эдийн ченжийг Говь-Алтайн хүн алаад дээрэмджээ. Үүний дараа Говь-Алтайн номертой машин Ховдын нутагт явахад нь Ховдынхон чулуу шидэж, залуусыг нь зодон явуулахгүй байсан байна. Иракчуудаас ялгагдахгүй болох нь ээ!!!

	Нутгархахын бас нэг жишээ нь сонгууль.

	Тэр тойрогт нутгийнх нь хүү тэр л гарна гээд тавьдаг. Тэр гуай ч гарна. Ардчилсан дөрвөн сонгуульд дөрвүүлд нь сонгогдсон, сонгогдохдоо бүр нэг л тойргоос сонгогдсон гишүүд хэд хэд байна. Хоёр гурав сонгогдсон гишүүн зөндөө.

	Олон сонгогдоно гэдэг сайн хэдий ч олон сонгогдсон мөртөө олны танил биш ажил хийдэг эсэх нь мэдэгддэггүй, томоотой гишүүд байх. Нэг хүн олон дахин сонгогддог тэр тойрог, тэр Нутгийн зөвлөл боловсон хүчин цөөнтэй юм болов уу?

	Гэтэл өөр тойрогт (ихэвчлэн хотын тойргууд) хэд хэдэн сайн эрчүүд үзэлцээд бие биеийнхээ амыг барина. Бас зарим сайн эрс маань дөрвөн сонгууль дараалан унасан ч олон жил уралдсан морь шиг хөөрөх.

	Нутгийн Зөвлөлийн харьяалал, хил хязгаараас болоод улс төр, сонгууль маань бас улс дотроо хил хязгаар, хашаа, тортой болсон юм уу даа.

	Нутгийн зөвлөлийн хийгээгүй ганц ажил нь нутгаа орхиод хотод шилжиж ирсэн, эсвэл гадаадад гарч ажиллаж байгаа хүмүүсийг буцааж нутагтаа авчрах. Бурхан минь үүнийг л битгий лоббидоод хийчхээсэй билээ.

	Энэ бүхнийг бичсэний учир нь би Нутгийн зөвлөлийг муулж, доройтуулж, устгахыг хүсээгүй юм. Унасан газар угаасан уснаас илүү эрхэм юм мэдээж үгүй. Төрсөн нутаг, төрөлх хэл хүнээс үхэн үхтэл салдаггүй. Тиймээс энэ бүгдээ зүрхэндээ SAVE-лэчхээд илүү өөр зүйлийг харцгаая.

	Би кино найруулагч, видео оператор хүн. Би эх орныхоо бүх өнцөг булан бүрээс нь зургаа авмаар байна. Зөвхөн нэг аймаг, нэг сумаар хязгаарлагдмааргүй байна. Авсан зургаа Нутгийн зөвлөлийнхөндөө биш бүх дэлхийд үзүүлмээр байна. Нутаг монголоороо бахархаж гайхуулмаар байна. Зөвхөн нэг нутгаа биш монголоо бодмоор байна.

	Казак, буриад, дөрвөд... бүгдтэй нь нөхөрлөмөөр байна. Нутгийн хүү төдий биш монголын хүү болцгооё.

	Би бас л нутгархаад эхэллээ. Зөвхөн Монголоо яриад л. Яг Иракчууд шиг.

	Тэгвэл яах ёстой вэ?

	Зөвхөн Монголоо биш

	Дэлхийг бодъё

	Америк, Хятад, Африк... бүгдтэй нь нөхөрлөе.

	Монголын хүү төдий биш

	Дэлхийн хүн болцгооё

	Энэ бүгдийг глобалчлал гэнэ. Глобалчлалын хамгийн богинохон үлгэр:

	Далай манай худгаас том болов уу? гэж худгийн мэлхий боджээ.

	 

	2004.08.21


БОЛОВСРОЛ БА БОЛОВСРОГСОД

	 

	Арын хаалга гэж нүдэнд үзэгдэж, гарт баригддаггүй нэг хаалгаар л орвол диваажинд ч хүрч болдог гэж ойлгодог нийгэмд би хүүхэд насаа өнгөрөөсөн юм. Харин одоо бол мөнгө л байвал юуг ч худалдан авч болдог, тэр бүү хэл хайраар авдаг зүйлийг ч мөнгөөр авч болдог болжээ.

	Арын хаалга байвал сурлага, мэдлэг чадвар, авьяас хамаарахгүйгээр их дээд сургуульд ордог байв. Арын хаалгагүйгээс болж авьяастай, сонирхолтой олон аавын хүүхдүүд хүссэн мэргэжлээ эзэмшиж чадалгүй замаа заалгаж байлаа. Энэ буруу голдирлоос ур чадвар, мэдлэг мэргэжлээр тааруухан, ажил мэргэжилдээ дур сонирхолгүй боловсон хүчнүүд ихээр төрж гарснаас “дундаж сэхээтэн” гэдэг нэр томьёо үүсэн, ажил хөдөлмөр мэргэжлийн түвшинд хийгдэхээ больж “гурилдан”, хүнд суртал, дүрмийн бус үйлдвэрлэл, үйлчилгээ, үйл ажиллагаа хэвийн үзэгдэл болсон.

	Ийм хүмүүс нь эзэмшсэн мэргэжил, ур чадвараараа амьдарч чадахгүйн улмаас хууль бус аргаар мөнгө олдог болсон нь өнөөгийн ялзралын үүр уурхайн угшил болж байна. Өөрөөр хэлбэл дундаж сэхээтэн л болоодохвол хоолтойгоо залгадаг сэтгэлгээ одоо ч биднээс салахгүй байгаагаас мэргэжлийг эцэст нь тултал эзэмшиж, ажил албыг үлгэр дуурайл болтол хийхийг бус осолдохгүй гал алдуулахгүй л хийсэн болж байдаг дипломын голууд өнөөгийн нийгмийн нийтлэг дүр төрх болж байна.

	Мэргэжлийн нэр хүнд унаснаар ажилчин, малчин, сэхээтэн гэдэг шиг ченжийн давхаргыг хүмүүс амь зуухын эрхэнд бий болгож байна.

	Дипломоор мэргэжлийг хэмждэгээс дипломтой л бол мэдлэг, чадвар хамаагүй гэсэн ойлголт хавтгайрч, дипломыг зүгээр л худалдах, худалдан авах болжээ.

	Дипломын эрэлт ихээс монголд маш олон их дээд сургууль бий болсон нь эрэлт нийлүүлэлтийн хуулиар зохицуулагдаж байх шиг байна.

	Олон сургууль хэрэггүй гээд хааж боох бус чанар чансаагаараа өрсөлдөн шигшигдэх биз ээ. Олон оюутан авснаар нэг сайн мэргэжилтэн бэлдэхийн тулд бусад нь төлбөр төлдөг тул төлсөн төлбөрөө өөртөө нааж авахыг суралцагсад дор бүрнээ бодууштай.

	Сургуулийн өрсөлдөөн нь чанартаа л байх ёстой байтал байшингийнхаа том жижиг, шинэ хуучин, хоорондоо холбоогүй олон мэргэжлийг хамрах зэргээр уралдаж байгаа нь буруу зүйлд хүч тарамдуулж байгаа бус уу! Миний мэдэхээс кино урлагийн дээд сургуулиудад оюутны ажиллах лаборатори буюу сургалтын студи ерөөсөө байдаггүй юм билээ. Алхгүй байж хадаас хадахыг зааж болохгүй биз дээ.

	Мөн онол практик, хэлбэр агуулгыг тэнцвэртэй заадаггүйгээс оюутнуудаа амьдралын их сургуульд даатган хаяж байна. Онц сурдаг хүүхэд бүр сайн хүн болдоггүй шиг сургууль төгссөн хүн бүр мэргэжилтэн болж чадахгүй байна.

	Социализмын үед дээд боловсролтой л болбол мундаг мэргэжилтэн болохгүй ч ядаж сэтгэхүйн соёлтой сэхээтэн болно гэж эцэг эх нар боддог, үнэхээр тийм байв. Тэгвэл одоо дипломтнууд маань сэхээтэн болж чадаж байна уу?

	Сургуулиудын өрсөлдөөний сонин хэлбэр нь магадлан итгэмжлэгдсэн өргөмжлөлөө томоор хэвлэн гудамжинд хадсан нь реклам сурталчилгаа ч юм шиг эсвэл аргаа бараад хамаг зовлонгоо бичээд хажуудаа тавьчихдаг гуйлгачин мэт сэтгэгдэл төрүүлж байх юм.

	Хувийнхаа хөрөнгөөр сургууль байгуулсан бол эзэн нь, захирал нь болох зүйн хэрэг. Гэтэл улсын болон зарим хувийн сургуулийн захирлын боловсрол, мэргэжил гологдож байгааг элсэгчид анхаарахад илүүдэхгүй. Эрхэлж буй ажилдаа хариуцлагагүй ханддаг захирлын балгийн тухай өөрийн биеэр туулсан нэгэн жишээг татъя.

	1998 оны намар Германы Мюнхен хотын Телевиз Киноны Дээд Сургуулийн дэд захирал, профессор Вольфганг Ленгсфильд Монголд ирээд найруулагч Р. Батсайхан бид хоёртой уулзаж байхдаа “Та нар плёнкоор кино хийх цаг болжээ. Би та нарт Super16 (плёнкны мэргэжлийн кино камер) бэлэглэе гэж хэлж байсан билээ. 3 сарын дараа В. Ленгсфильд гуайгаас факс ирээд “Камераа авсан уу? Кино хийж байна уу?” гэж асуусан байв. Ийм шуурхай ажил хэрэг болно гэж бодоогүй байсан бид сандран учрыг тодруулбал уг камерыг Бонн дахь Монголын ЭСЯ-нд өгсөн байжээ. ЭСЯ-ныхан хэнд өгөхөө мэдэхгүй сандралдаж байгаад Монгол дахь Соёл Урлагийн Их Сургуульд өгсөн гэнэ. Гэтэл СУИС-ийн захирал Цэдэв гэгч тэр камерыг Хятадад их үнэ хүрдэг гэнэ, зарчих юм сан гэж ярьж байгааг нь бид дуулав. Найруулагч Р. Батсайхан бид хоёр сандран Цэдэв захирал дээр ороод “Жаахан эндүүрэл болжээ. Германчууд биднээс ашиглалтын гүйцэтгэлээ нэхээд байна. Танай сургууль ядаж кино операторын ангигүй тул Б. Бадар-Ууган захиралтай Радио Телевизийн Дээд Сургуульд шилжүүлэн өгнө үү” гэж хүсэлт тавьтал юу гэж хариулсан гэж санана! “Надаас Германчууд асуувал би манайх операторын анги нээчихлээ гээд л факсадчихъя” гэж хээвнэг хариулаад бидний амийг таглав. Түүнээс хойш тэр иж бүрэн камер сураггүй болсон билээ. Тэр камерын барааг нь ч бид харж чадаагүй. Одоо ч СУИС-д кино операторын анги нээгдээгүйг хэн бүхэн мэднэ. Энэ бүхэн үнэн болохыг тухайн үед ажиллаж байсан Герман дахь ЭСЯ-ныхан, ГЯЯ-ныхан, СУИС-ийн зарим багш нар, мөн одоо Пакистанд Кино Урлагийн Дээд Сургууль байгуулан ажиллаж байгаа профессор Вольфганг Ленгсфильд зэрэг хүмүүс гэрчилнэ. Ганц хүний балгаас болж олон залуу оюутны ирээдүй, мөн монголд орж ирэх хөрөнгө оруулалт зогссон юм. Ийм хувиа бодсон, бэртэгчин, бүдүүлэг захиралтай сургуулиас боловсролтой, авьяаслаг мэргэжилтэн олон төрөх болов уу!

	Авьяас гэснээс заавал урлагийн гэлтгүй ямар ч мэргэжилд авьяас маш чухал хөшүүрэг юм. Нэг хувийн авьяас, 99 хувийн хөдөлмөрийн үр дүнд мэргэжил эзэмшинэ гэсэн үг байдаг ч энэ үг нь авьяасыг уландаа гишгэсэн хэрэг биш ээ. Авьяасгүй дээр нь 99 хувь байтугай хөдөлмөрлөхгүй бол ямар хүн болох нь ойлгомжтой. Би энэ мэргэжлийг эзэмшиж дийлэхгүй нь гэж бодож байгаа бол чи мэдрэмжтэйнх, хэлж чадаж байгаа бол чи зоригтойнх. Зоригтой мөртөө ухаан муутай байвал мунхаг болно. Авьяастай, сонирхолтой, ухаантай, мэдрэмжтэй, зоригтойн дээр хөдөлмөрч байвал мэргэжилтэн болж чадна. Мэргэжилтэн хүн ажил мэргэжлээ гэх сэтгэлгүй бол хийж бүтээх бус сөнөөх, сүйтгэх болно гэж зуун мянган оюутан дүү нартаа зөвлөх байна. 

	1960-аад оны үе Монголын нийгмийн “Алтан үе” байсан нь чухам л авьяастай холбоотой. 30, 40, 50- аад онуудад арын хаалга гэгчийг мэддэггүй байснаас хүмүүс авьяас, сонирхлоороо ажил, мэргэжил рүү нэгдэн ороход нээлттэй байв. Урлагийн бригадын тоглолт бүрийг сонирхон үзэж байсан залуутай урлагийнхан уулзаад дур сонирхолтойг нь мэдрэн эгнээндээ авснаар Ардын жүжигчин Цагааны Цэгмид, суусан машиныхаа жолоочийг сайхан дуулж байхыг нь хараад театрт ор гэж ятгаснаас Ардын жүжигчин Ц. Гомбосүрэн зэрэг жүжигчдийг монголын урлагт арын хаалгагүйгээр оруулж ирүүлсэн нь од болон гялалзсан билээ. Тэд урлагийн төлөө зүрх сэтгэл, авьяас чадвараа зориулсан дипломгүй мэргэжилтнүүд байлаа. Алтан үеийнхний намтар ерөнхийдөө иймэрхүү. Гэтэл 100 гаруй их дээд сургуультай болсон өнөө үед нийгэм яагаад урагш алхахгүй байна аа!

	Орчин үед цэцэглэн хөгжиж байгаа эстрад урлаг буюу рок попын эгнээг дээд боловсролын дипломгүй хүмүүс бүрдүүлж байгаа ч чухам л авьяас, дур сонирхлын хүчээр зохих өндөрлөгт гаргаад байна. Энэ жишээ нь боловсролыг үгүйсгэсэндээ бус харин рок попынхныг жаахан ч болов боловсруулчихвал илүү үр дүнд хүрэхийн баталгаа юм. Мөн урлагт арын хаалга байдаггүйн баталгаа болж авьяас чадвар муутай зарим нэг нь мартагдан шигшигдэж байна. 

	Миний бодлоор багш гэдэг бол ажил мэргэжлийн өндөр туршлагатай ёстой л амьдралын их сургууль дүүргэсэн хүний ажил болов уу. Онолын мэргэжлийг залуу хүн зааж болох ёс байдаг биз. Гэтэл идэр залуу хүмүүс хар багаасаа багшилчихаар хэн хийж бүтээх болж байна аа!

	Киноныхны дунд ВГИК-д (Бүх холбоотын КУДС) жилдээ ганц нэг үзэгддэг том профессорууд байдаг гэдэг домог шиг яриа байдаг. Зарим хүмүүс ийм домогт хүн болохыг хүсдэг бололтой. Багш нэр зүүн анги дааж авчхаад оюутнууддаа хааяа үзэгдсэн болоод алга болдог ажил ихтэй хүмүүс багш хэмээх эрхэм алдрыг гутааж байна. Ийм хүмүүс олигтой явсан нэгийг нь шавиа гээд, ядруу заримыг нь тоолгүй хаядаг нь гэм биш зан гэлтэй. Тодорхой нэр дурдаагүй ч үүнийг уншигч эрхэм өөрийнхөө хүрээлэл дотроос ийм хүнийг олох нь лавтай. 

	Оюутан залуучуудын курс, дипломын ажлууд сайнтай, муутай маш ихээр хийгддэг ч тэр нь зөвхөн судалсан оюутны дүн төдийхнөөр хязгаарлагдан архивд ордог эсэх нь тодорхойгүй алга болсоор байна. Зүй нь их дээд сургуулиудад судалгааны институтүүд ажиллан судалж шинжилбэл үйлдвэрлэл технологийг урагш ахиулах эрдмийн ажлууд болох юм сан даа. 

	Авьяас сонирхолтой хүүхдүүдийг элсэлтийн шалгалтаар илрүүлэн олж авч чадаж байна уу?

	Намайг кино найруулагчийн ангид шалгалт өгөхөд дуу дуулуулж, шүлэг уншуулж, этюд хийлгэн сүр болж байсан бөгөөд тэр үед өндөр оноо авсан хүмүүс нь одоо мэргэжлээ ч эзэмшээгүй, кинонд ямар ч хамаагүй хүмүүс болчихсон байгаа юм даг. Гэтэл Германы Мюнхен хотын Телевиз Киноны Дээд Сургууль буюу “Ингэн нулимс” киног хийсэн Д. Бямбасүрэнгийн сурсан сургууль нь киночин болох л сонирхолтой бол заавал өөрөө бие даан техникийн түвшин харгалзахгүй богино кино хийсэн байх ёстой бөгөөд багш нартай ярилцлага хийгээд л авах эсэхээ шийддэг юм билээ. Энэ нь киночин болох үнэн сонирхолтой хүнд герман хэл л мэддэг бол хүнд биш, бодитой шалгуур байгаа биз. 

	70, 80-аад оноос монголын сэхээтнүүдийн эгнээг гадаадад төгсөгчдөөр ихэд сэлбэж байсан билээ. Гаднын мундаг сургуульд сурсан л бол гайхамшигтай хүн болчихдоггүй бололтой. Монголын урагшлах хөгжилд эдгээр хүмүүс маш их нөлөөлж байгаа ч нөгөө л арын хаалга, нүдээ олоогүй шалгаруулалтаас болж зарим нь дундаж сэхээтний эгнээг зузаалсан юм. Хэлний мэдлэг муутайгаас гадна хичээлдээ суухгүй наймаа хийн багш нарынхаа гарыг цайлган дүнгээ тавиулдаг байсан нь одоогийн авлигал авах, өгөхийн эхлэл байсан биз ээ. Энэ хүн сайн мэргэжилтэн болоод эх орондоо очих эсэх нь социалист системийн ядуу багшид юуны хамаатай билээ. Энэ бүхнээс л гадаадаар ганц нэг үг хэлж чамирхсан хүмүүс Улаанбаатарын гудамжаар элбэг болсон юм. 

	Нэгэнт л дутагдалгүй салбар байхгүй болсон тул шүүмжлэлээ ингээд зогсооё. 

	Хүн бүрд ямар нэгэн авьяас заяадаг тул түүнийгээ олж өөрийгөө нээн дуртай, хүсэлтэй мэргэжлээ эзэмшвэл амьдрахад хялбар, сонирхолтой, үр өгөөжтэй байдаг юм шүү. 

	Нэг л мэдэхэд улс орны асуудал нуруун дээр овоорон, түүхийн өмнө хариуцлага хүлээх түвшинд очдог юм байна. 

	 


ХЭВЛЭЛИЙН ЭРХ ЧӨЛӨӨ БА НӨХӨРСӨГ АНХААРУУЛГА

	 

	Би энд бичиж байгаа нийтлэл, шүүмжлэлүүдээ хүмүүст уншуулахад бүгд л сонинд өгч нийтлүүлээч, хэрэгтэй зүйлүүдийг хөндсөн байна гэлцэж байв. 

	Харин би сонинд өгөхийг хүссэнгүй. Учир нь би эдгээр бичсэн зүйлүүдээсээ ашиг олъё гэж бодоогүй ч оюуны хөдөлмөрөө үнэлүүлмээр байх юм. Гэтэл сонинууд иймэрхүү нийтлэлүүдэд цөөн төгрөгийн шагнал өгөх нь бүү хэл зүгээр л нийтэлж өөрийнхөө нүүрийг дүүргэснийгээ бичээч хүнийг харж үзэж дэмжиж байгаа мэт харьцаа үүсгэдэг нь надад таалагддаггүй билээ. Хэвлэн нийтлэх эрх чөлөөтэй монгол хүнд заавал энэ хэдэн сонинд өгөхөөс өөр гарц байхгүй гэж үү? Хамгийн гол нь сонинууд, хэвлэл мэдээллийн хэрэгслүүд нийгмийн бузар булайг илрүүЛэн эмчилдэг атлаа өөрсдөө дотроо ялзарч, түүнийг нь уудлан гаргах гарцгүй болгож байна. Учир иймд энэ асуудлыг хөндөн гаргах нь миний үүрэг гэж бодлоо.

	Нэгэнт бичсэн хийсэн зүйлийг редакцаас үнэлдэггүй тул хүмүүс бичиж нийтлэхээс хойргоших болжээ. Үүний улмаас нас тогтож хий нь гарсан сэтгүүлчид ховордож байна.

	Сэтгүүлзүйг улс төрийн тавцанд гарах гишгүүр, шат болгож байгаагаас манай улс төрчдийн эгнээнд сэтгүүлчдийн эзлэх байр суурь өргөжиж байна.

	Сэтгүүлчийн хурц хараа нь нийгмийн сул талыг харах бус уран үгс нь улс төрийн илтгэлийг чимж байна.

	Өнөөдрийн телевиз, сонины сурвалжлагч нарын ихэнх хувь нь 25-30 насны охид бүсгүйчүүд байгаа нь сэтгүүлзүйн салбар залуужсан мэт боловч хэтэрхий нялхарч байгааг та анзаарч байна уу? Бүр зарим нь оддын өвчин тусаад эхэлчихсэн байх юм.

	Ээж аавынхаа өврөөс гараагүй хүүхдүүдэд нийтлэл, нэвтрүүлгийнхээ бодлогыг үүрүүлснээс монгол хэл, хэллэг, найруулгын хувьд боломжийн үзэх нэвтрүүлэг, унших сонин ховор болоод байна. “Гараг” студи Бадамсамбуугийн “Аяллын цаг”, ТВ-5-н Оюунаа, Манлай нарын “INTERNET NEWS” зэрэг үзүүштэй, сонсууштай нэвтрүүлгийг хүмүүс хүлээж байна.

	“Тэгсэн гэнэ шүү! Ингэсэн гэнэ шүү!” гэж хэлээ хазан хэлэх ТВ-5-н “Шар мэдээ” гэдэг булан гарснаас хойш телевизийн сэтгүүлчид шар сонин мэт ховч авгайн үүрэг гүйцэтгэгч болон халдварлаж байгаа нь урагш алхаад байна уу? Эсвэл арагш алхаад байна уу?

	Үг үсгийн алдаа, өгүүлбэрзүйн бүтэц, найруулгын тухай сонинууд анхаарал тавихгүй бол, сэтгүүлчид санаа зовохгүй бол!!!

	Юм бага уншдаг сэтгүүлчид юм уншдаггүй уншигчдад зориулж сурвалжилга авдаг бололтой. Таны дуртай хоол? Таны хэлэх дуртай үг? Хийх дуртай үйлдэл? Дуртай өнгө? гэх мэт хүнд хэрэг болохоосоо илүү сонжсон, шохоорхсон асуултуудаа блиц асуулт гэж сүржин нэрлэдэг нь яг хэнд хэрэгтэй юм бол оо? Хийх юмгүй хүн жорлонд сууж байхдаа л унших биз ээ. 

	Буяны Жаргалсайханаас нэг сурвалжлагч:

	— Таныг кинонд тоглооч гэвэл та яах вэ? гэж асуутал Буян Жагаа:

	— Та нар хүнээс жаахан баримжаатай юм асууж бай л даа гэжээ. 

	Сэтгүүл зүйд нэг толгойны өвчин байдаг бололтой. Энэ нь уг мэргэжил рүү хүч түрэн орж ирж байгаа яруу найрагчид юм. Сэтгүүлч биш хөндлөнгийн хүн надад л энэ асуудал их эмзэг тусаж байдаг билээ. Яруу найраг бол сайхан, сэтгэл хөдөлгөдөг урлагийн төрөл шүү дээ. Гэтэл яруу найрагч хэмээн өөрсдийгөө нэрлэдэг нөхөд маань яагаад уран бүтээлээ туурвихгүй сэтгүүлзүй рүү улайран дайрч байна аа? Миний бодлоор бол хүнд хүрсэн ганц шүлэггүй, хүн ардад худалдагддаггүй баахан номтой нутаг довын яруу найрагч нарт амьдрах орон зай олдохгүй болохоор ойрхноор нь, эсвэл номхноор нь сэтгүүлзүйг ноолдог бололтой. Яруу найрагч нар гоё сайхан, уран цэцэн үгтэй байдаг ч сэтгүүлзүй бол сэтгэл хөдлөлөөр хийдэггүй нарийн мэргэжил гэдгийг сэтгүүлчид минь нотлооч. 

	Хэт уянгын халил амьдралтай зөрчилдсөн нэг жишээ дурдъя. 

	Боксчин Үйтүмэн тэмцээнд амжилттай оролцоод буцаж ирсний дараа нэг сурвалжлагч:

	— Таныг эх орондоо ирэхэд хамгийн түрүүнд ямар хүн тосож авсан бэ?

	— Нэг гаалийн эгч. 

	5-6 суваг дээр зэрэг сумо гардаг, реклам дундуур мэдээ явуулдаг, бизнес мэдээ гэдэг сайхан нэртэй төлбөрт мэдээгээр мэдээллийн цагаа дүүргэдэг зэргийг телевизүүд анхаарахгүй бол үзэгчид ямар ч арын хаалгагүйгээр сувгаа солих болно шүү! Тэдэнд сонголт арвин болсон.

	Зурагтаар сонинуудын реклам зайгүй бөмбөгдөх үеэр улирал солигдож байгааг анзаардаг болж байна. Сонинууд телевизээр маш их рекламдаж байгаа нь мөнгөтэйнх. Машин, байр, сая сая төгрөг амлаж байгаа нь бүр баяных. Гэтэл сэтгүүлчид нь ядуу байдаг нь ойлгомжгүй. Зүй нь сонинууд тэр их мөнгөөр рекламдаж, их хонжвор амлаж байхаар сэтгүүлчдийнхээ цалинг нэмж, нийгмийн хамгааллыг өргөтгөж, хариуцлагыг нь өндөржүүлэн, нийтлэлийн бодлогоороо өрсөлдвөл уншигчдыг татах бус уу. Эсвэл монголчууд сонин уншиж сураагүй байна уу? Хонжвор авах сонирхолтой байна уу?

	Гадаадад хэвлэл мэдээлэл нь нийгмээ чирч гулдарч урагш алхуулдаг болохоос манайх шиг араас нь хөтлүүлэн шогшиж явдаггүй юм байна билээ.

	Өнгөрсөн өвөл Ц. Элбэгдоржийн Засгийн газрыг унагаад шинэ Засгийн газар томилох хурлыг МҮОНТ-ээр нээлттэй харуулсан. Энэ хурал дээр Тэрбишдагва гишүүн Оюун гишүүнийг элдэв үгээр доромжилчхоод эцэст нь уучлалт гуйсан нь хэвлэл мэдээллийн эрх чөлөөний ялалт байлаа. Хэрэв телевизээр шууд дамжуулаагүй байсан бол уучлалт гуйгаа ч үү, үгүй ч үү! Чухам тэр үед л МҮОНТ-ийг ард түмний нүд чих болж чадлаа гэж бахархах сэтгэл төрж байснаа нуух юун. 

	Манай улс төрчид үнэн шударгатай бус хэвлэлийнхэнтэй зохицож ажилладаг болжээ. Учир нь зөвхөн л дараагийн сонгуулиар цэвэр нэртэй байхыг зорилгоо болгодгоос тэр. Үүнээс үүдэн хэвлэл мэдээллийнхэн хээл хахуульд идэгдэж, албан тушаал дээрээ тогтохын тулд улс төрийнхний булхайг нуун дарагдуулж байгаа нь хэвлэлийн эрх чөлөөтэй өнөө үед ил байна.

	Сониныхныг шүүмжлэх боломжгүй болгон өөрсдөө биеийнхээ булхайг харилцан дарагдуулж байгаагаас идээ бээр нь бугшин хэзээ хэзээгүй дэлбэрэхэд тулаад байна. Шар сонинууд амласан зүйлээ өгдөггүй, өгсөн ч хамаатан садандаа хуйвалдан өгдөг, эсвэл өгөхдөө тал үнийг нь азтанаар өөрөөр нь төлүүлдэг, бас хөдөлдөггүй машин өгсөн болж ээлж өнгөрөөдөг зэрэг бусармаг үйлдлүүдийг шар сонинууд дээр ч, телевиз радиогоор ч мэдээлдэггүй нь цаад хохирогчийг тэнгэр хол, газар хатуу болгон мухардуулдаг болоод байна. Жижиг оронд цөөн сэтгүүлч байдгаас танилын нүүр халуун гэгч болж танихгүй нэгийг нь ийнхүү золиосолдог нь шударга үнэний төлөө баттай зогсох ёстой сэтгүүлчийн ажил мөн үү.

	Хэвлэл мэдээллийнхэн өөрсдөө цэвэр ариун байж бусдыг шүүмжилнэ гэж сэтгүүлчийн ёс зүйд байдаг биз ээ.

	Хэвлэл мэдээллийн байгууллагуудын эрхлэгчид, захирлууд, боссууд аа! Ядуу сэтгүүлч нийгмийг аварч чадахгүй шүү.

	Ядуу хүн аяганыхаа хэрээр

	Баян хүн бэлчээрийнхээ хэрээр сэтгэнэ.


ТӨРИЙН ЦОЛ, ШАГНАЛЫН ТУХАЙ ХЭДЭН ҮГ

	 

	Улсын цол, төрийн шагнал хэрэгтэй юу? Хэрэггүй юу? Хэрэгтэй бол зүгээр л тэмдэг, цаас байх ёстой юу? Их хэмжээний мөнгө, байр сав өгөх ёстой! гэх мэтээр ганц урлагийнхан гэлтгүй бүх салбарынхан уймарцгааж байна.

	Үнэхээр төр шагнах ёстой юм уу?

	Төрийн мөн чанар нь шагнал, шийтгэл тул төр шагнах ч ёстой, шийтгэх ч ёстой. 

	Нобелийн шагналыг дагалдан сая доллар ирдэг бол Оскарын шагнал нь гол таван шагнал буюу шилдэг кино, шилдэг найруулагч, шилдэг зохиол, шилдэг эрэгтэй, эмэгтэй дүрийн номинациудаас бусдад нь мөнгө дагалддаггүй юм байна. 

	Бусад салбарынхыг би сайн мэдэхгүй. Кино наадмуудын шагнал нь мөнгө дагадаггүй. 

	Харин асар их нэр алдар, урам, хойшдын амьдралын баталгаа буюу бизнесийн сүлжээг нь нээж өгдөг ач холбогдолтой. 

	Гэтэл Монгол Улсын Хөдөлмөрийн баатар, Гавьяатнууд, Ардын, Төрийн соёрхолтнуудад тийм их мөнгө ирэхгүй нь ойлгомжтой. Харин алдар хүнд, амьдралын баталгаа болж чадаж байна уу?

	Мэдээж төрөө дээдэлдэг монгол хүн төрийн хишиг хэмээн сөгдөн авдаг, төрийн шагналтнуудаа ч ард түмэн нь хүндэтгэн дээдэлдэг. 

	Гэтэл яагаад шагнал хэрэгтэй, хэрэггүй гэж маргалдаж байна вэ? Магадгүй өөрсдөө шагнал аваагүй, авах ямар ч найдваргүй болохоороо атаархан үгүйсгэж байна уу?

	Хүн шагнал авахын л төлөө ажилладаггүй ч урам авахыг хүсдэг. Урам авахыг хүсдэггүй ард нь сууж хоцроод байдаг даруу буюу донгио хүн байхгүй. Учир нь хэнд ч шагнал өгвөл сарвайгаад л авдаг. Үүнээс үзвэл хүн бүхэн л шагналд дуртай байх нь ээ. Тэгвэл эдгээр олон горьдогч нарт шагналыг өгдөг субъект нь төр. Төр эхийг нь эцээхгүй, тугалыг нь тураахгүйгээр шагнах ёстой болж байна. 

	Манайд төрөөс олгож байгаа шагнал нүдээ олохгүй байгаагаас хүмүүс бухимдаж байна. 

	“Хурга майлахаа болино” кинонд доктор Ханнибал Лекторын дүрд тоглосны төлөө Английн жүжигчин Энтони Хопкинст Английн хатан хаан “сэр” цол олгосон. Энэ шагналын дараа Э. Хопкинсийн нэр алдар суга өссөн ч тэрбумтанд ч өгдөггүй нандин хэргэмийг хүнээ олж өгснөөрөө хатан хаан олны таашаалыг хүртэж, хэчнээн их мөнгөтэй байсан ч авч болдоггүй шагналд хүргэснээрээ кино урлагийн нэр хүнд, цар хүрээ дэлхий дахинд түгсэн. Энэ жишээ бол нүдээ олсон ганц шагнал хаа хаанаа хэчнээн ач холбогдолтой болохыг нотолж байна. Гэтэл сүүлийн үед монголын төр шагналыг хэт ихээр тариа будаа шиг цацаж байгаагаас чулуу аваад шидэхэд л нэг гавьяатын толгойг онохуйц хэт олон алдартнуудтай болсноос хүмүүс төрийн сүр хүчинд итгэл алдарч байна.

	Бүх юм улс төржсөнөөс шударга хүмүүс шагнагдах магадлал багасаж, шагналын нэр хүнд ч унаж байна. Улс төрчид дараагийн сонгуулийн шоунд ашиглахын тулд дуучдыг л их шагнаж байгаа нь урлагийн төрлийг улс төржүүлж байгаа хэлбэр юм. 

	Шагнал авсан хүмүүсийг гавьяатай юу, үгүй юу гэдгийг би энд дурдахаа болъё. Хүмүүс бүгд мэдэж байгаа. Харин төрийн хараанд өртөөгүй хүмүүсийг өөрийнхөө мэдэх хэмжээнд нэрлэхийг хичээе.

	“Хаан сүүтэй цай”-г санаачлан, зохион бүтээсэн хүнийг би танихгүй ч тэр бүтээгдэхүүн нь хүний нутагт ажиллаж буй монгол хүнд ч, голомтоо сахин суугаа бидэнд ч аргагүй л өдөр тутмын хэрэгцээ болж байна. 

	“Хоромхон” гэдэг тосон түрхлэгийг хэрэглэдэггүй айл бараг байхгүй биз ээ. 

	“Их Монгол улс байгуулагдсаны 800 жилийн ойд зориулав” гэж стриптизийн шоугаа хүртэл нэрлэж байгаа өнөө үед ёстой л Чингисийн цэргийн идээ ундаа, эм тан гэлтэй эдгээр бүтээгдэхүүнүүдийг үйлдвэрлэгчид сүржигнэхгүй чимээгүйхэн л байх юм. 

	Ардчилсан хувьсгалын дуу хоолой болсон хонх хамтлагийн дуучин Цогтсайхан агсан, дуучин Энхбаяр, рок поп урлагийг болон реклам сурталчилгаа, видео мюзик буюу клипний урлагийг хошуучлан хөгжүүлсэн Ононбат, Тулга, нийтийн дууны урлагийг жинхэнэ утгаар нийтэд хүргэсэн дуучин С. Жавхлан, сумогоос илүү монголыг сурталчилж, жуулчдын цувааг эх орон руугаа чиглүүлсэн, Оскарт нэр дэвшигч Д. Бямбасүрэн нарын хэнд ч хүлээн зөвшөөрөгдөх үйлстэй хүмүүсийг шагнах цаг нь болоогүй юу! Цаг гэснээс шагнал цол хүртэхэд заавал цаг хугацаа, эрэмбэ дараа байх ёстой гэдэг ойлголт төрд ч, шагналд нэр дэвшүүлдэг олон нийтийн байгууллагуудад ч байдаг бололтой. Саяхан зурагтаар МҮБ Холбооны дэд тэргүүн: аймгийн арслан цолтой бөх 2-3 жилийн дараа л улсын начин болох ёстой гэж ярьж байхыг сонсоод би юу ч ойлгосонгүй. Улсын цол, шагнал бол хийж бүтээж чадсан хүнд л өгөгдөх ёстой болохоос цэргийн хугацаат цол шиг хүлээж, оочирлодог байж таарах уу? Яг үүнтэй адил жишээ бол төрийн дээд шагналыг хүртсэн хүнд амьд л байгаад байвал Ардын цол, Хөдөлмөрийн баатар зэрэг цол шагналыг өгдөг явдал юм. Хүнийг яг хийж бүтээж байхад нь бус хожим ингэж өгдөг нь шагнал уу? эсвэл пүнлүү юу? Түүний хийсэн бүтээсэнд нь бус урт насалсны төлөө шагнаж байгаа мэт санагдаж байна. Энэ нь чухам л үхсэний хохь, амьдын зол гэдэгтэй дүйж байгаа бус уу? Ийм жишээ бусад салбарт их л байдаг биз ээ. Манай киноны сайхан жүжигчин Б. Дашдаваа залуугаараа мөнх бусыг үзсэнээс төрөөс шагнал хүртэж чадаагүй юм. Гэсэн ч тэр бээр ард түмнийхээ дунд одоо ч мартагдахгүй яваа билээ. 

	“Тунгалаг тамир”, “Төөрсөөр төрөлдөө”, “Мартагдашгүй намар” зэрэг олон сайхан киноны зургийг авсан миний багш, кино оператор Д. Баттулга, “Аман хуур”-ын Төмөр, "Тунгалаг тамир”-ын өгүүлэгчийн дуу хоолойгоор олны танил болсон, олон зуун орчуулгын кинонд дуу оруулсан жүжигчин Д. Элбэгсайхан, “Өглөө” киноны морины наймаачинд тоглосон жүжигчин Д. Сэдэд зэрэг олон авьяаслаг уран бүтээлчид төрийнхөө хишгийг хүлээсээр тэнгэрт хальсан бол тэдний талд ч хүрэхгүй хүмүүст тэднээс дээгүүр шагнал өгсөн төрд хэн итгэх вэ!

	Гавьяат нь ч яамай, нэг байр л өгөх болов уу гэж хүлээсээр суугаа Сэлэм Тогмид буюу жүжигчин, найруулагч Ц. Цэрэндорж гуай, Ягаан 

	Гажид Ц. Цэнд-Аюуш, орчуулгын киноны өрлөг эх Т. Цэмпилмаа зэрэг ард түмний хайртай, төрийн хараанд өртөөгүй уран бүтээлчдийг тоолоод барахгүй. 

	Мөн ардчилсан хувьсгалыг зэвсэг хэрэглэн дарах нь бүү хэл, монголын ирээдүйн төлөө өөрсдийгөө золиослон огцорч байсан Ж. Батмөнх дарга, Содном дарга нарыг шагнах нь бүү хэл санан дурсаж байгаа хүн байна уу!

	Шагнавал шагнасан шиг шагна.

	Эс чадваас шийтгэхээ ч боль!


ТӨГСГӨЛ

	 

	Хэрэв та энэ номыг эхнээс нь дуустал уншсан бол монголын өнөөгийн амьдралын тухай миний үзэл бодлыг ойлгосон биз ээ. Ихэвчлэн шүүмжилсэн, бухимдсан нийтлэлүүд болсон нь үнээн. Бидний амьдрал ийм л байгаа болохоор яая гэхэв. Гэхдээ та сайн уншсан бол, би ойлгогдохоор бичиж чадсан бол шүүмжлэхээс гадна асуудал дэвшүүлсэн, уриалан дуудсан санаанууд байгаа бөгөөд эдгээр санаануудыг маань хэн нэг нь ажил хэрэг болговол миний ном бичиж суусны хэрэг бүтэх нь тэр. 

	Би урьд нь ном бичих нь бүү хэл сонинд нийтлэлээ хэвлүүлж ч үзээгүй билээ. Явсан нохой яс зууна гэгчээр үзэг цаас нийлүүлсний хувьд өөрийгөө нээж, өөртөө ч ихийг шингээж, ойлгож авлаа. Өөрөөр хэлбэл би ямар ч байсан нэг алхлаа. Иймээс хэсэг нөхөдтэйгөө ярилцсаны эцэст энэхүү бичих ажлыг цуврал болгохоор шийдэн “ШИНЭ АЛХАМ” гэдэг билигтэй нэрийн дор эхний номоо өргөн барьж байна. 

	Бид “ШИНЭ АЛХАМ” цувралаар кино сонирхогчид, мэргэжилтнүүдэд гарын авлага, кино зохиол, кино найруулга, зураг авалт, эвлүүлгийн урлагийн тухай сурах бичиг, мөн дэлхийн болон монголын кино урлагийн түүх, тулгамдсан асуудлуудын талаар ном бичин, хэвлэн нийтлэх зорилготой байна. Энэ бүхэн Монголын кино урлагийн хөгжилд зохих хувь нэмрээ оруулах биз ээ. 

	Мөн уран бүтээлчдэд нэгэн зүйлийн зөвлөгөө өгөх шаардлага гарч ирлээ. 

	Түүхийг хүн бүр бичдэг тул та бүхэн өөрийн оролцсон бүх уран бүтээлийг жижиг гэж гололгүй бүгдийг нь он дараалан тэмдэглэж байхыг хүсэж байна. Цаг хугацаа та бидний оюун ухаанаас хүчтэй тул мартах гэдэг аюулыг дагуулж явдаг билээ. Үүний эсрэг ганц зэвсэг нь бичиж тэмдэглэх, цэгцэлж хямгадах явдал юм шүү. Фильмографаа хөтөлцгөөе. Хэрэв хөтлөхгүй бол зарим бүтээл тань мартагдан орхигддогийг анзаарав уу? Түүх бичигч, судлаачдад найдан орхих нь найдваргүй шүү. Тэднийг буруутгах аргагүй ээ. Олон жилийн, олон уран бүтээлчийн, олон уран бүтээлийг судлах хэцүү юм байна. Иймээс фильмограф буюу уран бүтээлийн жагсаалтаа өөрсдөө дор бүрнээ хөтөлж байгаарай гэж дахин хэлье. “ТАНД Л ХАМААТАЙ”

	Үндэсний кино урлагийн төлөө бүгд сэтгэл санаагаа нэгтгэх цаг боллоо.

	Надад нэгэн хөрөнгө мөнгө шаардахгүй ч, Монголын кино урлагийн сэргэн мандалтад чухал хувь нэмэр болох санаа байдаг юм. Энэ бол Монголын Кино Урлаг “Монголын киночдын эв санааны нэгдлийн өдөр”-тэй болох явдал юм. Яагаад ингэж нэрлэсэн бэ гэвэл жил бүрийн 5-р сарын 1-нийг Майн баяр гэж тэмдэглэдгээ больсон тул Киночдын өдөр болгон зарлахыг төр засгаасаа хүсэх байна. Киночид минь дэмжээрэй. 

	5-р сарын 1-ийг сонгосон учир нь:

	— 1935 оны 5 сарын 1-нд “Ард” кино театр нээгдэн нээлтээ хийж байжээ.

	— 1936 оны 5 сарын 1-нд Монгол кино үйлдвэр Зөвлөлтийн мэргэжилтнүүдийн тусламжтайгаар анх удаа хөдөлмөрчдийн болон цэргийн жагсаалын зургийг авч “Майн 47 жилийн ой” гэдэг монголын анхны кино, анхны баримтат киноны ажлыг эхэлж байжээ. 

	— Мөн 5-р сарын 1-н цэцэг ногоо дэлгэрэх урин дулаан цаг төдийгүй монголын киночдын уран бүтээлийн жилийн гараа байдаг онцлогтой. Монгол орны цаг агаарын онцлогоос шалтгаалан ихэнх киног өвөл нь зохиол дээрээ ажиллаад, хавар нь бэлтгэл ажлаа хийж, зун нь зургаа аван, намар нь монтажилдаг билээ. Энэ ажлын хуваариас харахад 5-р сарын 1-нд ид бэлтгэл ажил жигдрэн зураг авалтад гарах дөхсөн байдаг тул хийх гэж буй киногоо сайн болохыг ерөөн баярлацгаагаад зурагтаа ордог байвал урам зоригтой, хийморьлог, бэлгэ дэмбэрэлтэй байх бус уу. 

	Мөн цаашлан мөрөөдөхөд киночдын цэцэрлэгтэй болж өөрсдийнхөө болон алдар цуут ахмад үеийнхнийхээ нэрийн дор мод тарьж, Холливуудынхан шиг шалан дээр од сийлэхгүй ч хөшөө дурсгалаар нь мөнхөлдөг байвал... 

	HAPPY END буюу аз жаргал, бэлгэ дэмбэрэлтэй санаагаар номоо өндөрлөж байгаадаа баяртай байна. 

	Анхны номыг минь бичихэд болон хэвлүүлэхэд тусалж дэмжсэн гэр бүлийнхэн, найз нөхөд, байгууллага, компани, студиүдэд маш их баярлалаа. 

	Монгол Улс маань хөгжиж, 

	Монголын Кино Урлаг сэргэн мандах болтугай. 

